
ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  

ᐅᖃᖅᑎ 

ᐊᖓᔪᖅᑳᖅ ᔪᐊᔾ ᖁᓚᐅᑦ 

(ᐊᒥᑦᑐᖅ) 

ᐊᐅᓚᑦᑎᔩᑦ 

ᐊᓪᓚᑦᑎ  

ᔮᓐ ᑯᐊᒃ 
 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᓴᐃᒪᓂᖅ ᕿᓚᕝᕙᖅ 

ᑑᓂ ᐋᖁᐊᖅ 

(ᐅᖅᓱᖅᑑᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐹᑎ ᐊᕐᓇᒃᑲᖅ 

(ᐃᖃᓗᐃᑦ-ᓂᐊᖁᓐᖒ) 

(ᐃᖃᓗᐃᑦ-ᒪᓂᕋᔭᒃ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ ᑲᒪᒋᔭᓕᒃ 

ᐊᕐᓇᐃᑦ ᑲᑎᒪᔨᕐᔪᐊᖏᓐᓂᑦ; ᒥᓂᔅᑕ 

ᑲᒪᒋᔭᓕᒃ ᐃᑯᒻᒪᖅᑯᑏᑦ ᐊᑭᖏᓐᓂᑦ 

ᕿᒥᕐᕈᔩᑦ ᑲᑎᒪᔨᖏᓐᓂᑦ 

 

ᔫ ᐃᓄᒃ 

ᑲᑎᒪᔨᑕᐃᓐᓇᐃᑦ ᑲᑎᒪᔨᖏᓐᓄᑦ 

ᒥᓂᔅᑕ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 

ᐸᐅᓗᓯ ᕿᔪᒃᑖᖅ 

(ᐅᖅᑯᒻᒥᐅᑦ) 

 

ᐊᖓᔪᖅᑳᖅ ᔪᐊᔾ ᖁᒃᓱᒃ 

(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ ᐅᖃᐅᓯᕐᓄᑦ; 

ᐃᓪᓗᓕᕆᔨᕐᔪᐊᒃᑯᓐᓂᑦ 

(ᐊᐃᕕᓕᒃ) 

(ᐸᓐᓂᖅᑑᖅ) 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ ᑲᒪᒋᔭᓕᒃ 

ᖁᓪᓕᒃ ᐃᑯᒻᒪᖅᑯᑎᓕᕆᔨᒃᑯᓐᓂᑦ 

 

ᓯᒥᐅᓂ ᒥᑭᓐᖑᐊᖅ 

(ᖃᒪᓂᑦᑐᐊᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐹᓪ ᐅᑲᓕᖅ 

(ᐃᖃᓗᐃᑦ-ᓯᓈ) 

(ᐃᖃᓗᒃᑑᑦᓯᐊᖅ) 

ᒥᓂᔅᑕ ᑮᓇᐅᔭᓕᕆᔨᒃᑯᓐᓂᑦ, ᐃᒃᓯᕙᐅᑕᖅ 

ᑮᓇᐅᔭᓂᑦ ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; 

ᒥᓂᔅᑕ ᒪᓕᒐᓕᕆᓂᕐᒧᑦ; ᒥᓂᔅᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᖦᑕ ᑲᒪᒋᔭᓕᒃ 

ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 

 

ᐃᒥᓕᐊᓄ ᕿᓐᖑᖅ 

(ᓇᑦᑎᓕᒃ) 

 

ᐊᖓᔪᖅᑳᖅ ᐹᓪ ᖁᐊᓴ 

(ᐊᒡᒍ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 

ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᓄᓇᕗᑦ ᓯᓚᑦᑐᖅᓴᕐᕕᒻᒥ 

 

ᐋᓚᓐ ᕋᒻᐴᑦ 

 (ᑕᓯᐅᔭᕐᔪᐊᖅ) 

 

ᐋᓕᒃᓵᓐᑐ ᓴᒻᒧᖅᑐᖅ 

(ᑲᖏᖅᖠᓂᐅᑉ ᓂᒋᐊ) 

 

ᑖᒻ ᓴᒻᒧᖅᑐᖅ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

 

ᐊᖓᔪᖅᑳᖅ ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᒥᓂᔅᑕ ᓄᓇᓕᓐᓄᑦ ᒐᕙᒪᒃᑯᓐᓄᓗ 

ᐱᔨᑦᑎᕋᖅᑎᒃᑯᓐᓂᑦ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᐊᕙᑎᓕᕆᓂᕐᒧᑦ 

 

ᐊᐃᓴᑭ ᓲᔪᖅ 

(ᖁᑦᑎᒃᑐᖅ) 

 

ᓯᕗᓕᖅᑎ ᐲᑕ ᑕᑉᑐᓇ 

(ᖁᕐᓗᖅᑑᖅ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ 

ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᓄᓇᖃᖅᑳᖅᓯᒪᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᓕᒃ 

ᓄᓇᑖᖅᐸᓕᐊᔪᓕᕆᓂᕐᒥᒃ 



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᐸ. 

ᐱᒋᐊᖅᑎᑕᐃᑦ 

ᑎ. 

ᒪᓕᒐᒃᓴᐃᑦ 

ᐊᐃᑉᐱᖅ, ᕕᕝᕗᐊᕆ 28, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᖃᓗᐃᑦ, ᓄᓇᕗᑦ 

ᐊᐃᑉᐱᖅ, ᕕᕝᕗᐊᕆ 28, 2017 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᑑᓂ ᐋᖁᐊᖅ, ᐹᑎ ᐊᕐᓇᒃᑲᖅ, ᐊᖓᔪᖅᑳᖅ ᒫᓂᑲ 

ᐃᐊᓪ-ᑲᓇᔪᖅ, ᔫ ᐃᓄᒃ, ᐊᖓᔪᖅᑳᖅ ᔪᐊᔾ ᕼᐃᒃᔅ, 

ᑕᐃᕕᑦ ᔪᐊᓇᓯ, ᐸᐅᓗᓯ ᕿᔪᒃᑖᖅ, ᐊᖓᔪᖅᑳᖅ 

ᔪᐊᔾ ᖁᒃᓱᒃ, ᓯᑏᕝ ᒪᑉᓴᓚᒃ, ᐊᖓᔪᖅᑳᖅ ᔮᓂ ᒪᐃᒃ, 

ᓯᒥᐅᓂ ᒥᑭᓐᖑᐊᖅ, ᐹᓪ ᐅᑲᓕᖅ, ᐊᖓᔪᖅᑳᖅ ᑮᑦ 

ᐲᑕᓴᓐ, ᐃᒥᓕᐊᓄ ᕿᓐᖑᖅ, ᐊᖓᔪᖅᑳᖅ ᐹᓪ 

ᖁᐊᓴ, ᐅᖃᖅᑎ ᔪᐊᔾ ᖁᓚᐅᑦ, ᐋᓚᓐ ᕋᒻᐴᑦ, ᑖᒻ 

ᓴᒻᒧᖅᑐᖅ, ᐊᖓᔪᖅᑳᖅ ᔫ ᓴᕕᑲᑖᖅ, ᐊᐃᓴᑭ ᓲᔪᖅ, 

ᓯᕗᓕᖅᑎ ᐲᑕ ᑕᑉᑐᓇ. 

 

>>ᑲᑎᒪᓯᒋᐊᖅᑐᑦ 13:29ᒥ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᔪᐊᔾ ᖁᓚᐅᑦ): 

ᑐᒃᓯᐊᕐᓂᒃᑯᑦ ᐅᒃᑯᐃᕈᓐᓇᖅᐱᐅᒃ, ᒥᔅ ᒫᓂᑲ ᐃᐊᓪ 

ᑲᓇᔪᖅ. 

 

>>ᑐᑦᓯᐊᖅᑐᑦ 

 

ᐅᖃᖅᑎ: ᐅᓐᓄᒃᓴᒃᑯᑦ ᓄᓇᕗᒻᒥᐅᑕᐅᖃᑎᒃᑲ, 

ᒪᓕᒐᓕᐅᖅᑏᑦ, ᒥᓂᔅᑕᐃᑦ, ᓯᕗᓕᖅᑎ ᐊᒻᒪ 

ᐳᓛᖅᓯᒪᔪᑦ, ᒪᓕᒐᓕᐅᕐᕕᖕᒧᑦ ᑐᓐᖓᓱᑦᑎᐊᕆᑦᑎ.  

 

2. ᒥᓂᔅᑕᐃᑦ ᐅᖃᐅᓯᖏᑦ. (ᑐᓵᔨᑎᒍᑦ) 

ᐃᒡᓗᓕᕆᔨᕐᔪᐊᒃᑯᓐᓄᑦ ᒥᓂᔅᑕᕆᔭᐅᔪᖅ ᒥᔅᑕ ᔪᐊᔾ 

ᖁᒃᓱᒃ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 248 - 4(3): ᑲᓇᑕᓕᒫᒥ 

ᐃᒡᓗᓕᕆᓂᕐᒧᑦ ᐸᕐᓇᐅᑎᒃ (ᖁᒃᓱᒃ) 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᖁᔭᓐᓇᒦᒃ, ᐅᖃᖅᑏ. 

ᐅᓐᓄᒃᓴᒃᑯᑦ, ᒪᓕᒐᓕᐅᖅᑎᐅᖃᑎᒃᑲ ᐊᒻᒪᓗ  

ᐊᕐᕕᐊᕐᒥᐅᑦ, ᑎᑭᕋᕐᔪᐊᕐᒥᐅᑦ, 

ᓄᓇᕗᒻᒥᐅᑕᐅᖃᑎᒃᑲᓗ.  

 

(ᑐᓵᔨᑎᒍᑦ) ᐅᖃᖅᑏ, ᖁᕕᐊᓱᒃᐳᖓ 

ᓇᖏᖅᓯᔪᓐᓇᕋᒪ ᐅᓪᓗᒥ ᒪᓕᒐᓕᐅᕐᕕᒃ 

ᐅᖃᐅᑎᔪᒪᓪᓗᒍ ᐱᕙᓪᓕᐊᓂᖓᓂᒃ ᑕᕝᕙᓂ 

ᑲᓇᑕᓕᒫᒧᑦ ᐃᒡᓗᓕᕆᓂᕐᒧᑦ ᐸᕐᓇᐅᑎᐅᔪᒥᒃ. 

 

ᓄᓇᕗᑦ ᒐᕙᒪᒃᑯᖏᑦ ᐊᒃᓱᕈᖃᑦᑕᖅᓯᒪᖕᒪᑕ, 

ᒐᕙᒪᑐᖃᒃᑯᑦ ᐊᒃᓱᕈᖃᑎᖃᖅᖢᑎᒃ ᐊᒻᒪᓗ 

ᐊᕕᒃᑐᖅᓯᒪᔪᓂ ᒪᓕᒐᓕᐅᖅᑎᐅᖃᑎᑎᑦ ᑖᓐᓇ 

ᓯᕗᕙᕆᐊᖅᑎᓐᓇᓱᒃᖢᒍ ᐱᕙᓪᓕᐊᓂᖓ 

ᐸᕐᓇᐅᑎᐅᑉ. ᑖᓐᓇ ᑐᕌᒐᖃᕐᒪᑦ ᑖᒃᑯᐊ 

ᑲᓇᑕᒥᐅᓕᒫᑦ ᐊᑦᑕᕐᓇᓐᖏᑦᑐᒥᒃ 

ᐊᑭᑐᓗᐊᓐᖏᑦᑐᒥᒃ ᓈᒻᒪᒃᑐᓄᓪᓗ ᐃᒡᓗᖃᖁᓪᓗᒋᑦ. 

 

ᐅᖃᖅᑏ, ᑖᓐᓇ ᐱᒋᐊᕈᑕᐅᔪᖅ ᑎᑎᖅᓯᖕᒪᑦ 

ᓯᕗᓪᓕᖅᐹᒥ ᐊᑯᓂᐅᔪᒥᒃ ᐅᐹᒐᖃᕐᓗᒋᑦ 

ᐱᒋᐊᖅᑎᑦᑎᔪᖅ ᑕᒪᓐᓇ ᐃᒡᓗᓕᕆᓂᕐᒧᑦ 

ᐃᓱᒫᓗᒋᔭᐅᔪᑦ ᑲᓇᑕᒥᐅᓕᒫᓄᑦ. 

 

ᖁᕕᐊᓱᒃᐳᖓ, ᐅᖃᖅᑏ, ᑖᒃᑯᐊ ᓄᓇᕗᑦ 

ᒐᕙᒪᒃᑯᖏᑦ ᑖᒃᑯᓂᖓ ᐊᖅᑯᑎᖃᖅᑐᐃᓐᓇᐅᕙᖕᒪᑕ 

ᐃᒡᓗᓕᕆᔨᕐᔪᐊᒃᑯᓐᓂᒃ 

ᐱᓕᕆᖃᑎᖃᑦᑎᐊᖅᓯᒪᓪᓗᑎᒃ ᐱᖓᓱᓂᒃ 

ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᓂ ᔫᑳᓐᒥ ᐊᒻᒪᓗ 

ᓄᓇᑦᓯᐊᕐᒥᓗ ᑕᒪᓐᓇ ᐅᑭᐅᖅᑕᖅᑐᒥ ᐃᒡᓗᖃᕐᓂᖅ 

ᓯᕗᓪᓕᐅᑎᑕᐅᓯᒪᓂᐊᕐᒪᑦ ᑲᓇᑕᓕᒫᒥ ᐃᒡᓄᕆᓂᕐᒧᑦ 

ᐸᕐᓇᐅᒻᒥ. 

 

ᖃᐅᔨᒪᔪᐃᓐᓇᐅᒐᑦᑕ ᑕᐃᒪ, ᐅᖃᖅᑏ, ᓄᓇᕗᑦ 

ᑕᐃᒪ ᐃᒡᓗᑭᒃᓴᖅᑐᖅᓴᕆᐅᖕᒪᑕ ᓄᓇᕗᒻᒥ ᑭᓯᐊᓂ 

ᐊᒃᓱᕈᖅᑐᒍᑦ ᐋᖅᑭᒐᓱᒃᖢᒍ. ᑖᒃᑯᐊ ᐃᓱᒪᒋᔭᐅᔪᑦ 

ᐅᓄᖅᑐᑦ ᐊᖏᕐᕋᖅᓯᒪᔪᒥ ᐊᔾᔨᑲᓴᕆᖕᒪᖏᑦ ᑕᕝᕙᓂ 

ᐊᕕᒃᑐᖅᓯᒪᔫᖃᑎᑦᑎᓐᓂ. ᑕᐃᒪᓕ ᐊᒃᓱᕈᖃᑎᒌᒃᖢᑕ 

ᑲᑎᓯᒪᒐᑦᑕ ᑖᓐᓇ ᑲᓇᑕᐅᑉ ᒐᕙᒪᒃᑯᖏᑦ 

ᐃᓕᓴᖅᓯᓯᒪᖁᓪᓗᒋᑦ ᑕᒪᓐᓇ ᐱᒻᒪᕆᐅᔪᒥᒃ 

ᐃᒡᓗᖃᕆᐊᖃᕐᓂᕐᒥᒃ ᐊᔾᔨᐅᓐᖏᑦᑐᒥᒃ ᑕᒫᓂᐅ 

ᐅᑭᐅᖅᑕᖅᑐᒥ. 

 

ᐅᖃᖅᑐᒋᑦ ᑖᒃᑯᐊ ᐃᓗᓕᑯᓗᔭᖏᑦ ᑲᓇᑕᓕᒫᓂ 

ᐊᕕᒃᑐᖅᓯᒪᔪᓂᓗ ᐱᓕᕆᖃᒌᓂ ᑲᓇᑕᒥ  



ᐊᐃᑉᐱᖅ, ᕕᕝᕗᐊᕆ 28, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒡᓗᓕᕆᓂᕐᒧᑦ ᐸᕐᓇᐅᒻᒥ ᐸᖅᑭᑕᐅᓂᐊᕐᒪᑕ 

ᐱᕙᓪᓕᐊᑎᑦᑎᓗᑕ ᑲᑐᔾᔨᖃᑎᒌᖕᓂᒃᑯᑦ 

ᐋᖅᑭᒃᓱᖅᓯᒪᔪᒥ ᑕᒫᓂ ᐊᕐᕌᒍᒥ. ᑕᐃᒪᓕ ᐸᕐᓇᐅᑦ 

ᑲᔪᓯᕙᓪᓕᐊᑎᓪᓗᒍ ᐊᒃᓱᕈᖅᐸᓪᓕᐊᓂᐊᖅᐳᒍᑦ 

ᑖᓐᓇ ᐃᒡᓗᖃᕐᓂᖅ ᐊᕕᒃᑐᖅᓯᒪᓗᑕ 

ᓯᕗᓪᓕᐅᔾᔭᐅᓯᒪᐃᓐᓇᖁᓪᓗᒍ.  

 

ᐃᓱᒪᒐᓗᐊᖅᐳᒍᑦ, ᐅᖃᖅᑏ, ᑖᓐᓇ ᓈᒻᒪᑦᑎᐊᖅᑐᖅ 

ᑲᓇᑕᓕᒫᒥ ᐃᒡᓗᖃᕐᓂᕐᒧᑦ ᐸᕐᓇᐅᑦ 

ᓇᓕᒨᑎᓯᒪᓂᐊᕐᒪᑦ ᐊᑯᓂᐅᓂᖅᓴᒧᑦ 

ᐃᒡᓗᓕᖃᕐᓂᕐᒧᑦ, ᑮᓇᐅᔭᖃᖅᑎᑕᐅᓂᕐᒧᑦ, ᐊᒻᒪᓗ 

ᑐᑭᒧᐊᒃᑎᑕᐅᖁᓪᓗᒍ ᐊᑐᓕᖅᑎᑕᐅᓂᖏᓐᓄᑦ 

ᓄᓇᕗᑦ ᒐᕙᒪᒃᑯᑦ ᐸᕐᓇᐅᑎᖏᓐᓂ ᐃᒡᓗᓕᕆᓂᕐᒧᑦ. 

 

ᑕᐃᒪᓕ ᑭᓯᐊᓂ ᐱᓕᕆᖃᑎᒌᖕᓂᒃᑯᑦ 

ᐊᕕᒃᑐᖅᓯᒪᔪᑦ ᑖᒃᑯᐊ ᒐᕙᒪᑐᖃᒃᑯᓪᓗ 

ᐊᑕᐅᑦᑎᒃᑰᖅᑎᖅᑎᓐᓂᕐᒪᑕ ᑲᑐᔾᔨᓂᒃᑯᑦ 

ᐱᓇᓱᖕᓂᖅ ᑕᒪᓐᓇ ᐱᐅᓯᕚᓪᓕᖁᓪᓗᒍ 

ᑲᓇᑕᒥᐅᓄᑦ ᐃᒡᓗᖃᕐᓂᖅ ᑕᑯᒃᓴᐅᑎᑦᑎᓗᑕᓗ 

ᐱᔪᒪᓂᕆᔭᑦᑎᓐᓂᒃ ᐊᑦᑕᕐᓇᓐᖏᑦᑐᓂᒃ 

ᐊᑭᑐᓗᐊᓐᖏᑦᑐᓂᒃ ᑲᔪᓯᔪᓐᓇᖅᑐᒥᒡᓗ 

ᐃᒡᓗᖃᖅᑎᑦᑎᓂᕐᒧᑦ ᑲᓇᑕᓕᒫᒥ. 

 

ᓂᕆᐅᑦᑎᐊᖅᐳᖓ ᐅᖃᐅᑎᕙᓪᓕᐊᓂᐊᑦ 

ᒪᓕᒐᓕᐅᖅᑎᐅᖃᑎᒃᑲ ᐸᕐᓇᐅᑦ ᐱᕙᓪᓕᐊᑎᓪᓗᒍ 

ᑕᖅᑭᐅᓂᐊᖅᑐᒥ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐊᕙᑎᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅᑐ ᔫ ᓴᕕᑲᑖᖅ. 

 

ᐊᖓᔪᖅᑳᑉ ᐅᖃᐅᓯᖓ 249 - 4(3): ᒫᓐᑏᑦ, 

ᑕᐃᑯᑦ (ᓴᕕᑲᑖᖅ) 

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᑕᐃᒪ ᑕᒪᓐᓇ 

ᐅᖃᐅᓯᖃᕐᕕᒋᔪᒪᒐᒃᑯ ᖁᔭᒋᔪᒪᓪᓗᒋᑦ ᑖᒃᑯᐊ 

ᐊᕐᕌᒍᒐᓴᖏᓐᓂᒃ ᒥᔅᑕ ᑕᐃᕕᑦ ᒫᓐᑏᑦ 

ᐱᔨᑦᑎᕋᖅᓯᒪᖕᒪᑦ ᓄᓇᕗᒻᒥᐅᓄᑦ.  

 

ᑕᐃᕕᑦ ᐃᓐᓇᕐᒧᑦ ᓄᖅᑲᕐᓂᐊᕐᒪᑦ ᑖᓐᓇ 

ᐊᐅᓚᑦᑎᔨᐅᓪᓗᓂ ᒥᕐᖑᐃᖅᓯᕐᕕᖕᓂᒃ ᑕᒫᓂ  

ᐊᕙᑎᓕᕆᔨᒃᑯᑦ ᒐᕙᒪᒃᑯᓐᓂ. 

ᐃᖅᑲᓇᐃᔭᖃᑦᑕᖅᓯᒪᓪᓗᓂ ᓄᓇᕗᑦ 

ᐱᓐᖑᖅᑎᑕᐅᓚᐅᖅᑎᓐᓇᒍ. 

 

ᒥᔅᑕ ᒫᓐᑏᑦ ᐅᑭᐅᖅᑕᖅᑐᒨᕆᐅᓚᐅᖅᑐᖅ 1970-ᒥ 

ᐊᒻᒪᓗ ᓂᐅᕕᖅᑎᒃᑯᓐᓄᑦ ᐊᕐᕌᒍᕋᓴᖕᓂᒃ 

ᐃᖅᑲᓇᐃᔭᓚᐅᖅᖢᓂ, ᐅᑭᐅᖅᑕᖅᑐᒥᓗ 

ᑯᐊᐸᒃᑯᓐᓄᑦ ᐃᓚᒌᒃᓴᒃᑯᓐᓄᑦ. ᓄᓇᑦᓯᐊᑉ 

ᒐᕙᒪᒃᑯᖏᓐᓂ 1981-ᒥ ᐃᖅᑲᓇᐃᔭᓕᓚᐅᖅᑐᖅ. 

ᑕᐃᒪ ᐱᕙᓪᓕᐊᔪᓕᕆᓂᕐᒧᑦ ᐊᕕᒃᑐᖅᓯᒪᔪᓂ 

ᑲᒪᒋᔭᖃᖅᖢᓂ ᒥᑦᑎᒪᑕᓕᖕᒥ, ᓇᓂᓯᕕᒃ ᐊᒻᒪᓗ 

ᐃᒃᐱᐊᕐᔪᖕᒥ. ᑕᐃᒪᓗ ᐊᕕᒃᑐᖅᓯᒪᔪᓂ 

ᐳᓚᕋᖅᑐᓕᕆᓂᕐᒧᑦ ᒥᕐᖑᐃᖅᓯᕐᕕᓕᕆᓂᕐᒧᓪᓗ 

ᕿᑭᖅᑖᓗᑉ ᐊᕕᒃᑐᖅᓯᒪᓂᖓᓂ.  

 

ᓄᓇᕗᑦ ᐱᓐᖑᖅᑎᑕᐅᑎᓪᓗᒍ ᑕᐃᕕᑦ 

ᐊᐅᓚᑦᑎᔨᕐᖓᐅᑎᐅᓚᐅᖅᓯᒪᕗᖅ 

ᒥᕐᖑᐃᖅᓯᕐᕕᓕᕆᓂᕐᒧᑦ ᐳᓚᕋᖅᑐᓕᕆᓂᕐᒧᑦ ᐊᒻᒪᓗ 

ᒥᕐᖑᐃᖅᓯᕐᕕᓕᕆᓂᕐᒧᑦ ᐊᕐᕌᒎᔪᓂᒃ 12-ᕋᑖᖅᑐᓄᑦ 

ᑕᖃᓱᐃᑦᑑᓪᓗᓂ ᐱᔪᒥᓇᖅᓴᐃᖃᑦᑕᓚᐅᖅᑐᖅ 

ᒥᕐᖑᐃᖅᓯᕐᕕᓕᕆᓂᕐᒥ ᐱᖅᑯᓯᓕᕆᓂᕐᒥᓪᓗ.  

 

ᐅᖃᖅᑏ, ᑕᐃᕕᑦ ᒫᓐᑏᑦ ᓇᖏᖅᓯᑲᐃᓐᓇᕐᓕ.  

 

ᐅᖃᖅᑏ, ᐃᑲᔪᖅᓯᒪᓂᖓ ᓄᓇᕗᑦ ᒐᕙᒪᒃᑯᖏᓐᓂᑦ 

ᐱᓕᕆᕝᕕᑦᑎᓐᓄᓪᓗ ᐱᓗᐊᖅᑐᒧᑦ ᑖᓐᓇ 

ᐱᐅᔪᒻᒪᕆᐅᓯᒪᔪᖅ ᐊᒻᒪᓗ ᒫᓐᓇ ᖁᕕᐊᓱᖁᓪᓗᒍ 

ᐃᓐᓇᕐᒧᓪᓗ ᓄᖅᑲᕐᓂᖅ ᐱᓕᕆᖃᑦᑕᖅᓯᒪᔪᖅ 

ᐊᒻᒪᓗ ᖁᕕᐊᓇᖅᑐᒥᒃ ᓄᖅᑲᖓᖁᓪᓗᒍ. ᑕᐃᒪ 

ᐃᓅᓯᖓ ᐊᓯᔾᔨᑐᐃᓐᓇᕐᒪᑦ, ᐊᓯᐅᔾᔮᓐᖏᑦᑐᖅ. 

ᑕᐃᕕᑦ ᒫᓐᑏᑦ, ᖁᔭᓐᓇᒦᒃ ᐊᕐᕌᒍᕋᓴᖕᓂᒃ 

ᐃᖅᑲᓇᐃᔭᕋᕕᑦ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑕᐅᔪᖅ, ᒥᔅᑐ 

ᔪᐊᔾ ᕼᐃᒃᔅ. 



ᐊᐃᑉᐱᖅ, ᕕᕝᕗᐊᕆ 28, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᓂᖅᓵᖅᑐᑎᒃ ᐋᓐᓂᐊᕕᒻᒥ (Hᐃᒃᔅ) 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᑕᐃᒪ 

ᐱᓕᕆᕙᓪᓕᐊᓇᓱᒃᑎᓪᓗᑕ ᑖᓐᓇ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᓄᑖᓂᒃ 

ᐃᖅᑲᓇᐃᔭᐅᑎᖃᕐᓗᑕ ᖁᕕᐊᓱᒃᐳᖓ ᐅᖃᕈᓐᓇᕋᒪ 

ᑖᓐᓇ ᐊᓂᖅᓵᖅᑑᑎᓄᑦ ᐊᑐᖅᑕᐅᓕᕐᒪᑦ ᕿᑭᖅᑕᓂ 

ᐋᓐᓂᐊᕕᖕᒥ ᐃᖃᓗᖕᓂ ᑕᒫᓂ. 
 

ᐅᖃᖅᑏ, ᑖᓐᓇ CPAC ᑖᓐᓇ 

ᓱᐴᖏᓐᓇᖃᑦᑕᖅᐳᖅ. ᑖᓐᓇ 

ᐊᓂᖅᓵᖅᑐᑦᑎᐊᖁᓪᓗᒍ ᓱᕐᓗᒃᑯᑦ ᐊᒻᒪᓗ ᖃᓂᒃᑯᑦ. 

CPAC ᑖᓐᓇ ᐊᓂᖅᓵᖅᑐᕈᓐᓇᑦᑎᐊᖅᑎᑦᑐᒥᒃ 

ᐊᒻᒪᓗ ᐊᐅᖕᒥᒃ ᐱᐅᑎᑦᑎᕚᓪᓕᖅᑐᒥᒃ.  
 

ᐅᖃᖅᑏ, ᑕᒡᕘᓇ CPACᒃᑯᑦ ᑭᒃᑯᑐᐃᓐᓇᕐᓂᒃ 

ᐊᕐᕌᒍᖃᖅᑐᓂᒃ ᐊᑐᖅᑕᐅᔪᓐᓇᕐᒪᑦ ᑖᓐᓇ 

ᐱᐅᓯᕚᓪᓕᖅᑎᑦᑎᓯᒪᒻᒪᕆᖕᒪᑦ ᐃᓅᕋᑖᖅᑐᓄᑦ 

ᐱᓗᐊᖅᑐᓂ, ᐃᓅᓵᓕᓗᐊᖅᑐᓂᒃ ᑖᒃᑯᐊ 

ᐊᓂᖅᓵᖅᑐᒥᒃ ᐃᑲᔪᖅᑕᐅᔭᕆᐊᓖᑦ. CPAC-

ᑕᖃᓚᐅᖅᑎᓐᓇᒍ ᓇᓕᕌᒐᒃᓴᑑᓚᐅᕐᒪᑦ ᓱᓪᓗᓕᖕᒥᒃ 

ᐃᓗᐊᓄᐊᖅᑎᑦᑎᓗᓂ ᑕᐃᒪ ᖃᓪᓗᓈᓄᑦ 

ᐊᐅᓪᓚᕆᐊᖃᖅᑎᑦᑎᕙᒃᖢᑎᒃ.  
 

ᐅᖃᖅᑏ, ᑖᒃᑯᐊ ᐃᑲᔫᑎᒋᔭᖓᑕ 

ᑕᑯᕙᓪᓕᐊᓕᕇᕋᑦᑎᒍᑦ ᐃᒪᓐᓇ ᑐᐊᕕᕐᓇᖅᑐᒃᑯᑦ 

ᐊᓪᓚᕆᐊᖃᖃᑦᑕᕈᓐᓃᖅᑐᓂᒃ. ᑖᓐᓇ 

ᓂᕆᐅᑦᑎᐊᖅᐳᖓ ᑖᓐᓇ 

ᐊᑐᖅᑕᐅᑦᑎᐊᖃᑦᑕᖁᓪᓗᒍ ᓯᕗᓂᒃᓴᒥ. ᖁᔭᓐᓇᒦᒃ, 

ᐅᖃᑎ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᖃᐅᒻᒪᖅᑯᑎᓕᕆᓂᕐᒧᑦ ᖁᓪᓕᒃᑯᓐᓄᑦ ᒥᓂᔅᑕᐅᔪᖅ, 

ᒥᔅᑐ ᔮᓂ ᒪᐃᒃ. 

ᐆᒻᒪᖅᑐᑎᓕᕆᔨᒃᑯᓐᓂ ᐃᖅᑲᓇᐃᔭᖅᓯᓐᓈᑦ 

ᐃᓕᓐᓂᐊᕈᑎᒃ (ᒪᐃᒃ) 
 

ᐊᖓᔪᖅᑳᖅ ᔮᓂ ᒪᐃᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᖃᖅᑎᑦᑎᔩ, ᐅᓪᓗᒥ ᖁᕕᐊᓱᑦᑐᖓ 

ᓇᖏᖅᓯᒋᐊᔅᓴᖅ ᑕᕝᕙᓂ ᐃᓪᓗᒥ, ᑐᓴᖅᑎᑦᑐᒪᓪᓗᓯ  

ᑖᒃᑯᐊ ᒪᕐᕉᒃ ᓄᑖᒻᒪᕇᒃ ᐃᖅᑲᓇᐃᔭᖅᑏᒃ 

ᐃᖅᑲᓇᐃᔭᖅᑎᓐᖑᓪᓚᑦᑖᖅᓯᒪᔫᒃ. ᖁᓪᓕᖅ 

ᖃᐅᒪᓕᕆᔨᒃᑯᓐᓄᑦ. ᑕᕝᕙᓂ ᓯᑎᐱᕆ 2016-

ᖑᑎᓪᓗᒍ ᔮᕕᑦ ᑕᐅᑐᓐᖏ, ᐊᒪᐅᔭᖅ ᓕᓐᑎᐊᓪ  

ᐸᐃᑉᐹᖅᑖᓚᐅᕐᖓᑎᒃ ᐱᔭᕇᕈᑎᒥᒃ ᐱᔪᓐᓇᐅᒻᒥᒃ 

ᑕᕝᕙᓐᖓᑦ ᒪᑳᓂᐅᓂᕐᒥᒃ ᐊᐅᓚᐅᑎᓂᒃ 

ᓱᕋᒃᓯᒪᔪᓕᕆᔨᐅᓂᕐᒥᒃ ᐃᓕᓐᓂᐊᕐᓂᖏᓐᓂᑦ. ᑕᕝᕙᓂ 

ᖁᓪᓕᒃᑯᑦ ᖃᐅᔨᔪᓕᕆᔨᒃᑯᑦ ᐃᖅᑲᓇᐃᔭᖅᓯᓐᓈᕐᓂᒃᑯᑦ 

ᐃᓕᓐᓂᐊᖃᑦᑕᖅᑐᑦ. ᑖᒃᑯᐊ ᑕᒪᕐᒥᒃ 

ᐃᖅᑲᓇᐃᔭᓕᖅᑑᒃ, ᐃᖅᑲᓇᐃᔮᖃᓪᓚᑦᑖᓕᖅᑑᒃ ᑕᕝᕙᓂ 

ᖁᓪᓕᖅ ᖃᐅᒪᔪᓕᕆᔨᒃᑯᓐᓂ ᑕᐃᑲᓂ ᐊᖏᕐᕋᖓᓂ 

ᑲᖏᖅᓯᓂᕐᒥ. 
 

ᐅᕙᖓᑦᑕᐅᖅ ᓇᒻᒥᓂᖅ ᑕᒪᓐᓇ ᐊᑐᖅᓯᒪᒐᒃᑯ 

ᐸᐃᑉᐹᑖᕐᓂᖅ ᓴᓇᔨᐅᓂᒃᑯᑦ ᖃᐅᔨᒪᑦᑎᐊᖅᑯᖓ 

ᐅᔾᔨᕆᑦᑎᐊᖅᑐᒍᓗ ᖃᓄᑎᒋ 

ᐊᔅᓱᕈᕐᓂᖃᕆᐊᖃᕐᒪᖔᖅ ᐊᒻᒪᓗ ᖃᓄᑎᒋ 

ᑲᔪᓯᓂᖃᕈᒥᓇᕐᒪᖔᖅ ᑕᒪᓐᓇ ᐱᔾᔪᑎᒋᓪᓗᒍ 

ᐱᔪᓐᓇᐅᒻᒥᒃ ᐸᐃᑉᐹᒥᒃ ᓴᓇᔨᐅᓂᒃᑯᑦ 

ᐃᓕᓐᓂᐊᕈᑎᓂᒃ. ᖃᐅᔨᒪᔪᓕᕆᔨᒃᑯᑦ ᖁᓪᓕᖅ 

ᖃᐅᔨᒪᔪᓕᕆᔨᒃᑯᑦ ᐃᖅᑲᓇᐃᔭᖅᓯᓐᓈᖅᑐᓂᒃ 

ᐃᓕᓐᓂᐊᑎᑦᑎᓂᕐᓂᑦ ᐱᓕᕆᓇᓱᒻᒪᕆᒻᒪᑕ ᑕᒪᒃᑯᐊ 

ᐱᔾᔪᑎᔅᓴᑦᑎᐊᕙᐅᓂᖏᑦ, ᐱᔭᔅᓴᑦᑎᐊᕙᐅᓂᖏᑦ 

ᐃᓄᓐᓄᑦ ᑕᒪᔅᓱᒥᖓ ᐱᓕᕆᔪᒪᔪᓄᑦ 

ᓴᓇᔨᒻᒪᕆᐅᓂᕐᒧᑦ. 

ᖃᐅᒪᔪᓕᕆᔨᒃᑯᑦ ᐃᓕᓐᓂᐊᕈᑎᖏᑦ 

ᐃᑲᔪᖅᑐᐃᓪᓚᕆᑦᑐᑦ ᓄᓇᕗᑦ ᒐᕙᒪᒃᑯᑦ ᑕᒪᔅᓱᒥᖓ 

ᓯᕗᓪᓕᑉᐸᐅᔾᔨᓯᒪᑎᓪᓗᒋᑦ ᐱᕙᓪᓕᐊᑎᑦᑎᒍᒪᓂᕐᒥᒃ 

ᐊᒻᒪ ᐱᕈᖅᐸᓪᓕᐊᑎᑦᑎᒍᒪᓂᕐᒥᒃ ᑕᒫᓂ ᓄᓇᑦᑎᓐᓂ 

ᓄᓇᕗᒻᒥ. ᑕᒪᒃᑯᐊ ᐱᔪᓐᓇᖅᓯᓯᒪᔪᐃᑦ 

ᐸᐃᑉᐹᖅᑖᖅᓯᒪᔪᐃᓪᓗᓐᓃᑦ ᑖᓐᓇ ᒪᓕᓪᓗᒍ 

ᐊᖏᖃᑎᒌᒍᑎᐅᓯᒪᔪᖅ ᓄᓇᕗᑦᑖᕈᑕᐅᓯᒪᔪᖅ 

ᑎᑎᕋᖅᓯᒪᔪᖅ 23 ᑕᒪᓐᓇ ᐱᔾᔪᑎᒋᓪᓗᒍ ᑕᐃᒪ 

ᓄᓇᕗᒻᒥᐅᑦ ᑕᕝᕘᓇ ᐱᕈᖅᐸᓪᓕᐊᓂᖓ ᒪᓕᓪᓗᒍ.  
 

ᐅᖃᖅᑎᑦᑎᔩ, ᖃᐅᒪᔪᓕᕆᔨᒃᑯᑦ ᑲᔪᓯᕗᒍᑦ, 

ᑲᔪᓯᓂᐊᖅᑯᒍᓪᓗ ᐱᓕᕆᑦᑎᐊᓂᖅᐹᖑᖃᑕᐅᓂᑦᑎᓐᓂᒃ 

ᑎᒥᐅᔪᓂᑦ ᑕᒪᐅᓇ ᐃᖅᑲᓇᐃᔭᖅᑎᑦᑎᓂᒃᑯᑦ 

ᐃᓕᓐᓂᐊᑎᑦᑎᓂᒃᑯᑦ ᐊᒻᒪᓗ ᐃᓄᓐᓂᒃ 

ᐃᖅᑲᓇᐃᔭᖅᑎᖃᕐᓂᕐᒥᒃ ᑕᒫᓂ ᓄᓇᕗᒻᒥ. 

ᐃᓕᓐᓂᐊᕐᓂᓕᕆᔩᑦ ᑖᓐᓇ ᖃᐅᔨᒪᔪᓕᕆᔨᒃᑯᑦ 

ᐃᖅᑲᓇᐃᔭᖅᓯᓐᓈᖅᑐᓂ ᐃᓕᓐᓂᐊᑎᑦᑎᖃᑦᑕᕐᓂᖓ 

ᑖᓐᓇ ᑕᐃᒪ ᑕᑎᖃᓐᖏᓂᖅᓴᐅᔪᓐᓇᕐᓂᐊᕋᑦᑕ 

ᑕᒪᒃᑯᓂᖓ ᓴᓇᔨᒻᒪᕆᐅᔪᓂᒃ ᓄᓇᕗᑉ 

ᓯᓚᑖᓂᓐᖔᖅᑐᓂᒃ ᐊᒻᒪᓗ ᑕᒪᒃᑯᐊ 

ᐱᔪᓐᓇᖅᓯᑎᓪᓗᒋᑦ ᐃᓄᐃᑦ ᑕᒪᒃᑯᓂᖓ 

ᐃᖅᑲᓇᐃᔮᔅᓴᐅᔪᓂᒃ ᐃᓕᓐᓂᐊᕈᑎᔅᓴᐅᔪᓂᓪᓗ ᑕᒫᓂ 

ᓄᓇᕗᑦ ᐃᓗᐊᓂ. 
 

ᒐᕙᒪᒃᑯᓂᓛᒃ ᐃᑲᔪᖅᑐᐃᒻᒪᑕ ᑕᒪᔅᓱᒥᖓ 

ᐃᖅᑲᓇᐃᔭᖅᓯᓐᓈᓐᓂᕐᒥᒃ ᐃᓕᓐᓂᐊᓂᕐᒥᒃ ᐊᒻᒪᓗ 

ᓯᕗᓂᔅᓴᕆᔭᕗᑦ ᑕᒪᓐᓇ ᓯᕗᓂᔅᓴᕆᒐᑦᑎᒍᑦ ᑕᒪᒃᑯᐊ 

ᐃᓄᐃᑦ ᑕᐃᒪ ᑕᒪᓐᓇ ᑐᕌᒐᕆᕙᕗᑦ ᑕᒪᓐᓇ  

ᐃᖅᑲᓇᐃᔮᔅᓴᖃᖅᑎᑦᑎᓂᖅ ᑖᒃᑯᐊ ᒪᓕᒋᐊᕐᔫᒥᓗᒋᑦ 

ᐃᓄᐃᑦ ᐊᒥᓲᓂᖏᑦ ᑕᐃᒫᒃ ᑲᔪᓯᔪᓐᓇᕐᖓᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 

ᐊᑎᖁᑎᖃᕈᓐᓃᕋᒪ ᑲᔪᓯᓗᑕ. ᑲᔪᓯᓂᐊᓵᖅᑎᑦᑎᓃᑦ 

ᐅᖃᐅᓯᒃᓴᖃᕐᒥᒐᒪ.  

 

ᐅᔾᔨᕆᔪᒃᓴᐅᕗᓯ ᑖᓐᓇ ᐊᓕᒃᓵᓐᑐ ᓴᒻᒧᖅᑑᖅ 

ᒪᓕᒐᓕᐅᖅᑎ ᑲᖏᖅᖠᓂᐅᑉ ᓂᒋᐊᓄᑦ 

ᐃᒡᓗᒦᔾᔮᓐᖏᒻᒪᑦ ᐱᓇᓱᐊᕈᓯᓕᒫᖅ ᐃᖕᒥᓄᑦ 

ᐱᔾᔪᑎᖃᖅᖢᓂ. ᖁᔭᓐᓇᒦᒃ. 

 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ 

ᑕᓯᐅᔭᕐᔪᐊᕐᒧᑦ, ᒥᔅᑐ ᐋᓚᓐ ᕋᒻᐴᑦ. 

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

ᐆᒪᔪᓐᓂᐊᑦᑎᐊᖁᔨᓂᖅ ᓴᓂᑭᓗᐊᕐᒥ (ᕋᒻᐴᑦ) 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐱᒋᐊᓚᐅᓐᖏᓐᓂᑦᑎᓐᓂ ᐱᒋᐊᓚᐅᓐᖏᓐᓂᓐᓂ 

ᒥᔅᑕ ᒫᓐᑏᑦ ᖁᕕᐊᓱᖁᕙᕋ ᓄᖅᑲᕐᓂᖓᓄᑦ. 

ᖃᐅᔨᒪᓂᐊᕐᒪᑕ ᐃᓄᐃᑦ 1976−ᒥ 

ᓂᐅᕕᖅᑎᐅᓚᐅᖅᑐᖅ ᓴᓂᑭᓗᐊᕐᒥ.  

 

ᐅᖃᖅᑏ, ᖃᐅᒃᐸᑦ ᑕᐃᒪ ᒪᑐᐃᕐᓂᖓ ᑖᓐᓇ 

ᓇᓐᓄᒐᓱᖕᓂᕐᒧᑦ ᓴᓂᑭᓗᐊᕐᒥ, ᐅᖃᖅᑎ, ᐊᕐᕌᒍᑕᒫᑦ 

ᑖᓐᓇ ᐊᖑᑦ ᐱᓱᖃᑎᒋᓪᓗᒍ ᐃᕐᓂᕋ 

ᐊᐃᑦᑖᖑᒐᓗᐊᖅ ᑕᐃᒪ ᑕᒫᓂ 

ᓇᓐᓄᒐᓱᖕᓇᐅᑎᓪᓗᒍ ᓄᓇᓕᖕᓃᔾᔮᓐᖏᓐᓇᒪ.  

 

ᑭᓯᐊᓂ, ᐅᖃᖅᑏ, ᖁᔭᓕᕗᖓ ᑕᐃᒪᓕ ᐅᓪᓗᒥ 

ᐃᓂᖃᕈᓐᓇᕋᒪ ᐃᒡᓗᒥ ᑖᒃᑯᐊ ᐱᒻᒪᕆᐅᓂᖏᓐᓂᒃ 

ᐊᖑᓇᓱᖕᓂᖅ ᑖᒃᑯᐊ ᓄᓇᕗᒻᒥᐅᓕᒫᓄᑦ 

ᐱᕕᐅᔪᓐᓇᖃᑦᑕᕐᒪᑕ ᓄᓇᒥ ᐊᐅᓪᓚᖅᓯᒪᔪᓐᓇᐅᑦ 

ᐃᒫᓂᓗ. ᐅᓄᖅᑑᔪᒍᑦ ᖃᐅᔨᖃᑦᑕᖅᓯᒪᒐᑦᑕ 

ᖁᕕᐊᓇᕐᓂᖓᓂᒃ ᑖᒃᑯᐊ ᐊᖑᓇᓱᖃᑦᑕᕐᓂᕐᒥᒃ 

ᓄᓇᓕᖕᓂ ᐃᓄᖕᓄᓪᓗ.  

ᐃᕐᓂᕋ ᐊᒻᒪᓗ ᐊᖑᓇᓱᒃᑎᓕᒫᑦ ᓴᓂᑭᓗᐊᕐᒥ 

ᐊᑦᑕᕐᓇᓐᖏᑦᑐᒥᒃ ᑲᔪᓯᑦᑎᐊᖅᑐᒥᒡᓗ ᓱᓕ ᑕᐃᒪ 

ᐱᕙᒌᔭᑦᑎᐊᖅᓯᒪᕙᒡᓗᓯ ᐊᐅᓪᓚᓚᐅᓐᖏᓐᓂᔅᓯᓐᓂᒃ. 

ᐅᖅᑰᔪᒥᒃ ᐊᓐᓄᕌᖅᐸᒡᓗᓯ ᐊᑐᕆᐊᓕᖕᓂᒃ 

ᓇᒃᓴᕐᓗᓯ ᓇᒧᓐᖓᕐᓂᐊᕐᒪᖔᔅᓯᓗ 

ᑐᓴᐅᒪᑎᑦᑎᕙᒡᓗᓯ ᖃᖓᓗ ᐅᑎᕐᓂᐊᕐᒪᖔᖅᐱᑦ 

ᐊᒻᒪᓗ ᐃᓄᑑᓐᖏᓪᓗᑎᑦ. ᑕᐃᒪ ᐊᔭᐅᖅᑐᖅᐸᒃᑲ 

ᒪᑯᓂᖓ ᓇᓃᓕᖅᐳᖔᕈᑎᓂᒃ ᓇᒃᓴᖃᑦᑕᖅᑐᐃᑦ 

ᑕᐃᒪ ᐱᖃᓐᖏᒃᑯᑎᑦ ᐊᓯᖏᓐᓂᒃ ᑐᓴᐅᒪᔾᔪᑎᓂᒃ 

ᑐᐊᕕᕐᓇᖅᑐᖃᓯᑳᓪᓚᖕᓂᖅᐸᑦ.  

 

ᐅᖃᖅᑏ, ᑕᐃᒪ ᓂᕐᔪᑎᓂᒃ ᑲᒪᒋᔭᖃᑦᑎᐊᕐᓂᖅ 

ᐊᑐᓗᐊᖅᑕᐃᓕᒪᓂᕐᓗ ᓄᓇᒥ ᑖᒃᑯᐊ ᓄᓇᕗᒻᒥᐅᑦ 

ᑕᒪᓐᓇ ᖁᕕᐊᒋᔭᒥᓂᒃ ᐃᓕᖅᑯᓯᕐᒥᒍᑦ 

ᐊᕐᕌᒍᕋᓴᖕᓂᒃ ᐊᑐᕈᓐᓇᖁᓪᓗᒋᑦ. 

ᓂᕆᐅᑦᑎᐊᖅᐳᖓ ᑐᓴᑦᑎᐊᕈᒪᓂᐊᖅᐳᖓ ᒐᕙᒪᒃᑯᑦ 

ᐸᕐᓇᐅᑎᖏᓐᓂᒃ ᑕᒪᒃᑯᓄᖓ ᑖᒃᑯᐊ ᑮᓇᐅᔭᖏᑦ 

ᐃᓱᒪᒃᓴᖅᓯᐅᕈᑎᒋᓪᓗᑎᒍᑦ ᑲᑎᒪᓂᕐᒥ.  

 

ᐱᓗᐊᕐᓂᖅᓴᒥᒃ, ᐅᖃᖅᑏ, ᐅᓂᒃᑳᖅᑐᓂᒃ 

ᑐᓵᖃᑦᑕᕈᒪᓂᐊᖅᐳᖓ ᐃᕐᓂᓐᓂᓗ ᑕᒫᓂ 

ᓇᓐᓄᒐᓱᖕᓇᐅᓂᐊᖅᑐᒥᒃ.  

 

ᐅᖃᖅᑏ, ᒪᓕᒐᓕᐅᖅᑎᐅᖃᑎᒃᑲ ᑕᐃᒃᑯᐊ 

ᓴᓂᑭᓗᐊᕐᒥᐅᓕᒫᑦ ᐊᑦᑕᕐᓇᓐᖏᑦᑐᒥᒃ 

ᖁᕕᐊᓇᖅᑐᒥᒡᓗ ᐊᖑᓇᓱᒋᐊᖁᓪᓗᒋᑦ. ᖁᔭᓐᓇᒦᒃ, 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᓇᑦᑎᓕᖕᒧᑦ, ᒥᔅᑐ ᐃᒥᓕᐊᓄ 

ᕿᓐᖑᖅ. 

ᖃᔭᓕᐅᕐᓂᕐᒧᑦ ᐱᒋᐊᖅᑎᑕᖅ ᓇᑦᑎᓕᒃ 

ᖁᑦᑎᓂᖅᓴᓂᑦ ᐃᓕᓐᓂᐊᕕᒻᒥ (ᕿᓐᖑᖅ) 

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑰᒑᕐᔪᖕᒥᐅᑕᐅᖃᑎᒃᑲ,  

ᑕᓗᕐᔪᐊᕐᒥᐅᑕᑦ ᐅᑉᓗᒃᑰᖅᐸᑉᓯ. ᐃᒡᓘᑉ 

ᐃᓗᐊᓃᑦᑐᓯᒍᑦ. ᐅᑉᓗᒃᑰᖅᐸᑉᓯ.  

 

(ᑐᓵᔨᑎᒍᑦ) ᐅᖃᖅᑏ, ᐅᓪᓗᒥ ᓇᖏᖅᓯᕗᖓ 

ᒪᓕᒐᓕᐅᕐᕕᖕᒥ ᑐᓴᖅᑎᑦᑎᔪᒪᓪᓗᒋᑦ 

ᐱᐅᑦᑎᐊᖅᑐᒥᒃ ᐱᒋᐊᖅᑎᑕᐅᔪᖅ ᑕᓗᔾᔪᐊᖅ-

ᓇᑦᑎᓕᒃ ᐃᓕᓐᓂᐊᕐᕕᖏᓐᓂ. 

 

ᐅᖃᖅᑏ, ᑕᐃᒪᓕ ᓂᕈᐊᖅᑕᐅᓯᒪᕝᕕᒋᔭᓂ 

ᑕᓪᓗᔾᔪᐊᕐᒥ ᐳᓛᕋᑖᓚᐅᕋᒪ ᑖᐃᑲᓂ 

ᐃᓕᓐᓂᐊᕐᕕᖕᒦᑦᑐᓐᓇᓚᐅᕋᒪ ᐳᖅᑐᓂᖅᓴᓂ. 

 

ᐅᖃᖅᑏ, ᐃᓱᒪᒐᓗᐊᖅᐳᖓ 

ᒪᓕᒐᓕᐅᖅᑎᐅᖃᑎᓕᒫᒃᑲ ᑕᐃᒪᑐᖅ 

ᐳᓛᕆᐊᕈᓐᓇᓛᖅᐳᓯ ᐃᓕᓐᓂᐊᕐᕕᖕᒧ. ᑕᐃᒪᓕ 

ᐃᓯᕈᕕᑦ ᐃᓕᓐᓂᐊᕐᕕᖕᒧᑦ 

ᑐᓐᖓᓱᒃᑎᐊᓐᓂᐊᖅᐸᑎᑦ ᐊᒻᒪᓗ ᖁᔭᒋᓗᒍ 

ᐊᒃᓱᕈᖅᑕᐅᔾᔪᑎᒋᓚᐅᖅᑕᖓ ᐃᓕᓐᓂᐊᕐᕕᒃ 

ᐱᖅᑯᓯᑦᑎᓐᓂᒃ ᐃᓕᖅᑯᓯᑦᑎᓐᓂᒃ 

ᓴᖅᑭᔮᖅᑎᑦᑎᓂᖓᓄᑦ. 

 

ᐅᖃᖅᑏ, ᔮᓐᓄᐊᕆᐅᑎᓪᓗᒍ ᑕᒫᓂ ᐊᕐᕌᒍᓂ 12-

ᓗᐊᖅᑐᑦ ᐃᓕᓐᓂᐊᖅᑏᑦ ᐃᓚᐅᓚᐅᕐᒪᑕ 

ᖃᔭᓕᐅᕋᓱᒃᖢᑎᒃ ᐃᓕᖅᑯᓯᑐᖃᖅᑎᒍᑦ. ᑖᓐᓇ 

ᐱᓕᕆᐊᖑᔪᖅ ᐃᓄᒃᑐᑦ ᐅᖃᐅᓯᕐᒥᒃ 

ᐃᓕᓐᓂᐊᖅᑎᑦᑎᕗᖅ ᐊᒻᒪᓗ ᐃᓐᓇᕐᓂᒃ 

ᐊᐱᖅᓱᕈᓐᓇᓚᐅᕐᒪᑕ ᐃᓚᖅᑲᕈᓐᓇᓚᐅᕐᒪᑕᓗ 

ᐃᓕᖅᑯᓯᒃᑯᑦ ᐱᔪᓐᓇᕐᓂᕐᒥᒃ ᖃᐅᔨᒪᓂᕐᒥᓂᒃ 

ᒪᒃᑯᒃᑐᓄᑦ ᐊᑕᐅᔅᓯᒃᑯᑦ.  

 

ᑖᒃᑯᐊ ᐃᓕᓐᓂᐊᖅᑏᑦ ᐱᓕᕆᖃᑎᖃᕈᓐᓇᓚᐅᕐᒪᑕ 

ᐅᓄᕐᓂᖅᓴᓂᒃ ᑖᒃᑯᐊ ᐅᓪᓗᒥ 

ᑐᓴᐅᒪᖃᑦᑕᐅᑎᔾᔪᑎᓄᑦ ᐊᒻᒪᓗ ᖃᕆᓴᐅᔭᒃᑯᑦ 

ᐃᑭᐊᖅᑭᕕᒃᑯᑦ ᐊᒻᒪᓗ ᒪᓕᒐᓕᐅᖅᑏᑦ ᓇᑦᑎᓕᖕᒥ 

ᐃᓕᓐᓂᐊᕐᕕᒃᑯᑦ ᕙᐃᔅᐳᒃᑯᑦ ᑕᑯᒃᓴᐅᓂᖓ 

ᐃᓕᓐᓂᐊᕐᕕᖕᒧᑦ ᐳᓛᕆᐊᖁᓪᓗᒋᑦ.  

 

ᑖᒃᑯᐊ ᐅᖃᖅᑎᖃᓚᐅᕐᒪᑕ ᐃᓐᓇᕐᓂᒃ 

ᖃᔅᓯᑲᓪᓚᖕᓂᒃ ᐊᒻᒪᓗ ᖁᔭᓕᔪᒪᓪᓗᒋᑦ ᓴᐃᒪᓐ 

ᐅᓕᒃᑲᑕᓕᒃ, ᐊᐃ’ᐅᓛ ᑕᖁᓕᒃ, ᓴᐅᕋ ᑕᖁᓕᒃ, ᕉᑕ 

ᓇᓄᖅ, ᐊᐃᕙᓚᕼᐋᒻ ᐅᖁᑦᑐᓐᓄᐊᖅ, ᓇᐅᔮᖅ 

ᐅᒡᔪᒃ ᐊᒻᒪ ᑕᐃᕕᑦ ᓇᓄᖅ ᐊᒻᒪᓗ 

ᖁᔭᓐᓇᒦᕈᒪᒋᓪᓗᒍ ᓇᑦᓯᓕᒃ ᐃᓕᓐᓂᐊᕐᕕᖕᒥ 

ᐃᓕᓴᐃᔨᖓ ᔪᐊᔾ ᕼᐃᐅᓪ 

ᐊᒃᓱᕈᕐᓂᕆᓚᐅᖅᑕᖓᓄᑦ  

ᑖᓐᓇ ᑲᔪᓯᔪᓐᓇᑦᑎᐊᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅᑐ ᐸᐅᓗᓯ 

ᕿᔪᒃᑖᖅ. 
 

ᒪᓕᒐᓕᐅᖅᑎᐅᑉ ᐅᖃᐅᓯᖓ 470 - 4(3): 

ᐃᓕᓴᖅᓯᓂᖅ ᐊᑭᓕᖅᓱᖅᑕᐅᖏᑦᑐᓂᑦ 

ᖃᑦᑎᕆᔨᓂᒃ (ᕿᔪᒃᑖᖅ) 
 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒥ 

ᓂᑯᕕᐅᑎᖃᖅᑐᖓ ᐅᐱᒍᓱᒍᒪᓪᓗᖓᑦᑕᐅᖅ 

ᐅᐱᒋᔭᐅᓚᐅᖅᑐᖅ ᑖᓐᓇ ᐃᓕᓴᕆᔭᐅᓚᐅᖅᑐᖅ 

ᐱᔾᔪᑎᒋᓪᓗᒍ. ᑕᒪᒃᑯᐊᖏᓛᒃ ᖃᑦᑎᕆᔩᑦ 

ᐊᑯᓂᒻᒪᕆᐋᓗᒃ ᐃᓚᖏᑦ ᐱᓕᕆᖃᑦᑕᕐᖓᑕ, 

ᐊᑭᓕᖅᓱᖅᑕᐅᓐᖏᒃᑲᓗᐊᖅᑐᑎᒃ 

ᐱᓕᕆᑦᑎᐊᓪᓚᕆᑉᐸᒻᒪᑕ ᐅᐊᑦᑎᑦᑎᐊᖅᑐᑎᒃ 

ᐅᕙᑦᑎᓐᓂᒃ.  
 

ᑖᓐᓇ ᓄᓇᖅᑲᑎᒋᔭᕋ ᐊᑯᓂᐊᓗᒃ ᐱᓕᕆᓚᐅᖅᑐᖅ 

ᐱᓕ ᒥᖅᑯᐊᓕᒃ ᐃᓕᓴᕆᔭᐅᔾᔪᑎᒥᒃ 

ᐅᔭᒥᑦᑕᐅᓚᐅᕐᖓᑦ ᒪᕐᕉᓐᓂᒃ 

ᐃᓕᓴᕆᔭᐅᔾᔪᑎᑖᖅᑐᓂ. ᓯᕗᓪᓕᕐᒥᒃ 

ᐱᓕᕆᓯᒪᓂᖓᓄᑦ ᐊᕐᕌᒍᓂᒃ ᐊᕙᑎᓂᒃ ᑕᕝᕙᓂ 

ᓄᓇᕘᒥ ᐃᓕᓴᕆᔭᐅᔾᔪᑎᒧᑦ ᑐᓂᓚᐅᕐᖓᑦ. ᐊᒻᒪᓗ 

ᐊᐃᑉᐸᖓ 30-ᓂᒃ ᐊᕐᕌᒍᓂᒃ ᐱᓕᕆᓯᒪᓂᖓᓄᑦ 

ᖃᑦᑎᕆᔨᒃᑯᓐᓂ ᐊᖓᔪᖅᑳᖑᓪᓗᓂ ᑯᐃᓐ 

ᑭᒡᒐᖅᑐᖅᑎᖓᑕ ᐃᓕᓴᕆᔭᐅᔾᔪᑎᖓ ᑐᓂᔭᐅᓲᒥᒃ 

ᑕᐃᒪᐃᑦᑐᒥᒃ ᐃᓕᓴᕆᔭᐅᓚᐅᕐᖓᑦ.  
 

ᑕᒪᒃᑯᐊᖏᓛᒃ ᖃᑦᑎᕆᔩᑦ 

ᐊᑭᓕᖅᓱᑕᐅᓐᖏᒃᑲᓗᐊᖅᑐᑎᒃ ᐊᒃᓱᐋᓗᒃ 

ᐱᓕᕆᖃᑦᑕᕐᖓᑕ ᐊᒻᒪᓗ ᖃᐅᑕᒫᑦᑎᐊᖅ 

ᐅᕙᑦᑎᓐᓂ ᐃᖅᑲᐃᑎᑦᑎᕙᑦᑐᑦ ᓈᓚᐅᑎᒃᑯᓪᓗ 

ᑐᓴᐅᑎᒃᑯᑦ ᑕᒪᒃᑯᐊ ᐊᑦᑕᓇᖅᑐᑦ 

ᐃᑯᐊᓪᓚᓐᓂᐅᓴᓂᒻᒧᑦ ᑐᕌᖓᔪᑦ 

ᖃᐅᔨᒪᔭᐅᖁᔭᐅᓪᓗᑎᒃ ᖃᐅᑕᒫᑦᑎᐊᖅ ᓈᓚᐅᑎᒃᑯᑦ 

ᑐᓴᖅᑎᑕᐅᕙᒃᑲᑦᑕ 

ᐊᑭᓕᖅᓱᖅᑕᐅᓐᖏᒃᑲᓗᐊᖅᑐᑎᒃ. ᑕᒪᒃᑯᐊ 

ᐅᐱᒋᔭᕆᐊᖃᒻᒪᕆᒃᑲᑦᑎᒍᑦ 

ᐱᓕᕆᑦᑎᐋᖅᑐᐋᓘᖃᑦᑕᕐᖓ 

ᐊᑭᓕᖅᓱᖅᑕᐅᖏᑦᑎᐊᕋᓗᐊᖅᑐᑎᒃ ᐃᒻᒥᓂᒃ 

ᑐᓐᓂᖅᑯᑎᒋᓯᒪᖃᑦᑕᖅᑐᑦ.  
 

ᑖᓐᓇ ᐅᐱᒍᓱᖃᑎᒋᔪᒪᕙᔅᓯ 

ᐃᓕᓴᕆᔭᐅᓚᐅᓐᓂᖓᓄᑦ ᐊᕐᕌᒍᓂᑦ 30 

ᐃᓱᓕᑦᑎᓚᐅᖅᑐᖅ ᐱᓕᕆᐊᒥᓂᒃ, ᐱᓕ ᒥᖅᑯᐊᓕᒃ. 

ᖁᔭᓐᓇᒦᒃ, ᐅᖃᖅᑎᑦᑎᔩᑦ. 
 

>>ᐸᑦᑕᑐᖅᑐᑦ 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᖁᑦᑎᒃᑐᒧᑦ, ᒥᔅᑕ ᐊᐃᓴᒃ ᓱᔪᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 471 - 4(3): 

ᐃᓄᐃᑦ ᐱᖅᑯᓯᑐᖃᖏᑦ (ᓲᔪᒃ)  

 

ᓲᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ, ᐊᒻᒪᓗ 

ᒪᓕᒐᓕᐅᖅᑎᐅᖃᑎᒃᑲ ᐅᓐᓄᓴᒃᑰᖅᐸᒃᑲ ᐊᒻᒪᓗ 

ᑖᒃᑯᐊ ᑕᕝᕙᓂ ᐃᒡᓘᑉ ᐃᓗᐊᓃᑦᑐᑦ ᑐᓐᖓᓱᒋᑦᑎ 

ᒪᓕᒐᓕᐅᕐᕕᐅᑉ ᐃᓗᐊᓄᑦ. 

 

ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒥ 

ᓂᑯᕕᔾᔪᑎᖃᖅᑐᖓ ᐋᓯᑦ ᐱᕐᔪᐊᕆᔭᓐᓂᒃ 

ᐅᖃᐅᓯᖃᕐᓂᐊᕋᒪ. ᐅᓪᓗᒥ ᐃᓅᓯᓕᕆᔾᔪᓯᕗᑦ 

ᑭᓐᖒᒪᐃᓐᓇᖅᖢᒍ ᐊᓯᐅᔨᓯᒪᒐᑦᑎᒍ 

ᐊᖏᔪᕐᔪᐊᒻᒪᕆᖕᒥᒃ ᐊᒻᒪᓗ ᐃᖅᑲᐅᒪᓇᓕᖅᖢᓂ 

ᐃᓅᓯᕗᑦ ᐋᖅᑭᒋᐊᒃᑲᓐᓂᕆᐊᖃᕐᓂᖓᓂᒃ. 

ᐅᖃᖅᑎᑦᑎᔩ, ᐅᓪᓗᒥ ᑐᓴᕋᔪᖏᑦᑎᐊᒻᒪᕆᒃᑕᓐᓂᒃ 

ᐃᒡᓗᒥ ᐅᖃᐅᓯᐅᒐᔪᓐᖏᑦᑐᒥᒃ ᐅᖃᐅᓯᖃᕐᓂᐊᕋᒪ. 

ᑭᓐᖒᒪᒋᔭᒪ ᐃᓗᐊᓃᑦᑐᒥᒃ.  

 

ᐃᔅᑭᒨᒥᒃ ᐊᑎᖃᖅᑎᓪᓗᑕ ᑕᐃᔅᓱᒪᓂ, ᐃᔅᑭᒨᒥᒃ 

ᐊᑎᖃᖅᑎᓪᓗᑕ, ᑕᐃᒪᓐᓇ ᑕᐃᔭᐅᓚᐅᕋᑦᑕ. 

ᐊᑐᖅᑕᐅᓚᐅᖅᑐᒥᒃ ᑕᐃᔅᓱᒪᓂ ᐊᑐᕈᓐᓃᕋᑦᑎᒍᑦ 

ᐃᔅᑭᒧᒦᒃ ᐊᑎᖃᖅᑎᓪᓗᑕ.  

 

ᐃᔅᓯᑭᒨᒥᒃ ᐊᑎᖃᖅᑎᓪᓗᑕ ᓈᓴᐅᑎᖃᓚᐅᖅᑐᖓ 

E5-883. ᓲᕐᓗ ᓇᓄᖅᑐᑦ ᐅᕙᓐᓂᒃ 

ᐃᓱᒪᒋᓐᖑᐊᖅᖢᖓ, ᑕᐃᓐᓇ ᐅᔭᒥᒃ 

ᐅᕙᓐᓃᓚᐅᕐᒪᑦ ᓲᕐᓗ ᓇᓄᖅᑐᑦ ᖃᐅᔨᓴᐅᑎᑎᑐᑦ 

ᑕᐃᒪᓐᓇ ᐱᖅᑯᓯᖃᖅᖢᓂ. 

 

ᐅᖃᖅᑎᑦᑎᔩ, ᐃᓚᖏᑦ ᐃᓚᒌᑦ 

ᑲᒪᒋᔭᐅᑦᑎᐊᕐᓂᖅᓴᐅᓚᐅᕐᒪᑕ ᐊᖓᔪᖅᑳᒥᖕᓂᒃ 

ᐊᒻᒪᓗ ᑕᒪᒃᑯᐊ ᐃᓗᐊᓐᖏᔾᔪᑕᐅᔪᑦ 

ᐋᖅᑭᒃᑕᐅᑲᐅᑎᒋᖃᑦᑕᖅᖢᑎᒃ ᐃᓐᓇᐅᒐᓗᐊᖅᐸᑦ, 

ᓄᓕᐊᕇᒃ ᐊᑲᐅᓐᖏᓕᐅᖅᐸᑎᒃ, 

ᐊᑲᐅᓐᖏᓕᐅᖅᑐᖃᖅᐸᑦ. ᓲᕐᓗ 

ᐃᖅᑲᖅᑐᐃᔨᖃᖅᖢᑎᒃ. ᑕᒪᓐᓇ 

ᐋᖅᑭᒃᑕᐅᑲᐅᑎᒋᖃᑦᑕᓚᐅᕐᓂᖓᓄᑦ ᐃᓅᓯᖅ 

ᐋᖅᑭᒃᓯᒪᓂᖅᓴᐅᓚᐅᕐᒪᑦ.  

 

ᐊᒻᒪᓗ ᑕᒪᑐᒥᖓ ᓄᑕᕋᐃᑦ ᑭᐅᓗᒋᐊᖃᓐᖏᓐᓂᕐᒥᒃ 

ᑕᒪᒃᑯᓄᖓ ᐊᖓᔪᒋᔭᒥᖕᓄᑦ, ᐃᓚᒥᖕᓄᑦ 

ᐊᖓᔪᖅᑳᒥᖕᓄᑦ ᑕᒪᓐᓇ ᒪᓕᒐᒻᒪᕆᐅᓚᐅᕐᒪᑦ. 

ᑕᐃᒪᐃᑦᑑᑎᓪᓗᒍ ᑕᒪᓐᓇ ᐃᓅᓯᕗᑦ 

ᐋᖅᑭᑦᑎᐊᖅᓯᒪᓂᖅᓴᓪᓚᕆᐅᓚᐅᕐᒪᑦ. 

 

ᐱᕕᖃᖅᑎᑕᐅᒃᑲᓐᓂᕈᒪᕗᖓ ᑖᒃᑯᐊ ᐅᖃᓕᒫᖅᑕᒃᑲ 

ᐱᔭᕇᕈᒪᓪᓗᒋᑦ ᒪᓕᒐᓕᐅᖅᑎᐅᖃᑎᓐᓄᑦ, 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ 

ᒪᓕᒐᓕᐅᖅᑎᓕᒫᓄᑦ ᐊᖏᖅᑕᐅᔪᒪᔫᒐᓗᐊᖅ 

ᐅᖃᐅᓯᒃᓴᖏᓐᓂᒃ ᐱᔭᕇᕈᒪᖕᒪᑦ, ᐋᒡᒑᖅᑐᖃᖅᑲ? 

(ᑐᓵᔨᑎᒎᕈᓐᓃᖅᑐᖅ) ᒥᔅᑐ ᓲᔪᖅ, ᑲᔪᓯᒋᑦ. 

 

ᓲᔪᖅ: ᖁᔭᓐᓇᒦᒃ. ᒪᓕᒐᓕᐅᖅᑎᐅᖃᑎᒃᑲ 

ᖁᔭᓐᓇᒦᖅᐸᒃᑲ ᐱᕕᖃᖅᑎᑕᐅᒃᑲᓐᓂᕋᒪ.  

 

ᑖᓐᓇ ᐱᕐᔪᐊᖑᖕᒪᑦ ᐅᖃᐅᓯᕆᖃᑦᑕᖅᑕᕋ 

ᐅᖃᐅᓯᖃᓚᐅᖅᖢᖓᓗ 

ᐃᑦᑐᑦᑎᐊᕙᐅᔾᔮᓐᖏᓐᓂᓐᓂᒃ ᑕᕝᕙᓂ 

ᒪᓕᒐᓕᐅᕐᕕᐅᑉ ᐃᓗᐊᓂ ᑕᐃᑲᓂ 

ᑲᑎᒪᓂᓕᒫᑦᑎᓐᓂ.  

 

ᑕᐃᔅᓱᒪᓂ ᐃᔅᑭᒨᒥᒃ ᐊᑎᖃᖅᑎᓪᓗᑕ ᑕᒪᓐᓇ 

ᓄᑕᕋᐃᑦ ᐃᒪᓐᓇ ᐱᓕᕆᐊᕆᔭᐅᓚᐅᖅᐳᑦ. ᑖᒃᑯᐊ 

ᓄᑕᕋᐃᑦ ᑐᓴᕆᐊᖃᓐᖏᑕᖏᓐᓂᒃ ᐱᓕᕆᓂᐊᓕᕋᒥᒃ 

ᑖᒃᑯᐊ ᓄᑕᕋᐃᑦ ᐊᓂᖁᔭᐅᓪᓗᑎᒃ. ᑕᐃᒪ 

ᐃᓗᐊᓐᖏᔾᔪᑎᒥᓂᒃ ᑖᒃᑯᐊ ᐊᓂᖕᒪᑕ 

ᖁᕕᐊᓱᓐᖏᑦᑐᑦ ᖃᓄᑐᐃᓐᓇᑦᑎᐊᖅ, ᑕᐃᒪ 

ᐅᖃᐅᓯᖃᕋᒥᒃ ᐃᓱᒪᒋᔪᓐᓇᐃᖅᑎᒌᒃᐳᑦ ᑕᒪᓐᓇᓗ 

ᐋᖅᑭᒋᐊᖅᖢᓂ.  

 

ᑖᓐᓇ ᓄᑕᕋᖅ, ᓄᑕᕋᖅ ᐃᒪᓐᓇ ᑐᑭᖃᓚᐅᖅᐳᖅ. 

ᑐᓵᔭᒥᓂᒃ ᐋᓐᓂᕐᓇᖅᑐᓂᒃ ᐃᓐᓇᐅᓕᕈᓂ ᑖᒃᑯᐊ 

ᑐᓴᖅᑕᕕᓂᓂ ᐃᓅᓯᖃᑦᑎᐊᓛᓐᖏᑦᑐᖅ 

ᖃᐅᔨᒪᔭᐅᒐᒥ. ᑕᐃᒪᓐᓇᐃᒃᑯᐊ 

ᓯᕗᓪᓕᕆᓚᐅᖅᑕᕗᑦ ᐱᕐᔪᐊᖑᓪᓗᑎᒃ 

ᓯᓚᑐᑎᒋᓚᐅᖅᑐᑦ ᐅᓪᓗᒥ 

ᐊᔾᔨᒋᓐᖏᑦᑎᐊᒻᒪᕆᓕᖅᑕᕗᑦ, ᐅᖃᖅᑎᑦᑎᔩ. 

ᐅᖃᖅᑏ, ᑕᒪᒃᑯᐊ ᓄᑕᕋᐃᑦ 

ᐃᒃᐱᒋᑦᑎᐊᒃᑲᓐᓂᕆᐊᖃᕐᓂᐊᕋᑦᑎᒍᑦ ᓯᕗᓂᑦᑎᓐᓂ 

ᑖᒃᑯᐊ ᐃᓄᐃᑦ ᓯᕗᓕᕆᓚᐅᖅᑕᑦᑕ  

ᐃᓅᓯᓕᕆᔾᔪᓯᕆᓚᐅᖅᑕᖏᑦ ᐃᓚᖏᑦ ᐱᐅᓂᖏᑦ 

ᑎᒍᔭᕆᐊᖃᕋᑦᑎᒍ. ᑖᓐᓇ ᓱᕋᒃᓯᒪᓂᖅ ᐅᖃᐅᓯᒃᑯᑦ 

ᑕᑯᔭᒃᑯᓪᓗ, ᓱᕋᐅᑕᐅᓪᓚᑦᑖᖅᓯᒪᖕᒪᑦ ᐅᓪᓗᒥ. 

ᑕᒪᓐᓇᑦᑕᐅᖅ ᐅᓪᓗᒥ ᐊᑐᕐᒥᔪᖅ. ᑕᕝᕙᓂ 

ᐃᑲᔪᖅᑐᖅᑕᐅᒃᑲᓐᓂᕈᒪᓕᖅᑐᖓ ᑕᒪᑐᒧᖓ.  

 

ᑖᓐᓇ ᑭᓐᖑᒪᔭᕋ ᐃᓅᓯᓕᕆᓂᖅ 

ᐋᖅᑭᑦᑎᐊᒃᑲᓐᓂᖅᓯᒪᖁᓪᓗᒍ. ᑕᒪᓐᓇ 

ᐃᓅᓯᕆᓕᖅᑕᕗᑦ ᓱᕋᒃᓯᒪᓂᖓᓄᑦ ᑖᓐᓇ ᐃᔅᑭᒨ 

ᑭᓐᖒᒪᒐᒃᑯ ᐅᑎᕐᕕᒋᔾᔫᒥᒍᑦᑎᒍᑦ ᐃᒻᒪᖄ ᑕᒪᓐᓇ 

ᐃᓅᓯᕆᔭᕗᑦ ᐋᖅᑭᑲᐅᑎᒋᓐᖏᒃᑲᓗᐊᕐᓗᓂ 

ᐋᖅᑭᒃᐹᓪᓕᕈᓐᓇᖅᑐᖅ. ᑖᓐᓇᑐᐊᑦᑎᐊᖅ ᐃᔅᑭᒨ 

ᐱᔾᔪᑎᒋᓪᓗᒍ ᑐᓐᖓᕕᒋᒐᒃᑯ. ᐅᖃᖅᑎᑦᑎᔨ, 

ᐱᕕᖃᓕᕐᒥᒍᒪ ᑕᐅᕙᓂ ᐃᓄᖕᓂᒃ ᐊᑎᖃᓕᕐᓂᕗᑦ 

ᓱᕋᒃᓯᒪᓂᕆᔭᕗᑦ ᐅᖃᐅᓯᕆᔪᒫᕐᒥᔭᕋ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓇᒦᒃ. ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᖃᐅᓯᖏᑦ. ᒪᓕᒐᓕᐅᖅᑎ ᐊᒡᒍᒧᑦ, ᒥᔅᑕ ᐹᓪ 

ᖁᐊᓴ. 

ᐊᑖᑕᒪ ᓄᓇᖓ - ᑕᕐᕆᔭᓕᐊᖅ ᔮᑲᕋᐃᔭᔅ 

ᑯᓄᒃ (ᖁᐊᓴ)  

 

ᐊᖓᔪᖅᑲᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ 

ᐊᒻᒪᓗ ᓄᓇᖅᑲᑎᒃᑲ ᐅᓪᓗᖃᑦᑎᐊᖁᑐᐃᓐᓇᖅᐸᒃᑲ, 

ᐃᓅᖃᑎᒃᑲ ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ.  

 

ᐅᓪᓗᒦᓛᒃ ᓇᖏᖅᓯᔾᔪᑎᖃᖅᑐᖓ ᑖᓐᓇ 

ᐃᓕᑕᕆᔭᐅᑦᑎᐊᖅᑲᑦᑕᖅᓯᒪᓕᖅᑐᖅ 

ᓄᓇᕗᑦᒥᐅᑕᓕᒫᓂ ᑕᒫᓃᖃᑎᒋᒐᑦᑎᒍᑦ 

ᐅᓂᒃᑳᕌᔾᔪᖕᓂᐊᕋᒪ. 

 

ᑕᐃᒪ ᑖᓐᓇ ᔮᑯᕋᐃᔭᔅ ᑯᓄᒃ, ᑕᐃᒪ ᑕᒪᐅᓇ 

ᐊᖅᑯᓵᑐᐃᓐᓇᖅᑑᒐᓗᐊᖅ ᑭᓯᐊᓂ 

ᑕᐅᓄᓐᖓᐅᕙᓪᓕᐊᖕᒥᔪᖅ ᖃᓪᓗᓈᑦ ᓄᓇᖓᓄᑦ. 

ᑖᓐᓇ  

ᑕᕐᕆᔭᓕᐅᖅᑎᓪᓚᕆᐅᖕᒪᑦ ᖃᐅᔨᒪᒐᑦᑎᒍᑦ. ᑕᐃᒪ 

ᑕᕐᕆᔭᓕᐅᓵᖅᑕᖓᓂᒃ ᐊᑎᖃᖅᑐᒥᒃ 

ᖃᓪᓗᓇᐅᔭᓚᐅᐱᓪᓛᕐᔪᒡᓗᒍ “ᐊᑖᑕᒪ ᓄᓇᖓ” 

ᑖᔅᓱᒥᖓ ᐊᑎᖃᖅᖢᓂ ᑖᓐᓇ 

ᑕᕐᕆᔭᓕᐅᖅᓯᒪᓚᐅᖅᑕᖓ. ᑖᓐᓇ 

ᐱᔾᔪᑎᖃᓗᐊᖅᑐᖅ ᓲᕐᓗ ᒫᓐᓇᐅᓕᖅᑐᕐᖏᓛᖅ 

ᑕᒪᒃᑯᐊ ᐅᔭᕋᖕᓂᐊᖅᑏᑦ ᑕᒪᐅᖓ ᓄᓇᑦᑎᓐᓄᑦ 

ᑎᑭᑉᐸᓕᕐᒪᑕ ᐊᒻᒪᓗ ᐃᓄᐃᑦ 

ᐃᓚᐅᑎᑕᐅᓇᓱᐊᖅᖢᑎᒃ 

ᑐᓴᐅᒪᑎᑕᐅᓇᓱᐊᖃᑦᑕᕐᒪᑕ ᖃᓄᖅ ᑖᓐᓇ 

ᐊᒃᑑᑎᖃᕐᓂᐊᕐᒪᖔᑦ ᐃᓅᓯᑦᑎᓐᓄᑦ. 

 

ᑖᓐᓇ ᑕᒪᑐᒥᖓ ᐅᓂᒃᑳᖅᓯᒪᓗᐊᖅᑐᖅ ᓱᖃᐃᒻᒪ 

ᑕᒪᓐᓇ ᑕᒪᒃᑯᐊ ᐅᔭᕋᖕᓂᐊᖃᑦᑕᖅᑐᐃᑦ 

ᓇᓂᑐᐃᓐᓇᐅᖃᑦᑕᕐᒪᑕ ᐊᑖᑕᑦᑕ 

ᓄᓇᕕᓂᐊᓃᖃᑦᑕᖅᑐᐃᑦ ᐊᑖᑕᒋᔭᐅᔪᓕᒫᑦ 

ᓇᓂᑐᐃᓐᓇᖅ ᓄᓇᖃᖅᐸᓚᐅᕐᒪᑕ. ᐊᑖᑕᑦᑕ 

ᓄᓇᕕᓂᐊᓃᖃᑦᑕᕐᒪᑕ ᑕᒪᒃᑯᐊ ᐅᔭᕋᖕᓂᐊᖅᑏᑦ 

ᐊᒻᒪᓗ ᐊᓯᖏᑦ. ᑕᒪᑐᒥᖓ ᐅᓂᒃᑳᖃᓗᐊᖅᓯᒪᔪᒥᒃ 

ᑕᕐᕆᔭᓕᐅᖅᓯᒪᖕᒪᑦ ᑕᑯᒥᓇᓪᓚᕆᖕᓂᐊᕆᓪᓗᓂ 

ᓇᓗᓇᓐᖏᑦᑐᖅ. 

 

ᐋᑐᕚᒦᓐᓂᐊᕐᒪᑦ ᒫᔾᔨ 2-ᒥ ᑕᑲᓇᓂ 

ᑕᑯᒃᓴᐅᑎᑦᑎᓛᖦᖤᖅᐳᖅ ᑖᔅᓱᒥᖓ ᐊᒻᒪᓗ 

ᓇᓗᓇᓐᖏᑦᑐᖅ ᐅᕙᒍᑦ 

ᑕᑯᔪᒪᓂᐊᓪᓚᕆᖕᓂᐊᕐᒥᒐᑦᑎᒍᑦ ᑕᕐᕆᔭᓕᐅᖅᓯᒪᔪᖅ 

ᐃᑲᕐᕋᓂ ᐱᖓᓱᓂᒃ ᑕᕐᕆᔭᓕᐅᖅᓯᒪᖅᑰᖅᑐᖅ. 

ᑖᓐᓇ ᐱᔾᔪᑎᒋᓗᐊᖅᖢᒍ ᐃᓕᑕᕆᒃᑲᓐᓂᕈᒪᕙᕋ 

ᔭᑯᕋᐃᔭᔅ ᑯᓄᒃ, ᖃᐅᔨᒪᒐᑦᑎᒍᑦ 

ᑕᕐᕆᔭᓕᐅᖃᑦᑕᖅᓯᒪᔪᖅ ᐊᒥᓱᓂᒃ ᐊᒻᒪ ᐃᒡᓗᓕᒃ 

ᑖᓐᓇ ᖃᐅᔨᒪᓂᐊᖅᐸᕗᑦ “Hollywood of the 

North”-ᖑᖕᒪᑦ. ᑕᕐᕆᔭᓕᐅᕝᕕᒻᒪᕆᐅᖕᒪᑦ.  

 

ᑖᔅᓱᒥᖓ ᓇᓗᓇᐃᔭᒃᑲᓐᓂᕈᒪᑐᐃᓐᓇᖅᖢᖓ 

ᐅᐊᑦᑎᐊᕈ ᑐᓐᖓᓱᒃᑎᑦᑎᐊᒃᑲᓐᓂᕐᓂᐊᕐᒥᔭᕋ ᑖᓐᓇ  

ᔭᑲᕋᐃᔭᔅ ᑯᓐᓄᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 



ᐊᐃᑉᐱᖅ, ᕕᕝᕗᐊᕆ 28, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᖁᕐᓗᖅᑑᒧᑦ, ᒥᔅᑐ ᐲᑕ ᑕᑉᑐᓇ 

ᐸᓖᓯᒃᑯᑦ ᐃᓄᓕᒫᓂᑦ ᐃᓚᐅᑎᑦᑎᓂᖏᑦ 

ᖁᕐᓗᖅᑑᒥ (ᑕᑉᑐᓇ) 

 

ᓯᕗᓕᖅᑎ ᐲᑕ ᑕᑉᑐᓇ: ᖁᔭᓐᓇᐃᓐᓂᖅ, 

ᐅᖃᖅᑎᑦᑎᔩ. ᐅᓐᓄᓴᒃᑯᑦ ᒪᓕᒐᓕᐅᖅᑎᐅᖃᑎᒃᑲ 

ᐃᓄᖏᓪᓗ ᖁᕐᓗᖅᑐᒥ.  

 

(ᑐᓵᔨᒃᑰᓕᖅᑐᖅ) ᐅᖃᖅᑏ, ᐸᓖᓯᒃᑰᓐ ᐱᒻᒪᕆᐊᓘᒻᒥ 

ᐱᖃᑕᐅᖃᑦᑕᕐᖓᑕ ᓄᓇᑦᑎᓐᓃ ᑲᑉᐱᐊᓇᖅᑐᓂᓪᓗ 

ᐊᒻᒪᓗ ᐃᑲᔪᑦᑕᐃᓐᓇᖅᑐᑎᒃ ᓴᖅᑭᔮᖃᑦᑕᖅᑐᑎᒃ.  

 

ᐊᐅᔭᐅᓚᐅᖅᑐᒥ ᑕᐃᒪ ᐸᓖᓯᒃᑯᑦ ᖁᕐᓗᖅᑑᒻᒥ 

ᑕᑯᔪᒐᑦᑎᒍ ᐃᓚᐅᓪᓚᕆᑦᑐᐋᓘᑎᓪᓗᒋᑦ 

ᐱᖃᑕᐅᓪᓚᕆᑦᑐᐋᓗᓪᓗᑎᒃ. ᐊᔾᔨᒌᖏᑦᑐᕈᓘᔭᓐᓂᒃ 

ᓴᖅᑭᔮᖅᑎᑎᓪᓗᑎᒃ ᒪᑯᓂᖓ ᑎᓴᒪᓕᓐᓂᒃ 

ᐱᓲᑎᓂᒃ ᐊᑐᑦᑎᐊᕐᓂᕐᒥᒃ ᐊᑦᑕᓇᖅᑐᒦᖏᓪᓗᓂ 

ᐊᒻᒪᓗ ᑕᐃᒃᑯᐊ ᐊᑐᐃᓐᓇᕈᑦᑎᐊᖅᓯᒪᔪᑦ 

ᐱᔾᔪᓯᐊᖅᑎᑕᐅᕙᓚᐅᖅᑐᑎᒃ.  

 

ᑭᖑᓂᐊᒍᓪᓕ ᕿᓂᖃᑦᑕᖅᐸᓚᐅᖅᑐᐃᑦ 

ᓇᓴᖅᓯᒪᔪᓂᒃ ᐋᓐᓂᔾᔭᐃᒃᑯᑎᓂᓕᓐᓂ 

ᐊᓐᓄᕌᖅᓯᒪᔪᓂᓪᓗ ᐋᓐᓂᔾᔭᐃᑦᑐᒥᒃ ᑎᓴᒪᓕᒥᓂᒃ 

ᐊᑐᖅᑎᓪᓗᒌᓐ. ᖃᐅᔨᓴᕆᐊᖃᑦᑕᖅᐸᓚᐅᖅᑐᐃᓐ 

ᓂᐅᕕᕝᕕᓐᓂ, ᑯᐊᐸᒃᑯᓐᓂᓪᓗ 

ᐱᔾᔪᓯᐊᔅᓴᖃᖅᑎᑦᑎᖃᑦᑕᖅᑐᑎᒃ ᐱᓇᓱᐊᕈᓯᑕᒫᑦ. 

 

ᐅᖃᖅᑏ, ᓇᒥᑐᐃᓐᓇᑦᑎᐊᖅ ᓄᓇᓕᓐᓂ 

ᓂᕈᐊᖅᑕᐅᓯᒪᔪᓂᓪᓗ ᐸᓖᓯᒃᑯᑦ ᑕᐃᒫᒃ 

ᐃᓚᐅᓂᖃᓪᓚᕆᑦᑎᓪᓗᒋᑦ ᖁᕐᓗᖅᑑᒥ ᑕᐃᒪᐃᔪᒻᒪᑖ 

ᐊᒻᒪᑦᑕᐅᖅ ᑐᓴᕝᕕᒋᑦᑎᐊᕕᐅᑎᖃᑦᑕᖅᑐᒋᑦ 

ᐃᓄᓐᓂᒃ ᓈᒻᒪᒋᔭᐅᓂᕕᓂᖔ. ᑕᒪᓐᓇ 

ᐱᐅᓪᓚᕆᑦᑐᖅ ᑕᐃᒃᑯᐊ ᖁᔭᓕᒍᒪᓪᓚᕆᑦᑕᒃᑲ 

ᐅᐱᒋᓗᒋᓪᓗ ᐸᓖᓯᒃᑯᑦ ᖁᕐᓗᖅᑑᒻᒥ  

ᐃᓚᐅᒐᓱᓪᓚᕆᑦᑐᑎᒃ ᑎᓴᓕᓐᓄᑦ ᐱᓲᑎᓄᑦ 

ᐊᑦᑕᓇᖅᑐᒦᑦᑕᐃᓕᑎᑦᑎᓂᒻᒥᒃ ᑲᒪᔪᖕᒪᑕ.  

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒ, ᒥᔅ ᐹᑦ 

ᐊᕐᓇᒃᑲᖅ. 

ᓯᓚᑦᑐᓴᕐᕕᒻᒥ ᐱᓪᓗᐊᑕᒥᒃ ᐃᓕᓐᓂᐊᕈᑎᒥ 

ᐃᓕᓐᓂᐊᖅᑏᑦ (ᐊᕐᓇᒃᑲᖅ) 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒪᓕᒐᓕᐅᖅᑎᐅᓪᓗᑕ ᖃᐃᖁᔭᐅᖃᑦᑕᓲᖑᒐᑦᑕ 

ᐃᖅᑲᓇᐃᔮᑦᑕ ᓯᓚᑖᓂ ᐱᒻᓚᕆᐋᓗᒻᒥ ᐅᕙᓂ 

ᐱᓕᕆᖃᑦᑕᓲᖑᒐᓗᐊᖅᑎᓪᓗᑕ.  

 

ᒥᓂᔅᑕ ᕼᐃᒃᔅᓗ ᑕᐃᒪ ᐊᕐᕌᓂ 

ᖃᐃᖁᔭᐅᒍᓐᓇᔪᒐᓐᓄᒃ ᐅᖃᕆᐊᖅᑐᖁᔭᐊᓪᓗᓄᒃ 

ᐃᓕᓐᓂᐊᖅᑎᓄᑦ ᓯᓚᑦᑐᖅᓴᕝᕕᒻᒥ 

ᐃᓕᓴᐃᔪᖃᖅᑎᓪᓗᒋᑦ ᓄᓇᕗᒻᒥ ᓯᓚᑦᑐᖅᓴᕝᕕᒻᒥ. 

 

ᐅᖃᖅᑏ, ᖃᐃᖁᔭᐅᖃᑦᑕᖅᑐᑕ ᑕᐃᒪᐃᑦᑐᓄᑦ 

ᑕᐃᒫᒃ ᐱᕕᖃᑦᑎᐊᖅᑐᕕᔾᔪᐊᕌᓗᕙᒻᒪᑕ 

ᒪᓕᒐᓕᐅᖅᑏᑦ ᐅᖃᐅᓯᖃᕈᓐᓇᖅᑐᑎᒃ 

ᒪᓕᒐᓕᐊᖑᕙᓪᓕᐊᔪᑦ ᒪᓕᒐᓕᐅᖅᐸᓪᓕᐊᓂᖅ 

ᖃᓄᖅ ᑐᑭᖃᒻᒪᖔᑦ ᒪᓕᒐᓕᐅᖅᑎᐅᓪᓗᓂᓗ.  

 

ᐅᓪᓗᒥ ᑕᕝᕙ ᑕᐃᒫᒃ ᓯᓚᑦᑐᖅᓴᕝᕕᒻᒥ 

ᐃᓕᓐᓂᐊᖅᑐᐃᑦ ᐅᕗᓐᖓᕈᓐᓇᖅᓯᒪᔪᐊᐱᐅᒻᒪᑕ 

ᑕᑯᔭᖅᑐᖅᑐᑎᒃ ᐱᓕᕆᑎᓪᓗᑕ, ᓇᒻᒪᓈᓕᖅᑲᑦ 

ᑖᒃᑯᐊ ᑐᓐᖓᓱᑦᑎᓐᓂᐊᕋᒃᑭ ᑭᓇᐅᒻᒪᖔᑕᓗ 

ᓇᓗᓇᐃᖅᑐᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ.  

ᒪᓕᒐᓕᐅᖅᑎ ᐃᖃᓗᐃᑦ ᓯᓈ, ᒥᔅᑐ ᐹᓪ ᐅᑲᓕᖅ. 



ᐊᐃᑉᐱᖅ, ᕕᕝᕗᐊᕆ 28, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᐱᒍᓱᖃᑦᑕᕐᓂᖅ ᐃᓄᑐᖃᕐᓂᒃ (ᐅᑲᓕᖅ) 

 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᑕᐃᒪᐃᓛᒃ ᐃᓐᓇᕐᓄᑦ ᑲᑎᖃᑎᖃᓚᐅᖅᐸᑲᑦᑕ 

ᖃᓄᑐᐃᓐᓇᖅ ᐅᖃᐅᔾᔭᐅᒋᐊᖅᐸᑦᑐᑕ ᑕᐃᒪ 

ᐊᐅᓚᔨᑦᑎᐊᕋᒪ ᐅᖃᐅᔾᔪᖅᑕᐅᓚᐅᖅᓯᒪᒐᒪ 

ᑭᓐᖓᕐᒥᐅᑕᑯᓗᒻᒧᑦ ᐃᓐᓇᕐᒧᑦ ᑖᒃᑯᐊ ᑲᑎᒪᔩᑦ 

ᐃᓐᓇᐅᑏᑦ ᐅᖃᖅᑐᑎᒃ. ᐅᖃᖅᑎᑦᑎᔨᒥᒡᒎᖅ 

ᑕᐃᔭᐅᒋᐊᖃᕋᓗᐊᕐᖓᑦ ᑖᓐᓇ 

ᐅᖃᖅᑎᑦᑎᔨᒋᕙᑦᑕᓯ. ᑕᐃᑰᓇᖅ ᑭᓯᐊᓂ 

ᐅᖃᕈᓐᓇᐸᒃᑲᔅᓯ ᑕᐃᒪ ᑖᓐᓇ 

ᐊᑐᐃᓐᓇᓕᓚᐅᖅᓯᒪᒐᒃᑯ ᑕᒪᐅᖓ ᐅᓪᓗᒥᒧᑦ. 

 

ᖁᔭᒌᓐᓇᑕᒃᑲ ᑖᒃᑯᐊ ᓯᕗᓂᑦᑎᓐᓂ ᐅᕙᑦᑎᓐᓂᒃ 

ᐅᖃᐅᔾᔪᐃᒋᐊᖅᐸᒃᓯᒪᔪᑦ ᐱᓗᐊᖅᑐᒥᑦᑕᐅᖅ 

ᐊᖓᔪᖅᑳᕆᓚᐅᖅᑕᒃᑲ ᐃᓄᒃᑎᑑᖏᓐᓇᕋᓗᐊᖅᑐᑎᒃ 

ᑕᐃᒫᒃ ᐅᕙᓐᓂᒃ ᐅᖃᐅᔾᔪᐃᒋᐊᖏᓐᓇᖅᑐᑎᒃ 

ᒪᑭᒪᑎᑦᑎᓚᐅᕐᖓᑕ ᐅᓪᓗᒥᒧᓪᓗ ᑖᒃᑯᐊ 

ᐊᑐᖁᓚᐅᖅᑕᖏᑦ ᐊᑐᕋᓱᑉᐸᑦᑐᒋᑦ. ᑕᐃᒪ ᑖᒃᑯᐊ 

ᖁᕕᐊᒋᑦᑎᐊᖅᑕᒃᑲ ᐊᒻᒪᓗ ᑲᔪᓰᓐᓇᖁᓇᐅᒐᓗᐊᖅ.  

 

ᐅᖃᐅᔾᔭᐅᒋᐊᖅᐸᑲᑦᑕᓗ ᐃᓐᓇᕐᓄᑦ ᑕᕝᕙᓂ 

ᑲᑎᒪᓕᕋᐃᒐᑦᑕᒎᖅ ᖃᓪᓗᓈᑎᑐᐃᓐᓇᐅᔮᖅᑐᖅ 

ᑕᑯᔅᓴᐅᕙᒃᑲᑦᑕ ᑖᒃᑯᐊ ᐃᓄᑦᑎᑑᕋᓐᓇᖅᑑᖃᑎᒃᑲ 

ᐃᑲᓇᒃᑲᓂᖅᑲᒃᑲ ᑕᑯᓐᓈᖅᑕᐅᒐᑦᑕ 

ᓱᖅᑲᐃᖅᑕᐅᔪᒪᓪᓗᑕᓗ ᐃᓐᓇᖁᑎᑦᑎᓐᓄᑦ ᑕᒫᓂ 

ᓄᓇᕗᓕᒫᒥ. ᑕᐃᒪ ᑐᓐᖓᓵᕆᓚᕗᑦ, ᐅᐱᒋᓚᕗᑦ 

ᐊᒻᒪᓗ ᐊᑐᖁᔭᖏᑦ ᒪᓕᒐᓱᓪᓚᕗᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑕ ᑕᐃᕕᑦ 

ᔪᐊᓇᓯ. 

ᐃᓕᓴᖅᓯᓂᖅ ᑐᑦᑕᕐᕕᒃ 

ᓴᓇᓐᖑᐊᖃᑦᑕᓂᕐᒥᒃ (ᔪᐊᓇᓯ) 

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ, 

ᐅᖃᖅᑎᑦᓯᔩᓪᓗᑭᐊᖅ ᓇᓪᓕᐊᑭᐊᖅ 

ᐊᑐᖃᑦᑕᓚᖓᔭᕋ.  

ᐅᖃᖅᑎᒥᒃ ᑕᐃᒍᖃᑦᑕᕋᒃᑭᑦ 

ᐅᖃᖅᑎ−ᓚᖃᑦᑕᓚᖓᕙᒋᑦ. ᑖᓐᓇ 

ᑐᑭᓯᓇᕐᒥᔫᒐᓗᐊᖅ.  

 

ᐅᖃᖅᑏ, ᓇᖏᖅᓯᕗᖓ ᐅᓪᓗᒥ ᐃᓕᓴᕆᔪᒪᓪᓗᒋᑦ 

ᐊᒻᒪᓗ ᐅᐱᒋᔪᒪᓪᓗᒋᑦ (ᑐᓵᔨᑎᒍᑦ) ᑐᑦᑕᕐᕕᒃ 

ᐃᓱᒪᑖᑦᓯᐊᓂᕐᒧᑦ. (ᑐᓵᔨᒃᑰᖏᑦᑐᖅ) ᑖᒃᑯᐊ 

ᑭᓐᖓᕐᒥᐅᑦ ᐅᕕᒃᑲᓛᖁᑎᖏᓐᓂᒃ 

ᐱᓕᕆᖃᑎᖃᖅᐸᓪᓕᐊᖃᑦᑕᖅᓯᒪᒻᒪᑕ 

ᑎᑎᖅᑐᒐᕐᓂᒃᑯᑦ, ᐊᒥᐊᕆᓂᒃᑯᓪᓗ ᐊᒻᒪᓗ 

ᐊᕐᕌᒎᓯᒪᔪᓂᒃ ᐱᖓᓱᓂᒃ ᖄᖏᖅᑐᓂᒃ ᑖᒃᑯᐊ 

ᐊᔾᔨᒌᓐᖏᑦᑐᓄᑦ ᓄᓇᓕᓐᓄᑦ ᑕᐅᓄᖓ ᖃᓪᓗᓈᓄᑦ 

ᐊᒥᐊᕆᒋᐊᖅᑐᖃᑦᑕᖅᓯᒪᒻᒪᑕ ᐃᓪᓗᕐᔪᐊᑉ 

ᐊᕙᓗᐊᒍᑦ ᑕᑯᒥᓇᖅᑐᕈᑎᑦᓴᖏᓐᓂᒃ. 

 

ᐅᖃᖅᑏ, ᕕᕗᐊᕆ 19−ᖑᑎᓪᓗᒍ 

ᐱᓇᓱᐊᕈᓯᕆᓚᐅᖅᑕᑦᑕ ᓄᓐᖑᐊᓂ ᐅᖓᓪᓕᕐᒥ 

ᑖᒃᑯᐊ ᑖᒥ ᖁᕕᐊᓇᖅᑐᓕᐊᒃᑯᑦ ᐊᒻᒪᓗ ᐹᓪ ᔫᓯᐱ 

ᐃᓚᒋᔭᐅᓪᓗᑎᒃ ᑖᒃᑯᓄᖓ (ᑐᓵᔨᑎᒍᑦ) ᑐᑦᑕᕐᕕᒃ 

ᐃᓱᒪᑖᑦᓯᐊᓂᕐᒨᒃᑯᓐᓄᑦ. (ᑐᓵᔨᒃᑰᖏᑦᑐᖅ)ᑕᐅᓇᓂ 

ᑐᕌᓐᑑᑉ ᓯᓚᑖᓃᑦᑐᒧᑦ ᒥᓯᓵᒐᓕᐊᖅᓯᒪᓚᐅᕐᒪᑎᒃ. 

ᐊᖏᔪᕐᔪᐊᒻᒪᕆᓐᓂᒃ ᑕᑯᔭᒐᖃᖅᑎᑕᐅᑦᓱᑎᒃ 

ᓴᓇᔭᒥᓂᕐᒥᓂᒃ ᑖᒃᑯᐊᓗ ᑮᓇᐅᔭᓂᒃ 

ᓄᐊᑦᓯᕙᓪᓕᐊᖃᑦᑕᓚᐅᕐᒪᑕ ᐊᓯᖏᓐᓄᑦ 

ᑕᒪᒃᑯᓇᓐᖓᑦ ᑐᕌᖓᓂᐊᖅᑐᓂᒃ. 

 

ᐅᖃᖅᑏ, ᑕᒪᓐᓇ ᐱᕕᖃᖅᑎᑕᐅᒍᓐᓇᓲᖑᒻᒪᑕ 

ᖁᔭᓕᔪᖓ ᑖᒃᑯᐊ ᐅᕕᒃᑲᓛᖁᑎᕗᑦ ᓇᒧᑐᐃᓐᓇᖅ 

ᐊᐅᓪᓚᕈᓐᓇᖅᑎᑕᐅᖃᑦᑕᓲᖑᓪᓗᑎᒃ ᓴᓇᔭᕐᒥᓂᒃ 

ᑎᑎᖅᑐᒐᐅᒐᓗᐊᖅᐸᑦ ᐊᒥᐊᕆᓂᐅᒐᓗᐊᖅᐸᑦ 

ᐱᓕᕆᖃᑎᒌᑦᓱᑎᒃ ᑖᒃᑯᐊ ᓴᖅᑭᑦᓯᖃᑦᑕᓲᖑᒻᒪᑕ 

ᐊᒻᒪᓗ ᐅᐱᒍᓱᓐᓂᕐᒥᓂᒃ 

ᓴᖅᑭᔮᒃᑲᓐᓂᕈᑎᒋᖃᑦᑕᖅᓱᓂᐅᓪᓗ.  

 

ᑖᒃᑯᐊ ᖁᔭᒋᒍᒪᑐᐃᓐᓇᖅᑕᒃᑲ (ᑐᓵᔨᑎᒍᑦ) ᑐᑦᑕᕐᕕᒃ 

ᐃᓱᒪᑖᑦᓯᐊᓂᕐᒧᑦ (ᑐᓵᔨᒃᑰᖏᑦᑐᖅ) ᐊᒻᒪᑦᑕᐅᖅ 

ᓂᕆᐅᑉᐳᖓ ᐊᐅᔭᒃᑯᑦ ᐊᓯᖏᓐᓂᒃ 

ᓴᖅᑭᑦᓯᒃᑲᓐᓂᕈᓐᓇᕐᓂᐊᕐᓂᖏᓐᓂᒃ ᑕᑯᔭᒐᖃᕐᕕᓐᓂ 

ᐅᕝᕙᓗᓐᓃᑦ ᐃᒡᓗᐃᑦ ᓯᓚᑖᒍᑦ ᑕᑯᒍᑦᓯ ᑕᐃᒪ 

ᑖᒃᑯᐊ ᑭᓐᖓᐃᑦ ᐅᕕᒃᑲᓛᖁᑎᖏᓐᓄᑦ  

ᓴᓇᔭᐅᓯᒪᔪᑦ. ᐅᐱᒋᖃᑦᑕᕐᓚᕗᑦ ᒪᑯᐊ.  



ᐊᐃᑉᐱᖅ, ᕕᕝᕗᐊᕆ 28, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3424 

ᖁᔭᓐᓇᒦᒃ, ᐅᖃᖅᑎᑦᓯᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓗᐃᑦ-ᑕᓯᓗᒃ, ᒥᔅᑐ ᔪᐊᔾ ᕼᐃᒃᔅ. 

ᓄᓇᕗᒻᒥ ᐳᐊᑎᑮᑦ ᓯᕗᓂᕆᓯᒪᔭᖏᓐᓄᑦ 

ᑕᖅᑭᕆᔭᖅ (Hᐃᒃᒡ) 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐱᕕᖃᕐᓂᓐᓂ 

ᓂᓪᓕᐅᑎᖃᒐᓛᑲᐃᓐᓇᕈᒪᒐᒪ ᕕᕗᐊᕆᒥ 

ᐱᓕᕆᐊᕆᔭᐅᖃᑦᑕᖅᓯᒪᓂᑯᓂᒃ ᑕᒫᓂ ᐃᖃᓗᖕᓂ 

ᐊᒻᒪᓗ ᐱᔭᕇᖅᓴᕋᐃᓚᐅᖅᖢᑎᒃ ᒫᓐᓇᕈᓘᓚᐅᖅᑐᖅ 

ᓈᑦᑏᖑᔭᕐᒥ. ᕿᕐᓂᖅᑕᓄᑦ ᐃᓕᖅᑯᓯᕐᒥᓂᒃ 

ᐱᖅᑯᓯᕐᒥᓂᒃ ᑕᑯᒃᓴᐅᑎᑦᑎᓚᐅᕐᒪᑕ ᓈᑦᑏᖑᔭᒥ 

ᐱᔭᕇᕈᓯᕐᒥᓂᒃ ᐊᓐᓄᕌᑐᖃᒥᓂᒃ ᐊᑐᖅᖢᑎᒃ. 

ᒪᓕᒐᓕᐅᖅᑏᑦ ᐃᓚᖏᑦ ᑕᐃᑲᓂ ᑕᑯᓚᐅᕐᒥᔭᒃᑲ.  

 

ᐅᖃᖅᑏ, ᓄᓇᕗᒻᒥ ᐃᓄᐃᑦ ᐊᓐᓄᕌᖏᓐᓂᒃ 

ᑕᑯᒃᓴᐅᑎᑦᑎᓚᐅᖅᑐᑦ ᕌᓐᕙᐅᑉ ᓴᓇᐅᒐᖏᓐᓂᒃ 

ᐊᒻᒪᓗ ᐊᒃᓱᐊᓗᒃ ᑕᒪᒃᑯᐊ ᐊᔾᔨᒌᓐᖏᑦᑐᓂᒃ 

ᕿᕐᓂᖅᑕᐃᑦ ᓄᓇᖏᓐᓂ ᐊᓯᖏᓐᓂᓗ 

ᐊᓐᓄᕌᖏᓐᓂᒃ ᑕᑯᒃᓴᐅᑎᑦᑎᓚᐅᖅᑐᑦ ᐊᒻᒪᓗ 

ᓂᕆᓚᐅᓐᖏᑎᓪᓗᒋᑦ ᓱᓕ ᐊᓂᒋᐊᖃᓕᓚᐅᖅᓯᒪᒐᒪ 

ᑭᓯᐊᓂ ᑕᑯᓐᓇᖅᑕᕗᑦ ᐊᒃᓱᐊᓗᒃ ᐱᐅᓚᐅᖅᑐᑦ. 

 

ᕿᕐᓂᖅᑕᐃᑦ ᑕᐃᒃᑯᐊ ᖁᕕᐊᓲᑎᖃᖅᑎᓪᓗᒋᑦ 

ᑕᖅᑭᖃᖅᑎᑕᐅᑎᓪᓗᒋᓪᓗ, ᑕᐃᒃᑯᐊ 

ᐊᕐᕌᒍᑕᒫᑦᑎᐊᖅ ᑕᐃᒪᓐᓇ 

ᐱᓐᖑᐊᖅᑎᑦᑎᖃᑦᑕᖅᑐᑦ ᖁᕕᐊᓲᑎᒋᕙᒃᑲ ᑕᐃᒃᑯᐊ 

ᕿᕐᓂᖅᑕᐃᑦ ᑕᑯᒃᓴᐅᑎᑦᑎᖃᑦᑕᖅᓯᒪᑎᓪᓗᒋᑦ 

ᑕᖅᑭᓕᒫᖅ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᐊᑎᖁᑎᖃᕈᓐᓃᕋᒪ ᑲᔪᓯᓚᑕ. 4. ᐅᖃᐅᓯᒃᑯᑦ 

ᐊᐱᖅᑯᑕᐅᓚᐅᖅᑐᓄᑦ ᑭᐅᔾᔪᑏᑦ. 5. 

ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

ᒪᓕᒐᓕᐅᖅᑎ ᐃᖃᓗᐃᑦ ᑕᓯᓗᒃ, ᒥᔅᑐ ᔪᐊᔾ ᕼᐃᒃᔅ. 

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᐊᖓᔪᖅᑲᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᑖᒃᑯᐊ 

ᐃᓕᓴᕆᔭᐅᑲᑕᕈᓗᔭᕐᓂᐊᖅᑐᒃᓴᐅᕗᑦ ᒫᓃᑦᑐᑦ. 

ᓂᕈᐊᕐᕕᓐᓂᓐᖔᖅᑐᑦ ᑖᒃᑯᐊ ᓇᓗᓇᐃᕈᓇᕋᑦᑕ.  

 

ᔭᓯ ᕙᓚᐅᕆᑎ ᑖᓐᓇ ᐱᓱᕋᔭᕈᓗᔭᖃᑦᑕᕐᒪᑦ 

ᐃᖅᑲᓇᐃᔭᕆᐊᖅᖢᓂ ᐃᓕᓐᓂᐊᕆᐊᖅᖢᓂᓗ. 

ᐃᓕᓐᓂᐊᖏᓐᓇᕋᓱᒃᑐᑯᓗᖕᒪᑦ ᐅᓇ ᑐᓐᖓᓱᖁᕙᕋ. 

ᔭᓯ ᕙᓚᐅᕆᑎ ᑕᒫᓃᑦᑐᖅ.  

 

ᐊᒻᒪᓗ ᐃᓕᓴᐃᔨᐅᖃᑕᐅᔪᖅ ᓂᕈᐊᕐᕕᓐᓃᖅᑰᖅᑐᖅ 

ᓂᑰᓪ ᔫᓄᓪ, ᖁᔭᓐᓇᒦᖅᐸᒋᑦ ᑕᒪᐅᓐᖓᕈᓐᓇᕋᕕᑦ 

ᑲᑎᒪᕐᔪᐊᕐᕕᑦᑎᓐᓄᑦ.  

 

ᐊᒻᒪᓗ ᒪᒥᐊᖦᖢᖓ ᑭᑭᑦᑎᓐᓂᕈᒪ. ᖁᔭᓐᓇᒦᒃ, 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᓂᒃ 

ᐃᓕᓴᖅᓯᓂᖅ. ᒪᓕᒐᓕᐅᖅᑎ ᐃᖃᓗᐃᑦ ᓯᓈ, ᒥᔅᑐ 

ᐹᓪ ᐅᑲᓕᖅ.  

 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᑖᓐᓇ ᐃᓕᓴᕆᔪᒪᓕᕐᒥᔭᕋ ᑖᓐᓇ ᐃᖅᑲᓇᐃᔮᒥᓂᒃ 

ᐃᒫᓪᓚᕆᒃ ᐃᓅᓯᖃᖅᑑᔮᖃᑦᑕᖅᓯᒪᔪᖅ 

ᑕᐅᕗᖓᓕᒫᖅ ᐅᖃᖃᑎᒋᓪᓗᒍ ᐊᒻᒪᓗ  

ᖃᐅᔨᒪᓂᒃᑯᑦ ᑖᓐᓇ ᐃᓕᓴᕆᔭᐅᖅᑲᐅᔪᖅ 

ᐱᔭᕇᖅᐸᓪᓕᐊᓕᕐᒪᑦ. 

ᖃᓄᐃᓕᐅᕐᓂᐊᖅᑐᐊᓘᓕᖅᐳᕐᓕᑭᐊᖅ ᑖᓐᓇ ᑕᐃᕝ  

ᒫᓐᑏᑦ, ᑐᓐᖓᓱᖁᑦᑎᐊᖅᑕᕋ ᖁᔭᓐᓇᒦᖅᑐᒍᓗ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑐᓐᖓᓱᒋᑦ ᒪᓕᒐᓕᐅᕐᕕᖕᒧᑦ. 

(ᑐᓵᔨᑎᒎᕈᓐᓃᖅᑐᖅ) ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐊᒡᒍᒧᑦ, ᒥᔅᑐ ᐹᓪ ᖁᐊᓴ. 

 

ᐊᖓᔪᖅᑲᖅ ᐹᓪ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐃᒻᒪᖄ ᐃᓕᓴᖅᓯᓂᕐᒧᑦ ᑖᓐᓇ 

ᑐᕌᖓᓗᐊᕐᓂᖅᓴᐅᖅᑰᖅᑐᖅ. ᑕᐃᒪ ᐅᐊᑦᑎᐊᖅ 

ᐅᖃᐅᓯᕆᖅᑲᐅᔭᕋᓗᐊᕋ ᑭᓯᐊᓂ 

ᐃᓕᓴᕆᒃᑲᓐᓂᕈᒪᔭᕋ ᔭᑯᕋᐃᔭᔅ ᑯᓄᒃ. ᖃᓪᓗᓈᑎᑐᑦ 

ᔮᑯᕋᐃᔭᔅ ᐃᓄᒃᑎᑐᓪᓗ ᓴᖅᑭᓕᐊᓯ.  

 

ᑖᓐᓇ ᖃᐅᔨᒪᖕᒥᒐᒃᑯ ᐊᑯᓂᐅᔪᖅ ᐅᑭᐅᓂᒃ 

ᐊᒥᓱᓂᒃ. ᑕᐃᔅᓱᒪᓂ ᐃᖅᑲᐅᒪᐃᓐᓇᖅᐸᒃᑲᒃᑯ 

ᒪᒃᑯᒃᖢᓄᒃ ᑐᒃᑐᓕᐊᓚᐅᖅᓯᒪᒐᓐᓄᒃ ᓱᓇᐅᕝᕙ 

ᐅᓪᓗᓂᒃ 7−ᓂᒃ ᐊᔪᖅᓯᐅᖅᑲᓂᐊᓕᖅᑎᓪᓗᑕ. 

ᐱᕐᓕᓕᖅᑎᓪᓗᑕ ᓇᓂᔭᐅᓚᐅᖅᓯᒪᒐᑦᑕ ᑕᕝᕙ 

ᐅᓪᓗᒥ ᑕᒫᓃᑉᐳᒍᒃ.  

 

>>ᐃᓪᓚᖅᑐᑦ 

 

ᐱᖃᑎᒐ ᑕᕐᕆᔭᓕᐅᖅᑎᐅᖦᖤᖅᐳᖅ ᐅᕙᖓ ᑕᒫᓂ 

ᒪᓕᒐᓕᐅᖅᑎᐅᓪᓗᖓ. ᑐᓐᖓᓱᑦᑎᐊᖁᔭᕋ ᔮᑯᕋᐃᔭᔅ 

ᑯᓄᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᑐᓐᖓᓱᑦᑎᐊᕆᑦ ᒪᓕᒐᓕᐅᕐᕕᖕᒧᑦ. 

ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ, 

ᒪᓕᒐᓕᐅᖅᑎ ᐊᕐᕕᐊᓄᑦ ᐊᒻᒪ ᑎᑭᕋᕐᔪᐊᕐᒧᑦ ᒥᔅᑐ 

ᔪᐊᔾ ᖁᒃᓱᒃ. 

 

ᐊᖓᔪᖅᑲᖅ ᔪᐊᔾ ᖁᒃᓱᒃ: ᐅᖃᖅᑎᑦᑎᔩ, 

ᒪᓕᒐᓕᐅᖅᑎᐅᖃᑎᒐ ᖁᕕᐊᓇᖅᑐᒥᒃ 

ᐃᒡᓚᕐᓇᖅᑐᒥᒃ ᐅᓂᑉᑳᕐᒪᑦ ᖁᕕᐊᒋᕙᕋ.  

 

ᐅᖃᖅᑎᑦᓯᔨ, ᐅᑉᓗᒥᑦᑕᐅᖅ ᐃᓕᑕᖅᓯᒍᐊᕋᒪᐃᓛᒃ 

ᐃᓕᑕᖅᓯᒐᔪᓗᐊᓐᖏᓇᑉᑕᐃᓛᒃ ᐃᓚᖏᑎᒍᑦ 

ᑭᓯᐊᓂ ᑕᒫᓃᑦᑐᖃᓕᕌᖓᑦ ᐱᖃᓐᓈᑉᑎᑉᓂᒡᓘᓐᓃᑦ 

ᐃᖅᑲᐅᒪᔭᑉᑎᓐᓂᒡᓘᓐᓃᑦ ᖁᕕᐊᓇᖅᐸᖕᒪᑦ 

ᐃᓕᑕᕆᔫᓪᓗᐊᕋᑉᑎᒍᑦ. 

ᐅᖃᖅᑎᑦᑎᔩ,  

ᐃᓕᑕᖅᓯᖃᑕᐅᒍᐊᖅᑐᖓ ᐅᑉᓗᒥ ᑕᒫᓃᑦᑐᒥᒃ 

ᑕᐃᑉᓱᒪᓃᓛᒃ ᒪᒃᑯᓚᐅᖅᓯᒪᒐᑉᑕᐃᓛᒃ ᑕᒪᑉᑕ 

ᒪᒃᑯᒃᖢᑕ. ᒪᒃᑯᖃᑎᒋᕙᓚᐅᖅᓯᒪᒐᑉᑯ ᐊᕐᕕᐊᕐᒥ, 

ᐊᕐᕕᐊᕐᓄᑦ ᓅᓚᐅᖅᓯᒪᖕᒪᑦ ᒪᒃᑯᒃᖢᓂ 

ᐃᓕᓐᓂᐊᖃᑎᒋᓗᕿᔫᒐᓗᐊᖅ ᐊᕐᕕᐊᕐᒥ 

ᑎᐊ’ᓇᐃᖃᑎᒋᓚᐅᖅᓯᒪᒐᑉᑯ ᐅᑉᓗᒥ ᑕᑯᒐᑉᑯ 

ᖁᕕᐊᓱᓚᐅᕋᒪ ᖃᓄᐃᓐᖏᑦᓯᐊᒥᐊᖅᖢᓂᓗ. 

ᐃᓕᑕᕆᒍᐊᕋᑉᑯ ᓯᐊᕋ ᕕᓕᓐ ᒫᓃᒻᒪᑦ ᐅᑉᓗᒥ. 

ᑐᓐᖓᓱᑦᑎᐊᕆᑦ ᒪᓕᒐᓕᐅᕐᕕᖕᒧᑦ, 

ᑐᓐᖓᓱᒃᑎᑕᐅᓂᐊᖅ ᒪᓕᒐᓕᐅᖅᑎᐅᖃᑎᒻᓄᑦ. 

ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᑐᓐᖓᓱᑦᑎᐊᕆᑦ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᐊᕐᕕᐊᑦ ᓂᒋᐊᓄᑦ, ᒥᔅᑐ ᔫ ᓴᕕᑲᑖᖅ. 

 

ᐊᖓᔪᖅᑳᖅ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᒥᓂᔅᑕᐅᓂᕐᒧᑦ 

ᐅᖃᐅᓯᒋᖅᑲᐅᔭᕐᓂ ᐃᓕᑕᖅᓯᖅᑲᐅᒐᒪ ᑕᐃᕕᑦ 

ᒫᓐᑏᑦ, ᑭᓯᐊᓂᓕ ᒫᓐᓇ ᐃᓕᓴᕆᔪᒪᓪᓗᒍ 

ᒫᓐᓇᐅᔪᖅ, ᑕᐃᕕᑦ ᒫᓐᑏᑦ ᓄᓕᐊᖓᓗ ᓯᐅᓪᕕᐊ. 

ᖃᐅᔨᒪᔪᖓ ᓄᓕᐊᖓᑕ 

ᐱᔭᔅᓴᖃᖅᑎᕕᔾᔪᐊᕐᓂᐊᕐᒪᒍ 

ᐱᕕᔅᓴᖃᕐᓂᖅᓴᐅᒻᒪᕆᓐᓂᐊᓕᕐᒪᑦ. 

 

>>ᐃᓪᓚᖅᑐᑦ 

 

(ᑐᓵᔨᒃᑰᖏᑦᑐᖅ) ᐅᖃᖅᑏ, ᐃᓕᑕᕆᔪᒪᒻᒫᖅᖢᒍ 

ᓯᐅᕋ ᕕᓕᓐ, ᐊᕐᕕᐊᕐᒥᐅᑕᕕᓂᐅᔅᓱᓂ 

ᑕᐃᑲᓃᖃᑦᑖᓚᐅᖅᖢᓂ. ᑕᕝᕙᓂ 

ᑐᓐᖓᓱᑦᑎᐊᕆᑦᑎ. ᒪ’ᓈ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᑐᓐᖓᓱᑦᑎᐊᕆᑦ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᐅᖅᓱᖅᑑᒧᑦ, ᒥᔅᑐ ᑑᓂ ᐋᖁᐊᖅ. 

 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᐃᓕᓴᖅᓯᒍᒪᖕᒥᔪᖓ 

ᓂᕈᐊᖅᑎᓐᓃᖃᑕᐅᔪᖅ. ᑕᑯᔭᕌᖓᒃᑰᓇ 

ᑕᒃᖠᕙᓪᓕᐊᑐᐃᓐᓇᖅᑐᐊᓘᖃᑦᑕᕐᖓᓂᓐᓇ, ᒪᐃᑯ 

ᔫᕗᓪ. ᐊᕐᕌᓂᐅᖅᑰᖅᑐᕐᖑᓇ  



ᐊᐃᑉᐱᖅ, ᕕᕝᕗᐊᕆ 28, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3426 

ᐅᑭᐅᖅᑕᖅᑐᒥ ᒪᒃᑯᒃᑐᑦ ᑲᓇᑕᐅᑉ ᓯᓚᑖᓄᑦ 

ᐃᓕᓐᓂᐊᕆᐊᖅᓯᒪᓚᐅᖅᓯᖕᒻᒪᑦ. ᐊᕙᑎᓕᕆᓂᕐᒥᒃ 

ᑖᓐᓇ ᐃᓕᓐᓂᐊᖅᑐᑯᓗᒃ. 

 

ᐊᐃᑉᐸᖓ ᓂᕈᐊᖅᑎᒋᓐᖏᑕᕋᓗᐊᕋ ᓄᐊᑯᓗᒐ 

ᑕᕝᕙᓃᖃᑕᐅᔪᖅ, ᐃᓕᓴᕆᔪᒪᓪᓗᒍ ᐊᑎᖃᖅᑐᖅ 

ᑕᐃᕕᑦ ᐋᕐᑯᐊᖅ ᓄᑲᖅᑎ. 

 

>>ᐃᓪᓚᖅᑐᑦ 

 

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᒪᓕᒐᓕᐅᕐᕕᖕᒧᑦ ᑐᓐᖓᓱᑦᑎᐊᕆᑦ. 

ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

ᒪᓕᒐᓕᐅᖅᑎ ᑕᓯᐅᔭᕐᔪᐊᒧᑦ, ᒥᔅᑐ ᕋᒻᐴᑦ. 

 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 

ᖃᑯᑎᒃᑯᐊᓗᒃᑕᐅᖅ ᐃᓕᓴᖅᓯᖃᑦᑕᕐᒥᒐᒪ 

ᒪᓕᒐᓕᐅᕐᕕᖕᒦᑦᑐᓂᒃ. ᒪᕐᕉᖕᓂᒃ ᐃᓕᓴᖅᓯᔪᒪᔪᖓ 

ᓴᓂᑭᓗᐊᕐᒥᐅᑖᖕᓂᒃ ᐃᖃᓗᖕᓂ ᓯᓚᑦᑐᖅᓴᕐᕕᖕᒥ 

ᐃᓕᓐᓂᐊᕆᐊᖅᑑᒃ ᐊᕙᑎᓕᕆᓂᕐᒥᒃ. 

ᑐᓐᖓᓱᖁᕚᒃᑲᒃ ᔫᓇ ᕿᑦᑐᓱᒃ ᐊᒻᒪᓗ ᒥᒃ ᐊᐸᑲᖅ 

ᒪᓕᒐᓕᐅᕐᕕᖕᒧᑦ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᑐᓐᖓᓱᑦᑎᐊᕆᑦ 

ᒪᓕᒐᓕᐅᕐᕕᖕᒧᑦ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᓇᑦᑎᓕᖕᒧᑦ, ᒥᔅᑐ ᐃᒥᓕᐊᓄ ᕿᓐᖑᖅ. 

 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᑖᒃᑯᑐᓇᖅ 

ᒪᓕᒐᓕᐅᖅᑎᐅᖃᑎᑉᑐᑦ ᐃᓕᑕᖅᓯᔪᓐᓇᖏᓐᓇᒪ  

ᑕᒫᓃᓐᓂ, ᐃᓕᑕᖅᓯᔪᒪᓪᓗᖓ ᑖᓐᓇ 

ᑭᒡᒐᖅᑐᖅᑕᒻᓃᓐᖏᒃᑲᓗᐊᖅᑐᖅ, ᐃᓚᒋᓪᓗᒍ 

ᓇᒻᒥᓂᕆᓪᓗᒍ, ᓄᓕᐊᕐᒪ ᐊᓂᒋᑉᓗᓂᐅᒃ 

ᐃᓪᓗᕆᒻᒪᒍ ᐊᑭᕙᒋᕙᕋ, ᐊᑏᒻ ᕼᐋᑦᓚᕆ. 

ᐃᑲᔪᖃᑦᑕᖅᑐᖅ  

ᓯᕗᓂᕐᒥ ᑖᕙᓂ ᐅᑭᐅᒃᑯᑦ ᐅᓚᖅᑭᕕᔾᔪᐊᖅᑎᓪᓗᒋᑦ 

ᑐᓵᔨᐅᖃᑦᑕᖅᓯᒪᓕᖅᑐᓂ ᑕᒫᓂ. ᑖᓐᓇ 

ᐃᓕᑕᕆᔭᐅᖁᕙᕋ ᒪᓕᒐᓕᐅᕐᕕᐅᑉ ᐃᓗᐊᓂ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑐᓐᖓᓱᒋᑦ ᒪᓕᒐᓕᐅᕐᕕᖕᒧᑦ. 

(ᑐᓵᔨᒃᑰᖏᑦᑐᖅ) ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᐅᖅᑯᕐᒥᐅᓄᑦ, ᒥᔅᑐ ᐸᐅᓚᓯ ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᐅᕙᖓᑦᑕᐅᖅ ᐃᓕᓴᖅᓯᔪᒪᓪᓗᖓ ᑕᒫᓂ 

ᓄᓇᖅᑲᑎᒋᔭᕋ ᑖᓐᓇ ᑭᒡᒐᑐᖅᑕᕐᓃᖔᖅᓯᒪᔪᖅ, ᔭᓂ 

ᒨᓯᓯ. ᑖᓐᓇ 

ᐱᓐᖑᐊᕆᐊᖅᑐᖃᑕᐅᓯᖃᑦᑕᖅᓯᒪᒻᒪᕆᒃᑲᒥ 

ᐊᒥᓱᐊᖅᑎᒻᒪᕆᑦᑐᓂ ᓄᓇᕘᒥ 

ᑭᒡᒐᖅᑐᐃᖃᑕᐅᖃᑦᑕᖅᓯᒪᓪᓗᓂ 

ᖃᓄᑐᐃᓐᓇᑦᑎᐊᕐᓗ 

ᐱᓐᖑᐊᖃᑕᐅᔭᖅᑐᖃᑦᑕᖅᓯᒪᒻᒪᕆᖕᒪᑦ. ᐊᒃᓱᐊᓗᒃ 

ᐅᐱᒋᖃᑦᑕᖅᓯᒪᔭᕗᑦ ᓄᓇᑦᑎᓐᓂᒥᐅᑎᒍᑦ ᑖᓐᓇ 

ᐱᓕᕆᒃᑲᒻᒪᕆᐅᓪᓗᓂ ᐊᒻᒪᓗ ᒫᓐᓇ 

ᐊᕙᑎᓕᕆᓂᕐᒧᑦ ᐃᓕᓐᓂᐊᖃᑕᐅᒻᒪᑦ 

ᑐᓐᖓᓱᑦᑎᐊᖁᕙᕋ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᑐᓐᖓᓱᑦᑎᐊᕆᑦ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᐃᖃᓗᒃᑑᑦᑎᐊᕐᒧᑦ, ᒥᔅᑐ ᑮᑦ ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᑖᓐᓇ ᐃᓕᓴᕆᔭᐅᓯᒫᓂᓕᕋᓗᐊᖅᑎᓪᓗᒍ 

ᐊᑎᑦᑎᐊᓐᓂᒃ ᒪᓕᒐᓕᐅᖅᑎᒧᑦ. ᑖᓐᓇ ᐊᑯᓂᐊᓗᒃ 

ᓄᓇᑦᑎᓐᓃᓕᖅᑐᖅ ᓂᕈᐊᖅᑎᒋᓪᓗᒍᓗ 

ᑐᓐᖓᓱᖁᕙᕋ ᐊᑏᒪ ᕼᐊᑦᓚᕆ. ᑐᓐᖓᓱᒋᑦ, ᐊᑏᒪ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᕐᕕᖕᒧᑦ 

ᑐᓐᖓᓱᑦᑎᐊᕆᑦ. ᒪᓕᒐᓕᐅᕐᕕᖕᒧᑦ  



ᐊᐃᑉᐱᖅ, ᕕᕝᕗᐊᕆ 28, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐳᓛᕆᐊᖅᓯᒪᔪᓄᑦ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᕿᑭᖅᑖᓗᑉ ᓂᒋᐊᓄᑦ, ᒥᔅᑐ ᑕᐃᕕᑦ ᔪᐊᓇᓯ. 

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ 

ᐃᓕᓴᖅᓯᒍᒪᔪᖓ ᓯᕗᓪᓕᕐᒥ ᑭᒻᒥᕈᒻᒥᓐᖔᖅᓯᒪᔪᒥᒃ 

ᑕᒪᐅᖓ ᐃᓕᓐᓂᐊᕆᐊᖅᓯᒪᔪᖅ ᑭᐊᕋᓐ ᓄᓐᖓᖅ 

ᐊᒻᒪᑦᑕᐅᖅ ᐊᐃᑉᐸᖓ ᐃᓕᑕᕆᒍᒪᔭᕋ ᑐᓵᔨᐅᓂᕐᒧᑦ 

ᐃᓕᓐᓂᐊᖅᑎᐅᖃᑕᐅᔪᖅ ᓖᑎᐊ ᕿᐊᑦᓱᒃ. 

 

ᐊᒻᒪᑦᑕᐅᖅ ᐱᖓᔪᐊᑦ ᐃᓕᓴᕆᒍᒪᒻᒥᔭᕋ 

ᖁᑦᑎᑦᑐᒻᒥᐅᑦᓴᔭᖅ ᕿᑦᑎᓐᓂᖅᐹᒥ ᐊᐅᓱᐃᑦᑐᕐᒥ 

ᐃᑦᑐᐊᖓ ᐊᕿᐊᕈᖅ. ᑖᓐᓇ ᓂᑯᕕᖓᓪᓗᓂ 

ᓯᑐᕋᖅᓯᑎᐅᓂᖅᐹᖑᖃᑕᐅᕙᓪᓚᐃᔪᖅ ᓄᓇᕗᒻᒥ 

snowboard, ᑕᐃᒪ ᐊᔾᔨᓕᐅᖅᓯᒪᔭᖓ 

ᖃᕆᓴᐅᔭᒃᑯᑦ ᕿᒥᕐᕈᒍᓐᓇᖅᑕᓯ. ᖁᔭᓐᓇᒦᒃ, 

ᐅᖃᖅᑏ 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᑐᓐᖓᓱᑦᑎᐊᕆᑦ 

ᒪᓕᒐᓕᐅᕐᕕᖕᒧᑦ. ᒪᓕᒐᓕᐅᕐᕕᖕᒧᑦ 

ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒪᓕᒐᓕᐅᖅᑎ 

ᐊᐃᕕᓕᖕᒧᑦ, ᒥᔅᑐ ᔅᑏᕝ ᒪᑉᓴᓚᒃ. 

 

ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐃᓕᑕᕆᔭᐅᕌᓂᖅᑲᐅᔫᒐᓗᐊᖅ ᐃᓕᑕᖅᓯᓂᐊᕋᒪ. 

ᐃᓕᑕᕆᔪᒪᓪᓗᒍ ᐊᕐᕕᐊᕐᒥᐅᑕᓂᒃ 

ᐃᓕᑕᕆᔭᐅᖅᑲᐅᖕᒪᑦ ᑭᓯᐊᓂ ᐅᖃᕈᒪᔪᖓ ᓇᐅᔮᓂ 

ᐃᓅᓂᑰᖕᒪᑦ ᑕᐃᑲᓐᖔᓪᓚᑦᑖᖅᓯᒪᓂᑰᓪᓗᓂᓗ ᓯᐊᕋ 

ᕝᓕᓐ ᑐᓐᖓᓱᖁᕙᕋ ᑕᒡᕙᓂ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᒪᓕᒐᓕᐅᕐᕕᖕᒧᑦ ᑐᓐᖓᓱᑦᑎᐊᕆᑦ. 

ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. 

ᒪᓕᒐᓕᐅᖅᑎ ᐃᖃᓗᐃᑦ ᓂᐊᖁᓐᖒ, ᒥᔅ ᐹᑦ 

ᐊᕐᓇᒃᑲᖅ. 

 

ᐊᕐᓇᒃᑲᖅ: ᖁᔭᓐᓇᒦᒃ, ᐅᖃᖅᑎᑦᑎᔩ, 

ᐅᕙᖓᐅᓕᑕᐃᓐᓇᖅᑐᖅ.  

 

ᐃᓕᓴᕆᒃᑲᓐᓂᕈᒪᔭᒃᑲ ᑕᐃᒃᑯᐊ 

ᐅᖃᐅᓯᕆᖅᑲᐅᒐᓗᐊᕐᒥᔭᒃᑲ 

ᓯᓚᑦᑐᖅᓴᕐᕕᖕᒥᓐᖔᖓᔪᑦ ᑖᒃᑯᐊ 

ᑕᕝᕗᓐᖓᖅᓯᒪᔪᑯᓗᒻᒪᑕ ᓂᑯᕕᓐᓂᐊᖅᐳᓯ ᐊᑏᑦ 

ᑕᐃᒍᒃᑯ. ᐋᓐᔨᓚ ᓇᑲᓱᒃ, ᕖᓕᒃ ᓂᑭ ᐱᔅᑯ, ᔭᓯ 

ᕙᓚᐅᕆᑎ, ᒫᑦᑎ ᑖᑎ ᐊᒻᒪᓗ ᐃᓕᓴᐃᔨᖓ ᓂᑰᓪ 

ᔫᓄᓪ. ᑐᓐᖓᓱᒋᔅᓯ, ᖁᕕᐊᓇᖅ ᑕᕝᕗᓐᖓᒻᓯᒪᒐᔅᓯ.  

 

>>ᐸᑦᑕᑐᖅᑐᑦ 

 

ᐊᒻᒪᓗᑦᑕᐅᖅ ᐃᓕᓴᕆᔭᐅᖅᑲᐅᔫᒐᓗᐊᖅ ᑭᓯᐊᓂ 

ᐃᓄᒃᑐᒍᑦ ᐃᕐᖑᑕᕆᓪᓚᕆᑦᑖᓗᒋᒐᒃᑯ ᐃᑦᑐᐊᖓ 

ᐊᕿᐊᕈᖅ ᑖᕙᓃᒻᒪᑦ, ᑐᓐᖓᓱᒋᑦ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᑦ 

ᑐᓐᖑᓱᑦᑎᐊᕐᓕᑦ. ᖃᐃᖁᔭᐅᓵᖅᑐᑦ. 

ᒪᓕᒐᓕᐅᕐᕕᖕᒧᑦ ᐳᓛᕆᐊᖅᓯᒪᔪᓂᑦ.  

 

ᐊᑎᖁᑎᖃᕈᓐᓃᕋᒪ, ᑲᔪᓯᓗᑕ ᑲᑎᒪᔾᔪᑎᒃᓴᑦᑎᓐᓄᑦ. 

6. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 

ᐃᖃᓗᐃᑦ ᓂᐊᖁᓐᖑ, ᒥᔅ ᐹᑦ ᐊᕐᓇᒃᑲᖅ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 621 - 4(3): ᓄᓇᕗᑦ ᒐᕙᒪᒃᑯᑦ 

ᑭᐅᔾᔪᑎᖏᑦ ᐱᖁᔨᕗᖔᕈᑕᐅᓯᒪᔪᓄᑦ 

(ᐊᕐᓇᒃᑲᖅ) 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑏ, ᐅᓇ ᓯᕗᓕᖅᑎᒧᑦ ᐊᐱᖅᑯᑎᒋᔪᒪᔭᕋ. 

ᐅᓇ ᐊᒃᓱᐊᓗᒃ ᐱᔭᕐᓂᖅᑐᖅ ᐊᐱᖅᑯᑎᒋᓂᐊᖅᑕᕋ. 

ᓯᕗᓕᖅᑎ ᖃᓄᖅ ᑎᓕᐅᕆᓯᒪᕙ ᒥᓂᔅᑕᖁᑎᒥᓂᒃ 

ᐅᐱᒍᓱᒋᐊᖃᕐᓂᕐᒥᓂᑦ 

ᐱᖁᔨᕗᖔᓕᐊᕆᔭᐅᖃᑦᑕᖅᑐᑦ ᐊᖏᖅᑕᐅᓯᒪᔪᓪᓗ 

ᒪᓕᒐᓕᐅᕐᕕᖕᒧᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓄᓇᕗᒻᒧᑦ ᓯᕗᓕᖅᑎᒻᒪᕆᒃ, 

ᒥᔅᑐ ᐲᑕ ᑕᑉᑐᓇ. 

ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ, ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ 

ᐊᐱᖅᑯᑎᒋᖕᒪᒍ. ᓇᐅᒃ, ᑎᓕᐅᕆᓯᒪᓐᖏᑦᑎᐊᖅᑐᖓ 

ᒥᓂᔅᑕᐃᑦ ᑲᑎᒪᔨᖏᓐᓂᒃ ᐱᖁᔨᕗᖔᑦ 

ᐱᔾᔪᑎᒋᓪᓗᒋᑦ. ᓄᕕᐱᕆ 2014−ᒦᒃᑯᐊ 

ᐱᖁᔨᕗᖔᓕᐅᖅᑕᐅᖃᑦᑕᖅᓯᒪᖕᒪᑕ 

ᖃᐅᔨᓴᐃᖁᔭᐅᓪᓗᑕ ᐊᐅᓚᑦᑎᔾᔪᑎᒋᔭᐅᓂᐊᖅᑐᓂᒃ 

ᒐᕙᒪᒃᑯᓐᓄᑦ ᐊᒻᒪᓗ ᖃᓄᖅᑑᕈᑎᒋᔭᐅᓂᐊᖅᑐᑦ 

ᐊᔾᔨᒌᓐᖏᑦᑐᑦ ᐊᑐᖅᑕᐅᔪᓐᓇᓛᖅᑐᖅ ᐱᔾᔪᑎᓕᒃ 

ᕿᑭᖅᑕᓂ ᐋᓐᓂᐊᕕᖕᒥ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ 

ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑕᐃᓯᖅᑲᐅᓐᖏᑦᑐᖓ ᐱᖁᔨᕗᖔᕐᒥᒃ ᑕᐃᔅᓱᒥᖓ 

ᑕᐃᔭᕐᓂᒃ ᑭᓯᐊᓂ ᐱᖁᔨᕗᖔᓕᐊᕆᔭᐅᖃᑦᑕᖅᑐᓂᒃ 

ᐅᖃᐅᓯᖃᖅᑲᐅᔪᖓ. ᐊᒻᒪ ᓂᕈᐊᖅᑕᐅᓚᐅᖅᑎᓪᓗᑕ 

ᑕᐃᒃᑯᐊ ᐱᖁᔨᕗᖔᓕᐊᕆᔭᐅᖃᑦᑕᖅᑐᑦ. ᑕᐃᒃᑯᐊ 

ᐅᖃᐅᓯᕆᓗᐊᓐᖑᐊᖅᑕᒃᑲ.  

 

ᓄᕕᐱᕆ 5, 2015-ᖑᑎᓪᓗᒍ ᒪᓕᒐᓕᐅᖅᑏᑦ 

ᐊᖏᖅᓯᓚᐅᖅᓯᒪᔪᑦ ᐱᖁᔨᕗᖔᕐᒥᒃ 

ᓅᑕᐅᓚᐅᖅᓯᒪᔪᒥᒃ ᐃᖃᓗᐃᑦ ᑕᓯᓗᖕᒧᑦ 

ᐊᐃᑉᐱᖅᑕᐅᓪᓗᓂ ᐊᕐᕕᐊᑦ ᓂᒋᐊᑦ 

ᒪᓕᒐᓕᐅᖅᑎᐊᓄᑦ.  

ᐃᖃᓗᐃᑦ ᑕᓯᓗᑉ ᐱᖁᔨᕗᖔᓕᐊᖓ 

ᐅᖃᓚᐅᖅᓯᒪᔪᑦ ᒐᕙᒪᒃᑯᓐᓄᑦ 

ᐅᓂᒃᑳᓕᐅᖁᔭᐅᓪᓗᑎᒃ ᐆᒻᒪᖅᑯᑎᓕᕆᕖᑦ 

ᐱᓕᕆᕕᐊ ᖃᓄᐃᓕᐅᖃᑦᑕᕐᒪᖔᑦ ᒐᕙᒪᒃᑯᑦ 

ᒪᓕᒐᓕᐅᖅᑏᑦ ᐱᔪᒪᔭᖏᓐᓂᒃ ᑐᒃᓯᕌᖏᓐᓂᒡᓗ 

ᒪᓕᖃᑦᑕᕆᐊᓖᑦ ᐊᒻᒪᓗ ᑖᒃᑯᐊ ᐅᓂᒃᑳᑦ 

ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓚᐅᖅᓯᒪᓪᓗᑎᒃ ᔫᓂ 8, 

2016−ᒥ. 

 

ᑖᓐᓇ ᓯᕗᓕᖅᑎᖃᐃ ᒐᕙᒪᒃᑯᓐᓂᒃ 

ᐊᔭᐅᖅᑐᐃᔪᓐᓇᖅᐸ ᑕᐃᒫᑐᐃᓐᓇᖅ ᑕᐃᒃᑯᐊ 

ᐱᖁᔨᕗᖔᕈᑏᑦ ᒪᓕᒐᓕᐅᕐᕕᖕᒥ 

ᐊᓂᒍᖅᑎᑕᐅᖃᑦᑕᖅᑐᑦ 

ᐱᓕᕆᐊᕆᔭᐅᖃᑦᑕᖁᓪᓗᒋᑦ ᐊᒻᒪ  

ᐱᖁᔨᕗᖔᓕᐅᓚᐅᖅᓯᒪᒐᓗᐊᕋᑦᑕ ᕿᑭᖅᑕᓂ 

ᐋᓐᓂᐊᕕᒃ ᑲᑎᒪᔨᑖᕆᐊᖃᕐᓂᖓᓂᒃ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᖁᔭᓐᓇᒦᒃ. 

ᓯᕗᓕᖅᑎ ᓄᓇᕗᒻᒧᑦ, ᐲᑕ ᑕᑉᑐᓇ. 

 

ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᓐᓇᒦᖅᐸᕋ ᐊᐱᖅᑯᑎᑦᑎᐊᕚᓗᖕᒥᒃ 

ᐊᐱᕆᖕᒪᑦ. ᐅᖃᖅᑏ, ᑕᐃᒃᑯᐊ ᐱᓕᕆᐊᒃᓴᓂᒃ 

ᑎᓕᓯᖃᑦᑕᖅᑐᖓ ᒥᓂᔅᑕᐃᑦ ᑭᓱᓕᕆᓂᐊᕐᒪᖔᑦᑕ 

ᐱᖁᔨᕗᖔᕈᑏᑦ ᑕᐃᒃᑯᐊ ᒪᓕᒐᓕᐅᕐᕕᖕᒥ 

ᐊᓂᒍᖅᑎᑕᐅᓚᐅᖅᑐᑦ ᐱᔾᔪᑎᒋᓪᓗᒋᑦ ᐊᒻᒪᓗᑦᑕᐅᖅ 

ᐅᖃᖅᑏ, ᕿᒥᕐᕈᓇᓕᕐᒪᑕ ᐊᔾᔨᒌᓐᖏᑦᑐᓂᒃ 

ᑕᐃᒃᑯᓂᖓ ᐊᐅᓚᑦᑎᔾᔪᑎᓂᒃ ᒐᕙᒪᒃᑯᑦ 

ᐋᓐᓂᐊᕕᖓᓐᓂ ᕿᑭᖅᑕᓂ ᐋᓐᓂᐊᕕᖓᓐᓂ 

ᐃᖃᓗᖕᓂ. ᐱᖁᔨᕗᖔᖅᑕᖃᓚᐅᖅᓯᒪᖕᒪᑦ 

ᓴᖅᑭᑦᑎᖁᔨᓪᓗᑎᒃ ᐅᓂᒃᑳᓕᐊᒥᒃ. 

 

ᑎᓕᐅᖅᐸᒃᑲ ᒪᓕᒐᓕᐅᖅᑏᑦ ᒥᓂᔅᑕᒥᒃ 

ᐃᖅᑲᓇᐃᔭᖃᑎᖃᖁᓪᓗᒍ ᑕᐃᒪᓐᓇᐃᓐᓂᐊᕐᒪᑕ 

ᑖᒃᑯᐊ ᐊᔾᔨᒌᓐᖏᑦᑐᑦ ᐃᔾᔪᐊᒐᒃᓴᐃᑦ 

ᐊᑐᖅᑕᐅᔪᓐᓇᖅᑐᑦ ᖃᐅᔨᓴᐃᔾᔪᑎᐅᖃᑦᑕᖅᑐᑦ 

ᐊᑐᐃᓐᓇᐅᔪᑦ ᖃᐅᔨᓴᐃᔾᔪᑎᕕᓂᐅᔪᑦ. ᑭᓯᐊᓂ 

ᐱᓪᓚᑦᑖᖅᑎᒍᑦ ᖃᓄᐃᒻᒪᒃᑭᐊᕐᖓᐃᑦ ᑖᓐᓇ 

ᒪᓕᒐᓕᐅᖅᑎ ᐅᖃᖃᑎᖃᕈᓐᓇᓐᖏᓚᖅ ᒥᓂᔅᑕᒥᒃ 

ᐅᓄᖅᑯᐊᓗᖕᓂᒃ ᕿᒥᕐᕈᓇᓚᐅᕐᒪᑕ. ᑖᒃᑯᓄᖓ 

ᓇᓖᕌᕈᑎᓂᒃ ᐊᔾᔨᒌᓐᖏᑦᑐᓪᓗ ᑕᐃᒃᑯᐊ 

ᓂᕈᐊᖅᑕᐅᓯᒪᔪᑦ ᐊᑐᖅᑕᐅᓂᐊᖅᑐᑦ ᐋᓐᓂᐊᕕᖕᒧᑦ 

ᓯᕗᓪᓕᖅᐹᒥ ᐊᓪᓗᕈᑎᐅᖕᒪᑦ. 

 

ᖃᐅᔨᒪᔪᐃᓐᓇᐅᒐᔅᓯ ᑲᑎᒪᔩᑦ ᐋᓐᓂᐊᕕᖕᒧᑦ 

ᑐᑭᖃᕋᔭᖅᑐᖅ ᐃᒪᓐᓇ ᐃᓗᓕᖃᕐᓗᓂᓗ ᓲᕐᓗ 

ᓴᖑᑎᑕᐅᔭᕆᐊᖃᕋᔭᕐᒪᑕ ᓅᑎᑕᐅᓗᑎᒃ 

ᑮᓇᐅᔭᖅᑐᕈᑎᒃᓴᖏᑦ, ᐃᖅᑲᓇᐃᔭᖅᑎᖏᑦ 

ᐊᒻᒪᓗᑦᑕᐅᖅ ᑮᓇᐅᔭᒃᑯᕕᓕᕆᕝᕕᖓᓂ ᑕᐃᒃᑯᐊ 

ᐱᓕᕆᕕᖓ ᑕᐃᒪᓐᓇ ᐃᖅᑲᓇᐃᔭᖅᑎᓂᒃ 

ᐊᒥᒐᖅᓯᓗᐊᕋᑦᑕ ᓯᕗᓪᓕᖅᐹᒥ ᐊᓪᓕᕐᓂᕆᔭᕗᑦ 

ᑖᒃᑯᐊ ᐅᖃᐅᔾᔨᒋᐊᖅᑏᑦ ᑖᒃᑯᐊ 

ᑲᑎᒪᔨᒋᓂᐊᕐᓗᓂᒋᑦ ᐅᖃᐅᔾᔨᒋᐊᖅᑎᐅᓗᑎᒃ 

ᖃᓄᐃᑦᑐᓂᒡᓗ ᐱᓕᕆᔪᓐᓇᕐᒪᖔᑕ 

ᓇᓗᓇᐃᖅᓯᓗᑎᒃ ᐃᖅᑲᓇᐃᔭᕈᑎᒋᓂᐊᖅᑕᑦᑎᓐᓂᒃ. 

 

ᐅᖃᖅᑏ, ᑖᒃᑯᓂᖓ ᖃᖓᑕᓲᒃᑯᑦ ᐃᑭᒪᖃᑦᑕᕋᑦᑕ 

ᑖᒃᑯᐊ ᐃᓛᒃᑰᖅᑕᕐᓗᒋᑦ ᐱᓕᕆᓂᐊᖅᑕᕗᑦ.  

ᐊᖏᔪᐊᓗᓚᐅᕐᒪᑦ ᐱᓕᕆᐊᒃᓴᖅ ᑖᓐᓇ ᑮᓇᐃᔭᐃᑦ 

ᓴᖑᑎᑕᐅᖔᕐᓂᐊᕐᒪᑕ  



ᐊᐃᑉᐱᖅ, ᕕᕝᕗᐊᕆ 28, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑲᑎᒪᔨᓄᑦ ᑲᒪᒋᔭᐅᓂᐊᕐᓗᑎᒃ. ᑖᓐᓇ 

ᐊᔪᓐᖏᒻᒪᖔᑦ ᑲᔪᓯᔪᓐᓇᕐᒪᖔᑦ ᑖᓐᓇ 

ᓯᕗᓪᓕᖅᐹᖅᓯᐅᑎᐅᖕᒪᑦ ᐊᓪᓗᕐᓂᕆᔭᖓᑦ ᑕᕝᕗᖓ. 

ᑖᒃᑯᐊ ᓄᒃᑎᖅᑕᐅᔪᓐᓇᕐᒪᖔᑕ ᑮᓇᐅᔭᖁᑎᖏᑦ 

ᐱᓕᕆᔾᔪᑏᓪᓗ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐱᓕᕆᕕᖓᓂ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅ 

ᐊᕐᓇᒃᑲᖅ. 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒐ ᑭᐅᔭᐅᖅᑰᓐᖏᑦᑐᖅ. ᐱᔾᔪᑎᖃᖅᑐᖅ 

ᒪᓕᒐᓕᐅᖅᑏᑦ ᐱᔪᒪᔭᖏᓐᓂᒃ, ᐱᔪᒪᔭᖏᓐᓂᒃ 

ᒪᓕᒐᓕᐅᖅᑏᑦ ᑖᔅᓱᒧᖓ ᐅᖃᐅᓯᖃᓗᐊᕈᓐᓃᖅᑐᖓ 

ᑭᓱᓂᒃ ᐃᓗᓕᖃᓚᐅᕐᒪᖔᑦ ᐱᖁᔨᕗᖔᕈᑦ. 

ᑭᓯᐊᓂᓕ ᒪᓕᒐᓕᐅᕐᕕᖕᒥ ᐱᔪᒪᔭᖏᑦ 

ᒪᓕᒐᓕᐅᖅᑎᓕᒫᑦ ᒪᓕᒃᑕᐅᓐᖏᒻᒪᑕ. 

 

ᐱᖁᔨᕗᖔᕈᑦ ᐊᓂᒍᖅᑎᑕᐅᓚᐅᖅᑐᖅ ᒪᒥᐊᓇᖅ, 

ᒪᓕᒐᓕᐅᕐᕕᖕᒥ ᑲᑎᒪᑎᓪᓗᒋᑦ ᓴᓇᖁᔨᓪᓗᑎᑦ 

ᐅᐸᓗᖓᐃᔭᐅᑎᓂᒃ ᐊᒻᒪᓗ ᐊᐅᓚᔾᔭᐅᒋᐊᕐᓂᕐᒧᑦ 

ᐸᕐᓇᐅᑎᐅᓂᐊᖅᑎᓂᒃ ᑭᐅᔾᔪᑕᐅᓂᐊᖅᑐᓂᒃ 

ᑭᓐᖒᒪᔭᐅᔪᓂᒃ ᓄᓇᕗᑦ ᐃᓐᓇᑐᖃᖏᓐᓄᑦ. 

ᐱᖁᔨᕗᖔᕈᑦ ᐊᓂᒍᖅᑎᑕᐅᓚᐅᖅᓯᒪᔪᖅ ᒫᑦᓯ 16, 

2016−ᖑᑎᓪᓗᒍ ᐊᒻᒪᓗ ᓯᕗᓕᖅᑎ 

ᐅᖃᓪᓚᑦᑎᐊᖅᑐᒻᒪᕆᐊᓗᓚᐅᖅᖢᓂ 

ᐃᑲᔪᖅᑐᖅᖢᓂᐅᒃ ᐱᖁᔨᕗᖔᕈᑦ. ᐅᓪᓗᒥ 

ᑐᓴᖅᑎᑦᑎᔪᓐᓇᖅᐸ ᖃᓄᐃᓕᖓᓕᕐᒪᖔᑕ ᒐᕙᒪᒃᑯᑦ 

ᑭᒡᒍᓯᖓ ᑖᔅᓱᒧᖓ ᐱᖁᔨᕗᖔᖑᓚᐅᖅᑐᒧᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓄᓇᕗᒻᒥ ᓯᕗᓕᖅᑎ, ᒥᔅᑐ 

ᐲᑕ ᑕᑉᑐᓇ. 

 

ᓯᕗᓕᖅᑎ ᐲᑕ ᑕᑉᑐᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᐱᒋᑦᑎᐊᖅᐸᕋ ᑖᔅᓱᒥᖓ 

ᐊᔪᐃᓐᓈᕈᑎᖃᕐᒪᑦ ᒪᓕᒐᓕᐅᖅᑎᐅᖃᑕᐅᔪᖅ.  

 

ᑖᓐᓇ ᐱᖁᔨᕗᖔᕈᑎ ᐊᓂᒍᖅᑎᑕᐅᔭᕌᖓᑕ ᑖᓐᓇ 

ᒪᓕᒍᒪᓚᐅᕋᑦᑎᒍ ᐃᓐᓇᑐᖃᕐᓄᑦ ᐅᐸᓗᖓᐃᔭᐅᑎ. 

ᐱᓕᕆᕕᖕᓄᑦ ᐊᔾᔨᒌᓐᖏᑦᑐᓄᑦ ᑖᒃᑯᐊ  

ᐱᓕᕆᔭᐅᓂᐊᕐᒪᑕ. ᒥᓂᔅᑕᐃᑦ ᑲᑎᒪᔨᖏᑎᒍᑦ 

ᐊᖏᖅᑕᐅᒃᐸᑕ ᐅᐸᓗᖓᐃᔭᐅᑎᓂᒃ 

ᓴᖅᑭᑎᑦᑎᓂᐊᕐᓂᕋᕐᓗᑎᑦ ᐱᕐᓂᖅᐸᑕ. ᐅᖃᖅᑏ, 

ᑕᒪᒃᑯᐊ ᒪᓕᒋᐊᖃᕋᑦᑎᒍ  

ᒐᕙᒪᒃᑯᑦ ᒪᓕᒐᕆᔭᖏᑦ. ᑖᒃᑯᐊ ᑕᕝᕙ ᒥᓂᔅᑕᐃᑦ 

ᑲᑎᒪᔨᖏᑎᒎᖅᑎᓐᓂᐊᖅᑕᕋ ᑖᒃᑯᐊ 

ᐊᖏᖅᑕᐅᖁᓪᓗᒋᑦ ᓴᖅᑭᑕᐅᔪᓐᓇᕐᒪᖔᑕ. 

 

ᐊᒻᒪᓗᑦᑕᐅᖅ, ᐅᖃᖅᑏ, ᐅᖃᐅᓯᖃᕋᑦᑕ 

ᐊᔾᔨᒌᓐᖏᑦᑐᓂᒃ ᐱᖁᔨᕗᖔᕈᑎᓂᒃ. ᑕᐃᓐᓇ 

ᐅᐸᓗᖓᐃᔭᐅᑎ ᐅᖃᐅᓯᕆᖃᑦᑕᓚᐅᖅᑕᕋ ᑕᕝᕙ 

ᑕᐃᒪᓐᓇ ᐱᔾᔪᑎᒋᓪᓗᒍ. ᐊᖓᔪᖅᑳᒃᑯᕕᑦᑎᓐᓂ 

ᐊᔭᐅᖅᑐᐃᔨᒥᒃ ᐃᓇᑦᑎᔨᐅᖃᑦᑕᕐᓂᐊᖅᑐᓂᒃ 

ᐃᓐᓇᑐᖃᕐᓄᑦ ᐃᖅᑲᓇᐃᔭᖅᑎᓂᒃ 

ᐱᔨᑦᑎᕋᖅᑕᐅᑦᑎᐊᖁᓪᓗᒋᑦ. ᑕᐃᒪᓕ 

ᐊᔾᔨᒌᓐᖏᑦᑐᓂᒃ 7-ᓂᒃ 8-ᓄᓪᓘᓐᓃᑦ ᐱᓕᕆᕕᖕᓄᑦ 

ᐃᖅᑲᓇᐃᔭᕐᓂᐊᖅᑎᓪᓗᒍ ᐊᔾᔨᒌᓐᖏᑦᑐᓂᒃ 

ᐱᔭᕐᓂᖏᑦᑐᐊᓘᖃᑦᑕᕐᒪᑦ. ᑕᐃᒪᓐᓇ ᐊᖅᑯᑎᒋᓪᓗᒍ 

ᑖᓐᓇ ᐃᓐᓇᑐᖃᓕᕆᔨ ᓯᕗᓕᖅᑎ ᐊᐅᓚᑦᑎᔨᒃᑯᑦ 

ᐱᓕᕆᕕᖓᓄᑦ ᐃᓕᔭᐅᓪᓗᓂ. ᑕᐃᒪᓐᓇ 

ᐱᔭᕐᓂᓂᖅᓴᐅᓂᐊᓕᕐᒪᑦ ᓄᓇᕗᒻᒥ 

ᐃᓐᓇᑐᖃᖏᓐᓄᑦ.  

 

ᑖᒃᑯᐊᓗ ᐅᐸᓗᖓᐃᔭᐅᑏᑦ ᐊᖏᖅᑕᐅᑉᐸᑕ 

ᐊᐅᓚᑦᑎᔩᑦ ᑲᑎᒪᔨᖏᑎᒍᑦ ᓴᖅᑭᓛᖅᑕᕋ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅᑐ ᐸᐅᓗᓯ 

ᕿᔪᒃᑖᖅ.  

 

ᐊᐱᖅᑯᑦ 622 - 4(3): ᕿᑭᖅᑕᕐᔪᐊᒥ 

ᐅᒥᐊᒃᑯᕕᒃᓴᖅ (ᕿᔪᒃᑖᖅ) 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᑯᑎᒃᑲ 

ᑐᕌᖅᑎᓂᐊᖅᑕᒃᑲ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ ᒥᓂᔅᑕᒧᑦ.  

 

ᑕᐃᒪ ᐅᖃᓚᐅᕋᒪ ᒪᓕᒐᓕᐅᖅᑏᑦ ᐅᖃᐅᓯᖏᓐᓂ 

ᐃᑉᐸᔅᓴᖅ ᕿᑭᖅᑕᔪᐊᕐᒥᐅᑦ ᑐᑭᓯᓇᑦᑎᐊᖅᑐᒥᒃ 

ᑭᐅᔭᐅᔭᕆᐊᖃᕐᒪᑕ ᓱᒻᒪᑦ ᓄᓇᕗᑦ ᒐᕙᒪᒃᑯᖏᑦ 

ᑐᓂᓯᓚᐅᓐᖏᒻᒪᖔᑕ ᑐᔅᓯᕋᐅᒻᒥᒃ ᓄᑖᒧᑦ 

ᕿᑭᖅᑕᕐᔪᐊᒥ ᐄᒐᕐᕕᒻᒧᑦ ᒐᕙᒪᑐᖃᒃᑯᓐᓄᑦ. 

ᐃᓱᒪᔅᓴᖅᓯᐅᕈᑎᒋᓂᐊᖅᑕᖓ ᑕᕝᕘᓇ ᓄᑖᒃᑯ 

ᑲᓇᑕᒥ ᐃᓱᒪᔅᓴᖅᓯᐅᕈᑎᒋᓂᐊᖅᑕᖓᓂᒃ ᑕᕝᕘᓇ  

ᓄᑖᒃᑯᑦ ᑲᓇᑕᒥ ᓇᑉᐸᖅᑎᕆᓂᕐᒧᑦ 

ᑮᓇᐅᔭᖃᖅᑎᑦᑎᔨᖏᓐᓄᑦ.   

ᐅᓪᓗᒥ ᐊᔾᔨᖏᓐᓂ ᐊᐱᕆᓂᐊᖅᑐᖓ, ᑭᓱ 

ᐱᔾᔪᑕᐅᓚᐅᖅᐸ ᓱᒻᒪᑦ ᑐᔅᓯᕋᐅᑎᕗᑦ ᓄᑖᒧᑦ 

ᐄᒐᕐᕕᒻᒧᑦ ᕿᑭᖅᑕᕐᔪᐊᒥ ᑐᓂᔭᐅᓚᐅᓐᖏᒻᒪᖔᖅ 

ᒐᕙᒪᑐᖃᒃᑯᓐᓄᑦ ᐃᓱᒪᔅᓴᖅᓯᐅᕈᑕᐅᖁᓪᓗᒍ 

ᑕᕝᕘᓇ ᓄᑖᒃᑯᑦ ᑲᓇᑕᒥ ᓇᑉᐸᖅᑎᕆᓂᕐᒧᑦ 

ᑮᓇᐅᔭᖃᖅᑎᑦᑎᔨᓄᑦ? ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) ᒥᓂᔅᑕ 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔾᔪᑎᓕᕆᓂᕐᒧᓪᓗ, ᒥᔅ 

ᐃᐊᓪ-ᑲᓇᔪᖅ.  

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ ᐊᒻᒪ ᖁᔭᓐᓇᒦᖅᓱᒍ ᑖᓐᓇ 

ᒪᓕᒐᓕᐅᖅᑎ ᑕᐃᒫᒃ ᐊᐱᖅᓱᕐᒪᑦ ᑭᒡᒐᑐᖅᑕᖏᑕ 

ᒥᑦᓵᓄᑦ. ᑕᒪᒃᑯᐊᖏᓛᒃ ᑐᒃᓯᕋᖅᑕᐅᖁᔭᐅᔪᐃᑦ 

ᓄᓇᓕᓐᓂ ᐱᔭᕆᐊᑐᓲᖑᒻᒪᑦ. ᐅᓄᖅᑑᓲᖑᓪᓗᑎᑦ 

ᓄᓇᕗᒻᒥ ᐱᑖᕆᔪᒪᔭᕗᑦ ᐊᒥᓲᒻᒪᑕ ᐊᒻᒪ 

ᑐᓂᓯᓂᐊᓕᕌᖓᑕ ᒐᕙᒪᒃᑯᑦ ᑐᒃᓯᕋᕈᒪᔭᖏᓐᓂᒃ 

ᑲᑎᒪᔨᓄᑦ ᑐᓂᓯᒋᐊᖃᓲᖑᒐᑦᑕ ᓄᓇᕗᑦ 

ᒐᕙᒪᒃᑯᓕᒫᖏᓐᓄᑦ ᑲᑎᒪᔨᐅᔪᓄᑦ 

ᕿᒥᕐᕈᓇᑦᑕᐅᓂᐊᖅᑐᓂᒃ ᐊᒻᒪ ᐱᖓᓲᓗᐊᖅᑐᑦ 

ᑕᐃᒃᑯᐊ ᖃᐅᔨᓴᖅᑕᐅᒍᑕᐅᕙᑦᑐᐃᑦ. 

 

ᓯᕗᓪᓕᖅᐹᖑᖃᑕᐅᓂᐊᕐᓂᖓ 

ᐃᓱᒫᓗᒋᔭᐅᔭᕆᐊᖃᕐᓂᖓ ᐃᓱᒪᒋᔭᐅᒋᐊᖃᓲᖑᒻᒪᑦ. 

ᑖᓐᓇ ᓯᕗᓪᓕᖅᐹᖅ ᐅᓄᕐᓂᖅᐹᒥᒃ ᓲᕐᓗ 40 ᐳᓴᓐ 

ᐃᒻᒪᖃ ᓇᑉᐸᖓᑕ ᐊᑖᓂᒐᓛᑐᐃᓐᓇᑦᑎᐊᖅ 

ᑕᐃᔭᐅᔪᒥᒃ ᐊᑦᑕᓇᓐᖏᑦᑐᒦᑦᑐᖃᕐᓂᖓ ᑖᓐᓇ 

ᐱᔾᔪᑕᐅᓪᓗᓂ ᓯᕗᓪᓕᐸᐅᔾᔭᐅᓲᖑᓪᓗᓂ.  

 

ᑕᐃᒃᑯᐊ ᐊᓯᖏᑦ ᕿᒥᕐᕈᓇᑦᑕᐅᒋᐊᖃᓲᖑᒻᒥᔪᑦ 

ᓲᕐᓗ ᒪᑯᓄᖓ ᐃᑲᔫᑎᓂᑦ ᐱᔨᑦᑎᕈᑎᓂᓪᓗ  

ᐋᖅᑭᑦᑕᐅᓯᒪᒻᒪᖔᖅ, ᐊᒻᒪᓗᑦᑕᐅᖅ  

ᐱᕙᓪᓕᐊᔾᔪᑕᐅᓂᐊᕐᓂᖓ ᑖᓐᓇ 

ᐊᒥᓲᓗᐊᓐᖏᓂᖅᓴᐅᓪᓗᓂ. 

 

ᑎᑎᖅᑕᐅᓲᖑᒻᒥᔪᖅ ᓲᕐᓗ rating system-

ᖑᓂᕋᖅᑕᐅᔪᖅ ᑕᐃᓐᓇ. ᑕᒪᓐᓇ ᐊᑐᖅᑕᐅᓂᕆᓲᖓ 

ᖃᓄᐃᓕᖓᓪᓚᕆᒻᒪᖔᖅ ᑖᔅᓱᒧᖓ ᒪᓕᒐᖅ 

ᐊᑐᖅᑕᐅᕙᑦᑐᖅ ᒪᓕᒐᓕᐅᖅᑎᐅᖃᑎᓐᓄᑦ 

ᑐᓂᔪᓐᓇᑦᓯᐊᕐᓂᐊᖅᑕᕋ ᑐᑭᓯᑦᓯᐊᕐᓂᐊᕋᕕᐅᒃ 

ᐃᓕᓐᓅᕈᓐᓇᕐᓂᐊᖅᑕᕋ.  

 

ᑖᓐᓇ ᐊᒥᓲᑎᓪᓗᒋᑦ ᑕᐃᒪᓐᓇ ᐱᓕᕆᐊᖑᔪᐃᑦ 

ᐅᖃᕈᓐᓇᖅᑐᖓ 19ᖑᓚᐅᕐᖓᑕ ᑕᓂᔭᕗᑦ 

ᑖᒃᑯᓄᖓ ᑲᓇᑕᐅᑉ ᒐᕙᒪᒃᑯᖏᓐᓄᑦ ᑕᐃᑦᓱᒪᓂ 

2014−ᖑᑎᓪᓗᒍ. ᑖᓐᓇ ᕿᑭᖅᑕᕐᔪᐊᕐᒥ 

ᑐᑦᓯᕌᕆᔭᐅᔪᖅ 16−ᒋᔭᐅᔪᔪᖅ ᑕᐃᒪᓐᓇ 

ᐱᖃᑕᐅᔭᕈᓐᓇᖃᑕᐅᔪᓐᖏᑦᑐᖅ. ᖁᔭᓐᓇᒦᒃ, 

ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᕿᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪ 

ᐅᖃᓚᐅᕋᒪ ᐃᑉᐸᒃᓴᑦ ᒪᓕᒐᓕᐅᖅᑏᑦ 

ᐅᖃᐅᓯᖏᓐᓂᒃ ᖁᕕᐊᓱᒃᐳᖓ ᒥᓂᔅᑕᐅᑉ 

ᐱᔪᒪᓂᕆᔭᖓᓂᒃ ᐃᖅᑲᓇᐃᔭᖃᑎᖏᑕ 

ᐃᔅᓯᕙᖃᑎᖃᕈᒪᓂᖏᓐᓂᒃ ᕿᑭᖅᑕᕐᔪᐊᑉ 

ᕼᐋᒪᓚᖏᑦ ᕿᒥᕐᕈᖃᑎᒋᓗᒋᑦ ᖃᓄᖅ 

ᐋᖅᑭᒋᐊᕈᓐᓇᕐᒪᖔᑦ ᒫᓐᓇᐅᔪᖅ ᑐᒃᓯᕋᐅᑦ ᑖᔅᓱᒧᖓ 

ᕿᑭᖅᑕᕐᔪᐊᕐᒥ ᑕᕆᐅᕐᒥ ᐱᖁᑎᕐᔪᐊᒧᑦ. ᖃᖓᒃᑯᑦ 

ᐃᖅᑲᓇᐃᔭᖅᑎᖏᑦ ᐱᓕᕆᖃᑎᖃᓛᖅᐸᑦ 

ᕼᐋᒻᓚᒃᑯᓐᓄᑦ ᑲᑎᓴᒥᒃᑕᓯᒃ ᐋᖅᑭᔅᓯᓇᓱᓪᓗᑎᒃ? 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ ᐊᒻᒪᓗ 

ᐃᖏᕐᕋᔪᓕᕆᓂᕐᒧᑦ ᒥᓂᔅᑕᐅᔪᖅ ᒥᔅ ᐃᐊᓪ-ᑲᓇᔪᖅ. 

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ, ᐊᒻᒪ ᖁᔭᓐᓇᒦᖅᓱᒍ ᑖᓐᓇ 

ᒪᓕᒐᓕᐅᖅᑎᐅᖃᑎᒐ ᐊᐱᖅᓱᕐᒪᑦ. ᑕᐃᒪ 

ᑲᑎᒪᑎᓪᓗᑕ ᑕᐃᑦᓱᒪᓂ ᐊᐱᕆᓚᐅᖅᓯᒪᒻᒪᑦ  

ᕿᑭᖅᑕᕐᔪᐊᕐᒨᕐᓂᐊᕐᒪᖔᕐᒪ ᑖᓐᓇ ᓱᓕ 

ᐸᕐᓇᔅᓯᒪᔪᖅ ᑕᐃᒫᒃ. ᐅᓪᓛᕐᓗ  



ᐊᐃᑉᐱᖅ, ᕕᕝᕗᐊᕆ 28, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᓕᕆᔨᖃᑎᒃᑲ ᐊᐱᖅᓱᖅᑲᐅᔪᐃᑦ ᖃᖓᑭᐊᕐᖓᐃ 

ᕿᑭᖅᑕᕐᔪᐊᓕᐊᓛᖅᑭᑖᓚᓯᒪᖅᑲᐅᒻᒪᑕ. 

ᐅᖃᐅᑎᖅᑲᐅᔭᒃᑲ ᑲᑎᒫᓂᒃᑯᑦᑕ ᑕᕝᕙᓂ ᐅᑭᐅᑉ 

ᑲᑎᒪᓂᖓᓂ ᐃᒻᒪᖄ ᑕᑉᐸᐅᖓ 

ᕿᑭᖅᑕᕐᔪᐊᓕᐊᕈᒪᒋᐊᖅ ᓂᕆᐅᒋᐊᑦᓴᖅ 

ᐅᖃᖅᓯᒪᕙᒌᖅᑲᐅᔪᒍᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᑭᔪᒃᑖᖅ. 

 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒥᓂᔅᑕ 

ᐅᖃᖅᓯᒪᔪᓐᓇᖅᐸ ᑎᑎᖅᑲᑎᒍᑦ 

ᖃᔨᑎᑦᑎᒋᐊᕐᓂᕐᒥᒃ ᖃᓄᐃᓕᖓᓂᐊᓂᖓᓄᑦ 

ᑎᒃᓯᕋᐅᑕᐅᔪᖅ ᓄᑖᖅ ᑕᕆᐅᕐᒥ ᐱᖁᑎᕐᔪᐊᖅ, 

ᐱᖁᑎᕐᔪᐊᒧᑦ ᐱᔾᔪᑎᒋᓪᓗᒍ ᑕᐃᑲᓂ. ᐊᐱᕐᖔᑯᑦ 

ᑲᑎᒪᕐᔪᐊᕐᓂᕆᓛᖅᑕᑎᓐᓂ, ᐄᓗᓐᓃᑦ, ᐋᒡᒐᓗᓐᓃᑦ? 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ ᒥᓂᔅᑕᐅᔪᖅ, ᒥᔅ ᐃᐊᓪ-

ᑲᓇᔪᖅ. 

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ ᐊᒻᒪ ᖁᔭᓐᓇᒦᖅᓱᒍ ᑖᓐᓇ. ᑖᓐᓇ 

ᐱᓕᕆᐊᕆᕙᓪᓕᐊᖏᓐᓇᖅᑕᕗᑦ ᐊᒻᒪᓗ 

ᓂᕆᐅᓇᖅᓱᓂ ᑖᒃᑯᐊ ᓇᓗᓇᐃᕆᓛᕐᒥᒻᒪᑕ 

ᑲᓇᑕᐅᑉ ᒐᕙᒪᒃᑯᖏᑦ ᑮᓇᐅᔭᖅᑐᕈᑎᑦᓴᖏᑦ 

ᖃᓄᐃᓕᖓᓂᐊᕐᒪᖔᑕ ᑕᐃᒃᑯᐊ 

ᕿᒥᕐᕈᓇᓚᐅᕐᓗᒋᑦ 

ᖃᓄᖅᑑᖃᑎᖃᒃᑲᓐᓂᕈᓐᓇᑦᓯᐊᕐᓂᐊᖅᑐᒍᑦ ᐃᓕᑦᓯ 

ᓄᓇᑦᓯᓐᓂᒃ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ ᓯᓈ, ᒥᔅᑐ ᐹᓪ ᐅᑲᓕᖅ. 

 

ᐊᐱᖅᑯᑦ 623 - 4(3): ᑐᔪᕐᒥᑎᑕᐅᕙᓐᓂᖏᑦ 

ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ 

ᐋᓐᓂᐊᕕᓕᐊᕈᔾᔭᐅᓯᒪᓂᖏᓐᓂ (ᐅᑲᓕᖅ) 

 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᑖᓐᓇ ᐊᐱᖅᓱᕈᒪᓕᑕᐃᓐᓇᕐᒥᔭᕋ ᑖᓐᓇ 

ᐋᓐᓂᐊᖃᖅᑕᐃᓕᓕᕆᔨᒃᑯᑦ ᒥᓂᔅᑕᐅᒋᔭᖓᑦ.  

 

ᑕᐃᒪ ᐃᓚᖃᐅᖅᐸᑲᑦᑕᐃᓛᒃ 

ᓇᑭᓐᖔᖅᑐᐃᓐᓇᐸᑦᑐᓂᒃ ᐊᒻᒪᓗ ᐱᓗᐊᖅᑐᒥᒃ 

ᑕᒪᐅᖓ ᑎᑭᓯᒪᓚᐅᕐᒪᑦ ᑭᖑᕚᑯᓗᒐ 

ᓄᓇᑦᑎᓐᓂᓐᖔᖅᓯᒪᔪᖅ 

ᕿᑐᕐᖏᐅᕆᐊᖅᑐᖅᓯᒪᓪᓗᓂ. ᑕᖅᑭᓕᒫᒎᖅ 

ᑕᒫᓃᒋᐊᖃᕐᓂᐊᖅᑐᓂ ᑕᐃᒫᒃ ᐃᖅᑲᓇᐃᔭᕋᒥ 

ᒐᕙᒪᒃᑯᓐᓄᑦ ᑐᔪᕐᒥᕕᒻᒦᒍᓐᓇᖅᑎᑕᐅᓪᓗᓂ. 

 

ᑭᓯᐊᓂᓕᒎᖅ ᐅᖃᐅᔾᔭᐅᓯᒪᓚᐅᕐᒥᒻᒪᑦ 

ᐱᓇᓱᖃᕈᓯᑯᓗᒻᒥᒎᖅ ᐊᑕᐅᓯᕐᒥᒃ 

ᐃᓂᖃᕈᓐᓇᓂᐊᖅᑐᑎᑦ ᑖᓐᓇᒎᖅ ᐊᓂᒍᖅᑲᑦ 

ᐱᓇᓱᐊᕈᓯᒃᑲᓐᓂᕐᒥᒃ 

ᐃᓂᓕᐅᖅᑕᐅᒃᑲᓐᓂᕋᓱᒋᐊᖃᕐᓂᐊᖅᑐᑎᑦ. 

ᐅᖃᐅᔾᔭᐅᓯᒪᓪᓗᓂᓗ ᑕᖅᑭᓕᒫᒎᖅ 

ᑕᒫᓃᒋᐊᖃᕐᓂᐊᖅᑐᓂ. ᑕᐃᒪ ᓇᓕᐊᑐᐃᓐᓇᖅ 

ᐃᕐᓂᓱᒃᓰᓂᐊᖅᑐᖅ 

ᐊᔅᓱᕈᖅᑎᒍᒥᓇᓐᖏᑦᑎᐊᕋᓗᐊᕐᒪᑕ ᐃᒫᒃ 

ᐃᓱᒫᓗᖁᓇᓐᖏᑦᑎᐊᕋᓗᐊᕐᒪᑕ ᖃᓄᓕᒫᖅ. 

 

ᑖᓐᓇ ᒥᓂᔅᑕᐅᔪᖅ ᕿᒥᕐᕈᒋᐊᒃᑲᓐᓂᕈᓐᓇᕐᒪᖔᑦ 

ᑕᒪᓐᓇ ᐋᖅᑭᒋᐊᖅᑕᐅᖁᓪᓗᒍ. ᓇᓕᐊᑐᐃᓐᓇᖅ 

ᑕᒫᓃᒋᐊᖃᕐᓂᐊᖅᑲᑦ ᐊᑯᓂᑲᓪᓚᒃ ᑖᒃᑯᐊ 

ᐃᓂᔅᓴᕆᓂᐊᖅᑕᖏᑦ 

ᐋᖅᑭᓱᖅᑕᐅᑦᑎᐊᖅᓯᒪᖃᑦᑕᓚᐅᕐᓕᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. 

ᐋᓐᓂᐊᖃᖅᑕᐃᓕᒪᑎᑦᑎᓂᕐᒧᑦ ᒥᓂᔅᑕᐅᔪᖅ, ᒥᔅᑐ 

ᔪᐊᔾ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᐅᖃᖅᑲᐅᒐᒪ 

ᑲᑎᒪᑐᐃᓐᓇᖅᑎᓪᓗᑕ ᑖᓐᓇ ᑲᔪᓰᓐᓇᖅᑐᖅ 

ᐊᒃᓱᕉᓴᐅᑎᒋᖃᑦᑕᖅᑕᕗᑦ ᐱᔾᔪᑎᒋᓪᓗᒍ 

ᐅᓄᖅᑐᐊᓘᒻᒪᑕ ᑕᐃᒃᑯᐊ 

ᑐᔪᕐᒥᑎᑕᐃᓐᓈᓗᒋᔭᕆᐊᒃᓴᖅ 

ᐃᓅᓕᓴᖅᑕᐅᔭᖅᑐᖅᑐᑦ.  

 

ᑳᓐᑐᕌᒃᑕᐅᓯᒪᔪᖅ ᑕᐃᓐᓇ 

ᐃᖅᑲᓇᐃᔭᖃᑎᒋᖃᑦᑕᖅᑕᕗᑦ ᐊᒻᒪᓗᑦᑕᐅᖅ  



ᐊᐃᑉᐱᖅ, ᕕᕝᕗᐊᕆ 28, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᐃᓐᓇ ᐃᓂᒃᓴᖅᓯᐅᑦᑎᐊᕆᐊᖃᖅᑐᖅ ᑐᔪᕐᒥᕕᒃ 

ᑕᑕᑦᑕᕌᖓᑦ ᐊᓯᐊᓄᑦ ᐃᓂᒃᓴᖅᓯᐅᖅᑕᐅᖃᑦᑕᖅᑐᑦ. 

ᑐᔪᕐᒥᕕᑎᒍᓗ, ᐅᖃᖅᑲᐅᒻᒪᑦ. ᐋᓐᓂᐊᕕᓕᐊᖅᑐᑦ 

ᑕᖕᒫᖅᑕᕐᕕᖏᑎᒍᑦ ᐊᒻᒪᓗᑦᑕᐅᖅ ᑕᒪᓐᓇ 

ᐊᒃᓱᕉᓴᐅᑎᒌᓐᓇᐅᔭᕈᓘᔭᖃᑦᑕᕋᑦᑎᒍ 

ᑕᑕᐃᓐᓇᐅᔭᖅᖢᓂᓗ ᑕᐃᓐᓇ ᑐᔪᕐᒥᕕᒃ, 30 

ᐳᓴᐅᖏᓐᓇᐅᔭᖅᑐᓂ ᑕᑕᓗᐊᕐᓂᖓ ᐊᕐᕌᒍᓕᒫᖅ 

ᑕᖕᒫᖅᑕᕐᕕᒃ ᐊᒃᓱᑲᓪᓚᒃ ᑕᑕᒃᓯᒪᖃᑦᑕᕐᒪᑦ 

ᐅᖃᖃᑎᒋᖃᑦᑕᖅᑕᕗᑦ ᑕᐃᒃᑯᐊ 

ᐊᐅᓚᑦᑎᖃᑦᑕᖅᑐᑦ ᑕᑉᐱᒃᓱᒥᖓ ᓇᖕᒥᓂᖃᖅᑐᑦ 

ᑐᔪᕐᒥᕕᐅᖃᑦᑕᖅᑐᒥᒃ ᑕᖕᒫᖅᑕᕐᕕᖕᒥ. 

ᐅᖃᖃᑎᒋᑦᑎᐊᒃᑲᓐᓂᓛᖅᐸᒃᑲ ᑖᒃᑯᓄᖓ.  

 

ᑕᐃᒪᐃᓕᓚᐅᖅᑎᓪᓗᖓ ᐊᒃᓱᕉᕐᓇᖃᑦᑕᕐᒪᑦ 

ᑐᔪᕐᒥᕕᐅᖃᑦᑕᖅᑐᑦ ᐃᖅᑲᓇᐃᔭᖃᑎᖃᖃᑦᑕᖅᐸᑕ 

ᑳᓐᑐᕌᒃᑕᐅᖃᑦᑕᖅᑐᑦ ᓄᓇᕗᒥ ᑕᐃᒃᑯᐊ 

ᑐᔪᕐᒥᕕᖃᖃᑦᑕᖅᑐᑦ ᐃᓂᒃᓴᖃᓕᖅᐸᑕ ᐊᓯᐊᓄᑦ 

ᓄᒃᑎᕆᐊᑐᒋᐊᖃᕋᔭᓐᖏᑦᑐᑦ ᑕᐃᑲᓃᑦᑐᑦ.  

 

ᐃᓛᓐᓂᒃᑯᓪᓗ ᑭᓯᐊᓂ ᐃᓐᓇᐃᑦ 

ᓄᒃᑕᓗᐊᕈᓐᓇᓐᖏᑦᑐᑦ 

ᐃᓂᑖᖔᖅᑎᑦᑎᖃᑦᑕᖁᔭᐅᓪᓗᑎᒃ 

ᐅᖃᐅᑎᔭᐅᖃᑦᑕᖅᑐᑦ ᑕᐃᒃᑯᐊ 

ᓅᑦᑎᐊᕈᓐᓇᓐᖏᑦᑐᑦ ᑕᐃᑲᓃᖔᕐᓗᑎᒃ 

ᑕᖕᒫᑕᕐᕕᖕᒥ ᐊᒻᒪᓗᑦᑕᐅᖅ ᑕᒪᒃᑯᐊ 

ᓇᑎᕋᖃᖅᑐᒦᑦᑕᕆᐊᖃᓐᖏᑦᑐᑦ. 

 

ᐃᓱᒫᓘᑎᒋᔭᖓ ᖁᔭᒋᑦᑎᐊᖅᑕᕋ ᑖᔅᓱᒪᓗ 

ᐱᓕᕆᕕᑦᑕ ᐃᓗᐊᓂ ᕿᓂᕈᓘᔭᖅᑐᒍᑦ 

ᓇᓕᕌᕈᑎᓂᒃ ᕿᓂᖅᖢᑕ ᐋᖅᑭᒋᐊᕈᑎᓂᒃ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᐅᑲᓕᖅ. 

 

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᒪᒃᑯᐊᖏᓛᒃ 

ᐃᖅᑲᓇᐃᔭᖅᑏᑦ ᒐᕙᒪᒃᑯᓐᓄᑦ 

ᑕᒻᒫᑕᕐᕕᒻᒦᒍᓐᓇᐸᓐᖏᒻᒪᑕ  

ᑖᓐᓇ ᓇᓗᓇᐃᑦᑎᐊᕈᒪᔭᕋ. ᑕᒪᒃᑯᐊ 

ᐃᖅᑲᓇᐃᔭᖅᑏᑦ ᒐᕙᒪᒃᑯᓐᓄᑦ ᑕᐃᒫᒃ 

ᐃᓕᖅᑯᓯᖃᖅᑎᑕᐅᒻᒪᑕ ᑐᔪᕐᒥᕕᒻᒦᒋᐊᖃᖅᑐᑎᒃ 

ᑕᒻᒫᑕᕐᕕᒻᒦᒐᑎᒃ.  

 

ᐅᖃᐅᔾᔭᐅᓪᓗᑎᒃ ᑕᖅᑭᓕᒫᕆᐊᖃᕐᓂᐊᖅᑐᑦ, 

ᑭᓯᐊᓂ ᐱᓇᓱᐊᕈᓰᓐᓇᑯᓗᒻᒥᒃ ᐊᑕᐅᓯᕐᒥᒃ 

ᐃᓕᔭᐅᓯᒪᓪᓗᑎᒃ. ᑖᓐᓇᓕ ᐊᓂᒍᖅᑲᑦ 

ᓇᒧᖓᕐᓂᐊᓕᖅᑲᑦ? ᑕᐃᒫᒃ ᑕᒪᒃᑯᐊ 

ᐊᔅᓱᕉᖅᑎᒍᒥᓇᓐᖏᑦᑎᐊᕋᓗᐊᕐᖓᑕ ᑕᐃᒫᒃ 

ᓱᕈᑦᑎᐊᑎᓪᓗᒋᑦ ᓇᒻᒥᓂᖅ ᑎᒥᑯᓗᒻᒥᓄᑦ.  

 

ᑖᓐᓇ ᒥᓂᔅᑑᔪᖅ ᑕᒪᑐᒥᖓ 

ᕿᒥᕐᕈᕆᐊᒃᑲᓐᓂᕈᓐᓇᕐᒪᖔᖅ 

ᖃᐅᔨᒋᐊᕈᒪᒐᓗᐊᖅᑐᖓ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᒥᓂᔅᑕ, ᐊᖓᔪᖅᑳᖅ 

ᔪᐊᔾ ᕼᐃᒃᔅ. 

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᒪᒥᐊᓇᖅ ᒪᓕᒐᓕᐅᖅᑎᐅᖃᑎᒐ 

ᑐᑭᓯᓂᕐᓗᓐᓂᕋᒃᑯ. ᐄ, ᒐᕙᒪᒃᑯᓐᓄᑦ 

ᐃᖅᑲᓇᐃᔭᖅᑎᐅᓂᕋᖅᑲᐅᒻᒪᒍ ᑖᓐᓇ 

ᑐᑭᓯᒋᐊᖃᖅᑲᐅᔭᕋᓗᐊᕋ.  

 

ᐃᖅᑲᓇᐃᔭᖅᑎᒃᑲ ᑕᑯᓇᒃᑎᓐᓂᐊᖅᐸᒃᑲ 

ᐋᓐᓂᐊᕕᓕᐊᖅᐸᑦᑐᓄᑦ ᐃᖅᑲᓇᐃᔭᖅᑎᑦᑎᓐᓄᑦ 

ᖃᓄᕐᓗ ᐊᑯᓂᐅᑎᒋᔪᖅ 

ᑕᒫᓃᓐᓂᐊᖅᑐᕆᔭᐅᒐᔭᕐᒪᖔᑕ. ᐊᔾᔨᒌᓐᖏᑦᑐᓂᒃ 

ᓇᓕᕌᕈᑎᖃᕐᓂᐊᖅᐳᒍᑦ ᖃᐅᔨᓴᑦᑎᐊᖁᓪᓗᒋᑦ 

ᖃᓄᖅ ᐊᑯᓂᐅᑎᒋᔪᖅ ᑐᔪᕐᒥᕖᑦ 

ᓴᓂᕐᕙᒃᑕᐅᓯᒪᓂᐊᕐᒪᖔᑕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᖁᑦᑎᒃᑐᒧᑦ, ᒥᔅᑐ ᐊᐃᓴᑭ ᓲᔪᖅ. 



ᐊᐃᑉᐱᖅ, ᕕᕝᕗᐊᕆ 28, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᖅᑯᑦ 624 - 4(3): ᐃᒡᓗᕆᓂᖅ 

ᐃᒃᐱᐊᕐᔪᒻᒥ (ᓲᔪᖅ) 

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᐱᖅᑯᑎᒋᓂᐊᖅᑕᒃᑲ ᑐᕌᕐᓂᐊᖅᑐᑦ ᑲᒪᒋᔭᖃᖅᑐᒧᑦ 

ᓄᓇᕘᒥ ᐃᒡᓗᓕᕆᔨᕐᔪᐊᒃᑯᓐᓄᑦ.  

 

ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ ᐊᑭᑐᔪᓄᑦ 

ᐊᑐᕈᒫᖅᑕᖏᑦ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ 

2016-17 ᐱᖃᓯᐅᔾᔨᓚᐅᕐᒪᑕ 

ᑮᓇᐅᔭᖅᑐᕈᑎᖏᓐᓂᒃ ᓴᓇᔾᔪᑕᐅᓂᐊᖅᑐᓂᒃ 

ᑕᓪᓕᒪᓂᒃ ᓄᑖᓂᒃ ᐃᖅᑲᓇᐃᔭᖅᑏᑦ 

ᐃᒡᓗᒃᓴᖏᓐᓂᒃ ᐃᒃᐱᐊᕐᔪᖕᒥ. ᒥᓂᔅᑕ 

ᑐᓴᖅᑎᑦᑎᔪᓐᓇᖅᐹ ᐅᓪᓗᒥ ᑖᒃᑯᐊ 

ᓴᓇᔭᐅᓂᐊᕐᓂᖏᑦ ᐃᒡᓗᒃᓴᐃᑦ 

ᖃᓄᐃᓕᖓᓕᕐᒪᖔᑕ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓄᓇᕗᑦᒧᑦ 

ᐃᒡᓗᓕᕆᔨᕐᔪᐊᒃᑯᓐᓄᑦ ᒥᓂᔅᑑᔪᖅ, ᒥᔅᑕ ᔪᐊᔾ 

ᖁᒃᓱᒃ. 

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩ. ᑖᒃᑯᐊ ᐅᖃᐅᕼᐃᕇᓐᓇᕋᒃᑭᑦ ᐊᒻᒪᓗ 

ᐊᐱᖅᑯᑕᐅᕙᒃᖢᑎᒃ ᒪᓕᒐᓕᐅᖅᑎᐅᖃᑎᓐᓂᑦ 

ᓇᓕᐊ’ᓂᒃ. ᑲᔪᓯᑦᓯᐊᖅᑐᖅ ᐅᑉᓗᒥᒧᑦ ᑕᐃᒃᑯᐊ 

ᐱᓕᕆᐊᕆᔭᐅᓂᐊᖅᑐᑦ, ᑭᓯᐊᓂ ᑐᓂᔭᐅᓯᒪᓐᖏᑦᑐᑦ 

ᐅᒃᑯᐃᓵᓚᐅᕐᒪᑦ ᐊᒥᓱᑦ ᑕᒪᓐᓇ ᑲᒪᒋᔭᐅᔪᓂᖏᑦ 

ᓄᓇᓖᑦ ᐊᒥᓲᒻᒪᑕ. ᒫᓐᓇᒧᑦ 

ᖃᓄᐃᓕᐅᕈᑎᒋᓂᐊᖅᑕᕗᑦ ᐅᑉᓗᒥᒧᑦ 

ᑲᔪᓯᑦᑎᐊᖅᑐᖅ. ᖁᔭᓐᓇᒦᒃ, ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐᓲᔪᖅ.  

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓛᒃ 

ᑭᐅᓐᖏᒻᒪᖓ ᑕᒪᑐᒧᖓ.  

 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᑖᓐᓇᐃᓛᒃ 

ᐊᑭᑐᔪᖅᑐᕈᑎᑦᑕ ᑖᓐᓇ ᐋᖅᑭᒃᓯᒪᖕᒪᑦ 

ᐱᖃᓯᐅᑎᓯᒪᓪᓗᓂ ᑮᓇᐅᔭᖅᑐᕈᑎᒃᓴᓄᑦ. ᑕᐃᒃᑯᐊ 

ᐅᒥᐊᕐᔪᐊᒃᑯᑦ ᑎᑭᓚᐅᖅᓯᒪᖕᒪᑕ ᐊᐅᔭᖅ ᑕᐃᒃᑯᐊ 

ᐃᒡᓗᒃᓴᐃᑦ ᓴᓇᔭᐅᔪᒃᓴᐃᑦ ᐋᓐᓂᐊᕕᒡᓗ 

ᓴᓇᔭᐅᓪᓗᓂ. ᐃᒡᓗᓕᕆᔨᒃᑯᑦ  

ᐃᒡᓗᖁᑎᒃᓴᖏᓐᓂ ᐃᒃᐱᐊᕐᔪᖕᒥ ᓲᕐᓗ 

ᐃᖅᑲᓇᐃᔭᖅᑏᑦ ᐃᒡᓗᒃᓴᕆᓂᐊᖅᑕᖏᓐᓂᒃ. ᑖᓐᓇ 

ᓴᓇᔭᐅᔪᓐᓃᓚᐅᕐᒪᑦ. ᑭᓱ ᐱᔾᔪᑕᐅᓪᓗᓂ? 

ᑮᓇᐅᔭᑭᒃᓴᕐᓂᖅ ᐅᕝᕙᓘᓐᓃᑦ 

ᐃᖅᑲᓇᐃᔭᖅᑎᑭᒃᓴᕐᓂᖅ? ᖃᓄᐃᒻᒪᓄᓇ 

ᑕᐃᑲᓃᑎᓪᓗᒍ ᓴᓇᔭᐅᔪᓐᓃᓚᐅᖅᐸ ᑕᐃᓐᓇ 

ᐃᖅᑲᓇᐃᔭᖅᑏᑦ ᐃᒡᓗᒃᓴᕆᔭᖓᑦ ᐊᐅᔭᖅ? 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) ᒥᓂᔅᑕ 

ᐃᒡᓗᓕᕆᔨᕐᔪᐊᒃᑯᓐᓄᑦ ᑲᒪᒋᔭᓕᒃ, ᒥᔅᑕ ᔪᐊᔾ 

ᖁᖅᓱᒃ.  

 

ᐊᖓᔪᖅᑳᖅ ᔪᐊᔾ ᖁᖅᓱᒃ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᑐᑭᓯᑦᑎᐊᓕᖅᐸᕋ ᐅᖃᐅᓯᕆᔭᖓ. 

ᑕᐃᒃᑯᓂᖓ ᑕᒻᒪᖅᖢᖓ ᑐᑭᓯᓚᐅᖅᑰᕋᒃᑯ 

ᓴᓇᔭᐅᓂᐊᖅᑐᑦ ᐅᑭᐅᒥ ᖃᐃᔪᒥ. 

ᐊᐅᔭᐅᓂᐊᖅᑐᒧᓗ ᓄᑖᑦ ᑖᒃᑯᓂᖓ 

ᐊᐱᖅᑯᑎᖃᕈᕕᓪᓕᒎᖅ. ᐅᖃᖅᑎᑦᓯᔩ, ᑖᓐᓇ 

ᐊᐱᖅᑯᑎᓪᓚᕆᖓ ᐃᓗᓕᓪᓚᕆᖏᑦ ᓱᓇᒥᒃ 

ᐱᔾᔪᑎᖃᓪᓚᕆᖕᒪᖔᑦ ᒫᓐᓇ, ᒫᓐᓇᒧᑦ 

ᐱᓯᒪᓐᖏᓐᓇᑉᑯ ᑭᐅᔪᓐᓇᖏᒻᓇᒃᑯ. ᑭᓯᐊᓂ 

ᖃᐅᔨᒪᔪᖓ ᐱᓕᕆᔨᒃᑲ ᐱᓕᕆᕕᖕᒥ ᑕᒪᑦᓱᒥᖓ 

ᐊᐱᖅᑯᑎᖓᓂᒃ 

ᖃᐅᔨᒋᐊᕐᕕᒋᔫᓪᓗᐊᑦᓯᐊᓂᐊᖅᑕᒃᑲ. ᑭᓯᐊᓂ 

ᒫᓐᓇᓪᓚᕆᒃ ᑕᐃᓐᓇ ᐊᐱᖅᑯᑎᓪᓚᕆᖓᓄᑦ 

ᖃᓄᐃᑦᑑᒻᒪᖔᑦ ᐱᓯᒪᓐᖏᓐᓇᒃᑯ. ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᓲᔪᖅ.  
 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪᓗ 

ᖁᔭᓐᓇᒦᖅᐸᕋ ᑕᒪᑐᒧᖓ. ᒥᓂᔅᑕ 

ᐃᖅᑲᐅᒪᔪᒃᓴᐅᖕᒪᑦ ᐊᐱᕆᓚᐅᖅᓯᒪᒐᒃᑯ 

ᐱᓇᓱᐊᕈᓯᕆᓚᐅᖅᑕᑦᑎᓐᓂ, ᒥᓂᔅᑕᖓᑦ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐱᓪᓗᒍ 

ᐱᒻᒪᕆᐅᓂᖓ ᐃᒡᓗᖃᖅᑎᑦᑎᔭᕆᐊᖃᕐᓂᐅᑉ 

ᒥᒃᓵᓄᑦ ᐋᓐᓂᐊᓯᐅᖅᑎᓂᒃ ᓄᓇᒋᔭᑦᑎᓐᓂ. ᒥᓂᔅᑕ 

ᑲᒪᔪᖅ ᓄᓇᕘᒥ ᖃᐅᔨᒪᔪᖅ ᐃᒡᓗᓕᕆᔨᕐᔪᐊᓂᒃ 

ᐅᖃᖃᑎᖃᕈᓐᓇᖅᐹ ᖃᓄᖅ ᐃᒡᓗᓕᕆᔨᕐᔪᐊᒃᑯᑦ 

ᐃᖅᑲᓇᐃᔭᖃᑎᖃᕐᒪᖔᑕ ᐱᓕᕆᕝᕕᖓᓂ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐸᕐᓇᐃᑎᓪᓗᒋᑦ 

ᐃᖅᑲᓇᐃᔭᖅᑏᑦ ᐃᒡᓗᒃᓴᖏᓐᓂᒃ ᑭᓐᖒᒪᔭᐅᔪᓂᒃ 

ᓄᓇᓕᖕᓂ? 

 

ᑖᓐᓇ ᐅᖅᑰᓯᒃᐸᖅᑲᐃ ᑕᐃᓐᓇ ᓴᓇᔭᐅᒋᐊᕈᒫᖅᐸ 

ᑕᐃᑲᓂ ᐃᒃᐱᐊᕐᔪᖕᒥ?  



ᐊᐃᑉᐱᖅ, ᕕᕝᕗᐊᕆ 28, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

3434 

ᑕᒪᑐᒥᖓᖃᐃ ᑐᑭᓯᑎᑦᑎᐊᕈᓐᓇᖅᐱᖔ ᐊᐅᔭᖅ, 

ᐅᐱᕐᖔᖑᓂᐊᖅᑐᖅ, ᐅᐱᕐᖓᒃᓵᖅ 

ᓴᓇᔭᐅᒋᐊᕈᒫᖅᐹ ᐅᕝᕙᓘᓐᓃᑦ ᐊᕐᕌᒍ ᑭᓯᐊᓂ? 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 

ᒥᓂᔅᑕᖓᑦ, ᒥᔅᑕ ᖁᖅᓱᒃ.  

 

ᐊᖓᔪᖅᑳᖅ ᔪᐊᔾ ᖁᖅᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩ. ᐄ, ᒪᓕᒐᓕᐅᖅᑎᐅᖃᑎᒐ 

ᐅᖃᐅᑎᔪᓐᓇᔭᕋ ᒫᓐᓇ ᑕᐃᒪ 

ᑐᑭᓯᒋᐊᕈᑎᒋᓂᐊᖅᐸᕋ ᐊᒻᒪᓗ ᓇᓃᒻᒪᖔᑦ. 

ᒪᓕᒐᓕᐅᖅᑎᐅᖃᑎᓐᓄᑦ ᑕᒪᓐᓇ ᑐᓴᒐᒃᓴᖅ 

ᐅᕙᒻᓄᐊᑐᐊᖅᐸᑦ ᑐᓂᔪᓐᓇᑦᓯᐊᕐᓂᐊᕋᑉᑯ ᖃᖓᒍ 

ᐱᒋᐊᒃᑲᓐᓂᕋᔭᕐᒪᖔᓪᓗ ᓇᓃᒻᒪᖔᓪᓗ ᓱᓇᒥ 

ᐱᔾᔪᑎᖃᕐᒪᖔᑕᓗ. ᑖᒃᑯᐊᓗᑦᑖᑦ 

ᑐᑭᓯᑦᑎᐊᓚᐅᕐᓗᒋᑦ ᐅᑎᕐᕕᒋᔪᓐᓇᑦᓯᐊᕐᓂᐊᕋᒐ. 

ᐊᒡᓛᑦ ᑕᕝᕙᓂ ᐃᒃᓯᕚᓂᑕ ᐃᓗᐊᓂ. ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑕ ᑕᐃᕕᑦ 

ᔪᐊᓇᓯ.  

 

ᐊᐱᖅᑯᑦ 625 - 4(3): 

ᐅᖃᓪᓚᒍᓐᓇᑦᑎᐊᕐᓂᖏᑦ ᒐᕙᒪᒃᑯᑦ 

ᐃᖅᑲᓇᐃᖅᑎᖏᑦ (ᔪᐊᓇᓯ) 

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑖᓐᓇ 

ᑕᖅᑭᕗᑦ ᓄᖑᓕᖅᑎᓪᓗᒍ ᐅᖃᐅᓯᑦᑎᓐᓂ 

ᖁᕕᐊᓲᑎᖃᕐᓂᕐᒥᒃ ᓴᖅᑭᔮᖅᑎᑦᑎᓐᓇᐅᒻᒪᑦ ᑕᕝᕙᓂ 

ᓄᓇᕗᑦ ᐃᓗᐊᓂ. ᐊᐱᖅᓱᕈᒪᔪᖓ ᒫᓐᓇ 

ᑮᓇᐅᔭᓕᕆᔨᒃᑯᑦ ᒥᔅᓵᓄᑦ ᑕᒪᒃᑯᐊ ᒐᕙᒪᒃᑯᑦ 

ᐃᖅᑲᓇᐃᔭᖅᑏᑦ ᐅᖃᐅᓯᓕᕆᓂᐅᑉ ᓇᓛᒍᑦ.  

 

ᐅᖃᖅᑏ, ᒥᓂᔅᑕ ᐅᔾᔨᕈᓱᑦᑐᑦᓴᐅᒻᒪᑦ 

ᐃᑲᔪᖅᑐᐃᒻᒪᕆᖃᑦᑕᕋᒪ ᑕᒪᒃᑯᐊ ᒐᕙᒪᒋᔭᕗᑦ 

ᒪᕐᕉᓐᓂᒃ ᐅᖃᐅᓯᓕᕆᓂᕐᒥᒃ ᐱᔾᔪᑎᖃᖅᑎᓪᓗᒋᑦ 

ᐱᓗᐊᖅᑐᒥᒃ ᑖᒃᑯᐊ ᐃᖅᑲᓇᐃᔭᖅᑏᑦ 

ᐱᔨᑦᓯᖃᑦᑕᖅᑎᓪᓗᒋᑦ ᑕᕝᕙᓴᐃᓐᓇᖅ ᑕᖅᑲᒃᑯᓄᖓ 

ᓄᓇᕗᒻᒥᐅᓄᑦ. ᐊᒻᒪᓗ ᐊᒥᓱᑦ 

ᖃᓪᓗᓈᑎᑑᕈᓐᓇᕋᑎᒃ ᐃᓄᐃᑦ ᐅᖃᐅᓯᖏᓐᓂᑐᐊᖅ 

ᐊᑐᖃᑦᑕᖅᑎᓪᓗᒋᑦ.  

 

ᐊᒻᒪᑦᑕᐅᖅ ᒐᕙᒪᒃᑯᑦ ᑭᐅᔾᔪᑎᖏᓐᓂᒃ 

ᐃᖅᑲᓇᐃᔭᓕᕆᓂᕐᒧᑦ ᐊᕐᕌᒍᑕᒫᖅᓯᐅᑎᖏᓐᓂᒃ 

ᐅᓂᒃᑳᓂᒃ ᐅᖃᖅᓯᒪᒻᒪᑕ $1.84 ᒥᓕᐊᓐ ᒪᕐᕉᓐᓂᒃ 

ᐅᖃᐅᓯᓕᓐᓄᑦ  

ᑮᓇᐅᔭᓂᒃ ᑐᓂᔭᐅᖃᑦᑕᖅᓯᒪᔪᑦ 2015-16 

ᑮᓇᐅᔭᓕᕆᓐᓇᐅᑉ ᐊᕐᕌᒍᖏᓐᓂ.  

 

ᐅᖃᖅᑏ, ᒐᕙᒪᑐᖃᒃᑯᑦ ᐃᖅᑲᓇᐃᔭᖅᑎᖏᓐᓂᒃ 

ᐊᒡᒍᖅᑐᖅᓯᒪᓲᖑᔪᑦ ᑕᒪᒃᑯᐊ ᐃᓕᓴᕆᔭᐅᓯᒪᔪᑦ 

ᐅᖃᐅᓰᑦ ᐊᔪᓐᖏᓐᓂᖏᓐᓂᒃ ᒪᓕᓪᓗᒋᑦ ᐊᒻᒪ 

ᐃᓚᖏᑦ ᐃᖅᑲᓇᐃᔭᖅᑏᑦ ᐊᔪᓐᖏᑦᑕᕆᐊᖃᖅᓱᑎᒃ 

ᒪᕐᕉᓐᓂᒃ ᐅᖃᐅᓯᖃᕐᓗᑎᒃ ᑭᓯᐊᓂᑦᑕᐅᖅ ᐃᓚᖏᑦ 

ᐊᔪᓐᖏᓐᓂᖃᕆᐊᖃᑐᐃᓐᓇᖅᓱᑎᒃ ᐊᑕᐅᓯᕐᒥᒃ 

ᖃᓪᓗᓈᑎᑐᓗᓐᓃᑦ ᐅᐃᕖᑎᑐᓪᓗᓐᓃᑦ. 

 

ᒥᓂᔅᑕ ᐊᐱᕆᒍᒪᔭᕋ ᖃᑦᓯᐅᕙᑭᐊᕐᖓᐃ ᑕᒪᒃᑯᐊ 

ᒐᕙᒪᒃᑯᑦ ᐃᖅᑲᓇᐃᔭᖅᑎᖁᑎᖏᑦ ᑕᒪᒃᑯᓂᖓ 

ᒪᕐᕉᓐᓂᒃ ᐅᖃᐅᓯᖃᕈᓐᓇᕆᐊᖃᓪᓚᑦᑖᖅᑐᓂᒃ 

ᑕᒪᒃᑮᒃ, ᓲᕐᓗ ᐆᑦᑑᑎᒋᒍᒃᑭᑦ ᐃᓄᑦᑎᑐᑦ 

ᐊᒻᒪᓗᓐᓃᑦ ᖃᓪᓗᓈᑎᑐᑦ ᐅᕝᕙᓗᓐᓃᑦ ᐅᐃᕖᑎᑐᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᒥᓂᔅᑕᒋᔭᐅᔪᖅ 

ᑮᓇᐅᔭᓕᕆᓂᕐᒧᑦ, ᒥᔅᑕ ᑮᑦ ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᐅᖃᖅᑏ, 

ᑖᒃᑯᐊ ᑎᒍᒥᐊᓐᖏᓐᓇᒃᑭᑦ ᑕᕝᕙᓂ 

ᐸᐃᑉᐹᖁᑎᒋᔭᓐᓂ. ᐱᓯᒪᒐᔭᓐᖏᓐᓇᒃᑭᑦ ᑖᒃᑯᐊ 

ᑕᒪᒃᑯᐊ ᐃᖅᑲᓇᐃᔮᑦ ᐊᐱᖅᑯᑎᒋᔭᖏᑦ, ᑐᓵᔩᑦ, 

ᑐᑭᓕᐅᕆᔩᑦ, ᒪᓕᒐᓕᕆᓂᕐᒧᑦ ᑐᓵᔩᑦ, 

ᐅᖃᐅᓯᓕᕆᔪᐃᑦ ᑖᒃᑯᐊ ᐊᔭᐅᖅᑐᕋᓱᖃᑦᑕᖅᑕᕗᑦ 

ᐃᖅᑲᓇᐃᔭᖅᑎᕗᑦ ᐃᓄᒃᑐᑦ ᐅᖃᓪᓚᒍᓐᓇᕐᓂᕐᒥᓂᒃ 

ᐅᖃᓪᓚᖃᑦᑕᖁᓪᓗᒋᑦ.  

 

ᖄᒃᑲᓐᓂᐊᒍᑦ ᐊᑭᓕᖅᑕᐅᖃᑦᑕᕐᓂᐊᕐᒪᑕ ᑕᐃᒪ 

ᐸᕐᓇᒃᐸᓪᓕᐊᔪᒍᑦ. ᑖᓐᓇ ᒪᕐᕉᖕᓂᒃ 

ᐅᖃᐅᓯᖃᕐᓂᕐᒧᑦ ᑮᓇᐅᔭᖅᑖᖅᑎᑦᑎᖃᑦᑕᕐᒪᑕ 

ᐱᑐᖃᐅᓕᕐᒪᑦ ᒫᓐᓇ ᐊᑐᖅᑕᕗᑦ. ᖃᐅᔨᓴᕐᓂᕐᒥᒃ 

ᐅᖃᐅᓯᖅ ᐊᑐᖅᑕᐅᑦᑎᐊᖃᑦᑕᕋᓗᐊᕐᒪᑦ ᐃᒪᓐᓇᓗ 

ᐱᔪᓐᓇᕐᓂᖏᑦ ᒪᓕᒡᓗᒋᑦ ᐅᖃᐅᓯᖏᑦ 

ᐊᔾᔨᒋᓐᖏᑕᖏᓐᓂᒃ ᐊᑭᓕᖅᓱᕐᓂᐊᖅᐸᑦ. 

ᐱᓕᕆᖃᑎᒋᔭᕗᑦ ᒫᓐᓇ ᐃᖅᑲᓇᐃᔭᖃᑎᒋᔭᕗᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᑕᐃᕕᑦ ᔪᐊᓇᓯ.  

 



ᐊᐃᑉᐱᖅ, ᕕᕝᕗᐊᕆ 28, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ 

ᐱᒻᒪᕆᐅᖕᒪᑦ ᖃᐅᔨᓴᕐᓂᕐᒥᒃ 

ᐅᖃᓪᓚᒍᓐᓇᑦᑎᐊᕐᓂᕐᒥᒃ ᓈᒻᒪᑦᑎᐊᖅᑐᓂᒃ 

ᓇᓕᒧᑦᑎᐊᖅᑐᓂᒡᓗ ᐊᒻᒪᓗ ᒪᓕᒐᓕᐅᖅᑏᑦ 

ᐅᑭᐊᒃᓵᒃᑯᑦ ᑲᑎᒪᓂᕆᓚᐅᖅᑕᖏᑦ ᒐᕙᒪᒃᑯᑦ 

ᑭᐅᔾᔪᑎᒋᔭᖓ ᑕᒪᒃᑯᓄᖓ ᑲᑎᒪᔨᕋᓛᑦ ᐅᓂᒃᑳᖏᑦ 

ᑏᕖᒃᑯᑦ ᓈᓚᒃᑕᐅᑎᓪᓗᑕ ᐊᕐᕌᒍᑕᒫᖅᓯᐅᑎᓂᒃ 

ᐅᓂᒃᑳᖅᑎᓪᓗᒍ ᐅᖃᐅᓯᓕᕆᓂᕐᒧᑦ ᑲᒥᓯᓇᐅᑉ 

ᐊᒻᒪᓗ ᐃᓄᐃᑦ ᑕᐃᒎᓯᓕᐅᖅᑏᑦ ᐅᓂᒃᑳᖏᑦ 

ᒪᓕᒐᓕᐅᕐᕕᖕᒥ ᓴᖅᑭᑕᐅᓚᐅᕐᒪᑕ.  

 

ᑭᐅᔾᔪᑎᖏᓐᓂᒃ ᓇᓗᓇᐃᖅᓯᓚᐅᕐᒪᑕ, ᐃᔾᔪᐊᕐᓗᒍ, 

ᓄᓇᕗᑦ ᒐᕙᒪᒃᑯᖏᑦ ᓂᕆᐅᒃᐳᑦ 

ᐊᑐᓕᖅᑎᑕᐅᑦᑎᐊᓂᐊᕋᐃᖓ ᑖᒃᑯᐊ ᐃᓄᐃᑦ 

ᐅᖁᐅᓯᖏᓐᓂᒃ ᐊᑐᖅᑕᐅᓂᖏᓐᓄᑦ 

ᐊᑐᕈᒪᓕᓴᐅᑎᖏᓐᓄᑦ 2017-2018.  

 

ᑖᒃᑯᐊ ᐃᓕᖅᑯᓯᓕᕆᔨᒃᑯᑦ ᑮᓇᐅᔭᓕᕆᔨᒃᑯᓪᓗ 

ᖃᓄᖅᑑᖃᑎᖃᖅᓯᒪᖕᒪᑕ ᐃᓄᐃᑦ ᐅᖃᐅᓯᖏᓐᓂᒃ 

ᑕᐃᒎᓯᓕᐅᖅᑎᒃᑯᓐᓂᒃ ᑖᔅᓱᒥᖓ ᐱᒋᐊᖅᑐᓂ.  

 

ᒥᓂᔅᑕ ᐅᖃᕈᓐᓇᖅᐸ ᐅᓪᓗᒥ ᖃᓄᐃᓕᖓᓕᕐᒪᖔᑕ 

ᑖᒃᑯᐊ ᐊᔾᔨᒌᒃᑐᒥᒃ ᐅᖃᐅᓯᐅᑉ 

ᐊᑐᖅᑕᐅᑦᑎᐊᕈᓐᓇᕐᓂᖏᓐᓂᒃ ᖃᐅᔨᓴᕈᑎᓂᒃ 

ᐱᔾᔪᑎᒋᓪᓗᒍ ᑖᒃᑯᐊ ᒪᕐᕉᖕᓂᒃ ᐅᖃᐅᓯᖃᖅᑑᖕᓂᒃ 

ᑮᓇᐅᔭᖅᑑᕈᑎᒃᓴᖏᓐᓂᒃ? ᖁᔭᓐᓇᒦᒃ, ᐅᖃᖅᑏᑎ. 

 

ᐅᖃᖅᑎ: ᖁᔭᓐᓇᒦᒃ. ᑮᓇᐅᔭᓕᕆᓂᕐᒧᑦ 

ᒥᓂᔅᑕᐅᔪᖅ, ᒥᔅᑐ ᐲᑕᓴᓐ. 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ) ᖁᔭᓐᓇᒦᒃ, 

ᐅᖃᖅᑏ. ᑖᓐᓇ ᑎᑎᕋᖅᑕᐅᒋᐊᕐᖓᐅᑎᖓ 

ᐊᑐᐊᒐᕐᒧᑦ ᒫᓐᓇᓗ ᖃᐅᔨᒋᐊᕈᑕᐅᖃᑦᑕᓕᖅᑐᓂᓗ 

ᑲᑎᒪᔨᕋᓛᓄᑦ ᐊᔾᔨᒌᓐᖏᑦᑐᓄᑦ. ᑖᓐᓇ 

ᐸᕐᓇᒃᑕᐅᓯᒪᖅᑰᕐᒪᑦ ᐱᒋᐊᕈᑕᐅᔪᓂᒃ 

ᖃᐅᔨᓴᖃᑎᖃᕐᓂᐊᖅᑐᖓ ᒫᓐᓇ ᐊᕐᕌᒍᖏᑦ ᑖᓐᓇ  

ᒐᕙᒪᒃᑯᑦ ᑐᑭᓯᓯᒪᒐᑦᑕ ᓈᒻᒪᓈᖅᑐᖅ ᒫᓐᓇ, 

ᓈᒻᒪᓈᖅᓯᒪᔪᖅ ᑕᐃᒪ ᐅᑭᐅᒃᓵᖅ ᑲᑎᒪᔨᕋᓛᓄᑦ 

ᐊᐱᖅᑯᑕᐅᓚᐅᖅᑐᓄᑦ. ᖁᔭᓐᓇᒦᒃ, ᐅᖃᖅᑏᑎ. 

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᔪᐊᓇᓯ. 

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐃᓚᖓᓂᑦ 

ᓈᓴᐅᑎᓕᒃ 12, ᐃᓄᐃᑦ ᐅᖃᐅᓯᖏᓐᓂ 

ᓴᐳᒻᒥᔭᐅᔪᑎᖓᓂᑦ ᐱᖁᔭᒥ ᐱᔭᕆᐊᖃᖅᑎᑦᑎᕗᖅ 

ᒐᕙᒪᒃᑯᑦ ᑎᒥᖁᑎᓕᒫᖓᓐᓂ, ᐊᒻᒪ ᑕᐃᒧᓐᖔᕈᒃᑯ, 

“ᓇᓗᓇᐃᖅᓯᓗᑎ ᐊᑐᓕᖅᑎᑦᑎᕙᓪᓕᐊᔪᑎᓂᓪᓗ 

ᖁᕝᕙᓯᑦᓯᕙᓪᓕᐊᓗᑎ ᑕᒪᓐᓇ ᐃᓄᐃᑦ ᐅᖃᐅᓯᖓ 

ᐊᑐᖅᑕᐅᒍᓐᓇᑲᓐᓂᖁᓪᓗᒍ ᐃᖅᑲᓇᐃᔭᕐᓗᑎ 

ᑕᒪᒃᑯᐊ ᑎᒥᐅᔪᓂᒃ”. ᒥᓂᔅᑕ 

ᑐᑭᓯᓇᖅᓯᑎᑦᓯᒋᐊᕈᓐᓇᖅᑳ ᓇᓕᐊ ᐱᓕᕆᕝᕕᐅᔪᖅ 

ᒐᕙᒪᒃᑯᓐᓂ ᑖᑦᓱᒪᓐᖓᑦ 

ᐱᓕᕆᐊᔅᓴᖃᓪᓗᐊᑕᕆᔭᐅᒻᒪᖔᖅ ᑕᕝᕗᖓ 

ᐱᔭᕆᐊᓕᒻᒥᓂᒃ ᐱᒍᓐᓇᖁᓪᓗᒋᑦ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑮᓇᐅᔭᓕᕆᓂᕐᒧᑦ 

ᒥᓂᔅᑕᐅᔪᖅ, ᒥᔅᑐ ᐲᑕᓴᓐ.  

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᑐᑭᓯᑦᑎᐊᕋᓗᐊᕐᒪᖔᒃᑯ 

ᖃᐅᒪᓐᖏᑦᑐᖓ, ᑭᓯᐊᓂ ᑮᓇᐅᔭᓕᕆᔨᒃᑯ 

ᐊᑐᐊᒐᕐᓂ ᐋᖅᑭᒃᓱᐃᖃᑦᑕᕐᒪᑕ ᑖᒃᑯᐊ 

ᐃᖅᑲᓇᐃᔭᖅᑏᑦ ᐸᐃᑉᐹᖅᑖᕈᓐᓇᖁᓪᓗᒋᑦ. ᑕᐃᒪ 

ᒪᕐᕉᖕᓂᒃ ᐅᖃᐅᓯᓕᖕᓄᑦ 

ᑮᓇᐅᔭᖅᑖᖅᑎᑦᑎᑲᑕᖕᓂᕐᒥᑦ ᐊᑐᐊᒐᖅᑕᕗᑦ 

ᐱᑐᖃᐅᓗᐊᓕᕐᒪᑦ. ᑕᐃᒪ ᖃᐅᔨᓴᕐᓂᕐᒥᑦ 

ᐱᓕᕆᐊᖃᕐᓂᐊᖅᑐᑦ. ᐃᓄᐃᑦ ᐅᖃᐅᓯᖏᓐᓂᑦ 

ᑕᐃᒎᓯᓕᐅᖅᑎᒃᑯᑦ ᑲᒪᒋᔭᖃᕐᒪᑕ ᖃᐅᔨᓴᕈᑎᓂᒃ, 

ᐋᖅᑭᒃᓱᐃᔨᐅᓪᓗᑎᒃ. ᖃᐅᔨᒪᔨᐅᒐᒥ ᑕᐃᑲᓐᖓ 

ᐱᒋᐊᕐᓂᐊᖅᐳᒍᑦ.  

 

ᑖᒃᑯᐊ ᒐᕙᒪᐅᖃᑎᒌᑦᑐᓕᕆᔨᒃᑯᑦ 

ᐱᓕᒻᒪᒃᓴᐃᔪᑎᔅᓴᓂᒃ ᐋᖅᑭᒃᓱᐃᓲᖑᖕᒪᑕ ᑕᒪᓐᓇ 

ᐸᐃᑉᐹᖅᑖᖅᐸᓪᓕᐊᓂᕐᒧᑦ, ᐱᓕᒻᒪᒃᓴᐃᓂᕐᒧᓪᓗ 

ᐱᓕᕆᐊᒃᓴᓂᒃ ᓴᖅᑭᑦᑎᓲᖑᓪᓗᑎ 

ᐃᓕᓐᓂᐊᖅᑎᑕᐅᒍᓐᓇᖁᓪᓗᒋᑦ ᐃᓄᐃᑦ 

ᐅᖃᐅᓯᖏᓐᓂᒃ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, ᒥᔅᑐ ᓯᒥᐊᓐ 

ᒥᑭᓐᖑᐊᖅ.  



ᐊᐃᑉᐱᖅ, ᕕᕝᕗᐊᕆ 28, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᖅᑯᑦ 626 - 4(3): ᖃᖓᑕᓲᒃᑯᕕᒻᒥ 

ᐱᖁᑎᕐᔪᐊᓕᕆᓂᖅ (ᒥᑭᓐᖑᐊᖅ) 

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒃᑲ ᑐᕌᖓᓂᐊᖅᑐᐃᑦ 

ᐱᕙᓪᓕᐊᔪᓕᕆᔨᒃᑯᑦ, ᐃᖏᕐᕋᔪᓕᕆᔨᒃᑯᓪᓗ 

ᒥᓂᔅᑕᖓᓐᓄᑦ.  

 

ᐊᕐᕌᓂ ᑕᐃᒪ ᒥᓂᔅᑕ ᒪᓕᒐᓕᐅᕐᕕᒻᒨᕆᔪᒻᒪᑦ 

ᐱᓕᕆᕕᖓᑕ ᓄᓇᕗᑦᒥ ᒥᕝᕕᓄᑦ 20-ᓄᑦ, 

ᐊᕙᑎᓄᑦ ᐊᕐᕌᒍᓄᑦ 

ᐱᖁᑎᕐᔪᐊᖅᑖᖑᔭᕆᐊᖃᕐᓂᐊᖅᑐᓂᑦ 

ᖃᐅᔨᓴᕐᓂᐅᔪᒥ. ᐅᓂᒃᑳᓕᐊᒥᓂᖅ ᑖᓐᓇ 

ᐅᖃᖅᓯᒪᔪᔪᖅ, ᖃᒪᓂᑦᑐᐊᕉᖅ ᒥᕝᕕᖓ 

ᐃᓚᒋᔭᐅᒻᒪᑦ ᑎᓴᒪᓄᑦ ᒥᕝᕕᐅᔪᓄᑦ ᓄᓇᕗᒻᒥ 

ᐱᒋᐊᓕᓐᓄᑦ. ᐅᖃᓕᒫᕐᓗᖓ, 

‘ᓴᓇᒋᐊᖅᑕᐅᓪᓗᐊᑲᓪᓚᒋᐊᖃᕐᖓᑦ ᒫᓐᓇ 

ᐊᐅᓪᓚᖅᑐᓄᑦ, ᐊᐅᓪᓚᕆᐊᖅᑐᖅᑐᓄᑦ ᐅᑕᖅᑭᕕᖓ 

ᐃᓪᓗᖓ, ᐃᓗᖓᑕ ᐃᓗᐊᓂ ᓱᕋᒃᓯᒪᕈᓘᔭᖅᑐᐃᑦ, 

ᐊᒻᒪᑦᑕᐅᖅ ᓴᐅᓂᖓᑦᑕ ᐃᓪᓗᖏᑕ 

ᓱᕋᒃᓯᒪᓂᖏᓐᓂ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᐱᓕᕆᕕᖓ 

ᑮᓇᐅᔭᒃᑲᓂᕐᓂ ᕿᓂᕐᓂᐊᕐᒪᖔᖅ ᐊᕐᕌᒍᓂᐊᖅᑐᒥ 

ᐊᑭᑐᔪᖅᑐᕈᑎᔅᓴᓂ? ᑖᒃᑯᓂᖓ ᐃᓱᒫᓗᓇᖅᑐᓂᑦ 

ᐋᖅᑭᒋᐊᕈᑎᔅᓴᖏᓐᓂ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ ᐊᒻᒪᓗ 

ᐃᖏᕐᕋᔪᓕᕆᓂᕐᒧᑦ ᒥᓂᔅᑕᐅᔪᖅ, ᒥᔅ ᒫᓂᑲ ᐃᐊᓪ-

ᑲᓇᔪᖅ.  

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ ᐊᒻᒪ ᖁᔭᓐᓇᒦᖅᑐᒍ ᑖᓐᓇ 

ᒪᓕᒐᓕᐅᖅᑎᐅᖃᑎᒐ, ᖃᐅᔨᒪᑦᑎᐊᖅᓱᓂ ᑖᓐᓇ 

ᐊᐱᖅᓱᖅᑐᖅ. ᐊᑭᑐᔫᑎᓂᒃ ᑖᒃᑯᐊ ᓄᑖᑦ ᑭᓯᐊᓂ 

ᒐᕙᒪᒋᓂᐊᖅᑕᕗᑦ ᓇᓗᓇᐃᕈᓐᓇᓛᖅᑐᐃᑦ, 

ᖃᐅᔨᒪᔪᒎᒐᓗᐊᖅ ᑖᒃᑯᐊ ᓴᖅᑭᓚᐅᖅᑕᕗᑦ, ᑕᐃᓐᓇ 

ᑕᐃᕋᑖᖅᑕᖓ 20 ᐊᕐᕌᒍᓄᑦ infrastructure 

needs assessment, ᑕᐃᑲᓂᑦᑕᐅᖅ 

ᐅᖃᐅᑕᐅᓯᒪᒻᒪᑦ ᖃᒪᓂᑦᑐᐊᖅ ᒥᑦᑕᕐᕕᒃ 

ᐋᖅᑭᒋᐊᖅᑕᐅᔭᕆᐊᖃᕐᓂᖓᓂᑦ. ᖁᔭᓐᓇᒦᒃ, 

ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑕ ᒥᑭᓐᖑᐊᖅ.  

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑖᒃᑯᐊ ᒫᓐᓇ ᐱᓕᕆᐊᔅᓴᓄᑦ ᐸᕐᓇᐅᑎᒋᔭᖏᑦ 

ᐱᕙᓪᓕᐊᔪᓕᕆᔨᒃᑯᑦ, ᐃᖏᕐᕋᔪᓕᕆᔨᒃᑯᓪᓗ 

ᐅᖃᖅᓯᒪᒻᒪᑕ, ᐅᖃᓕᒫᕐᓗᖓ ‘ᓄᑖᑦ 

ᖃᖓᑦᑕᖅᑎᑕᐅᓯᒪᔪᒃᑯᑦ ᓱᖅᑯᐃᕈᑏᑦ 

ᒥᑉᐸᓪᓕᐊᔪᓄᑦ ᐊᑐᐃᓐᓇᕈᖅᑕᐅᓯᒪᒻᒪᑕ ᐊᕐᕕᐊᕐᒧᑦ, 

ᐸᓐᓂᖅᑑᒥ, ᕿᑭᖅᑕᕐᔪᐊᕐᒥ, ᐊᒻᒪ ᑭᒻᒥᕈᕐᒥ. ᑕᒪᒃᑯᐊ 

ᒥᒋᐊᖅᑐᐸᓪᓕᐊᔪᓄᑦ ᐊᑐᖅᑕᐅᓲᑦ ᖃᓄᑎᒋ 

ᐊᒻᒧᐊᐸᓪᓕᐊᒋᐊᖃᕐᒪᖔᑕ, ᑕᐃᒫᓪᓗ 

ᒥᑦᑎᐊᓂᖅᓴᐅᑎᑦᑎᓲᖑᓪᓗᑎ ᓯᓚᑲᒻᒪᐅᑎᓪᓗᒍ. 

ᑕᓪᓕᒪᒃᑲᓐᓃᑦ ᖃᖓᑕᓲᒃᑯᕖᑦ ᒥᕝᕖᑦ 

ᓇᓗᓇᐃᖅᑕᐅᓯᒪᒻᒪᑕ, 

ᐃᑲᔪᖅᑕᐅᑲᓐᓂᕈᓐᓇᓪᓚᕆᒻᒪᑕ ᑕᐃᒪᐃᑦᑐᓄᑦ 

ᒥᑉᐸᓪᓕᐊᔪᓄᑦ ᐃᑲᔫᑎᓄᑦ, ᐊᒻᒪ 

ᖁᓕᒃᑲᓂᒻᒪᕇᑦᑕᐅᖅ ᐱᖁᑎᔪᐊᖏᑦ 

ᐋᖅᑭᒋᐊᖅᑕᐅᒋᐊᖃᑦᑕᕆᕗᑦ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᖃᒪᓂᑦᑐᐊᖅ ᒥᕝᕕᖓ 

ᓱᑯᑦᑎᐊᓃᒻᒪᖔᖅ ᑖᒃᑯᓇᓂ ᑎᑎᖅᑐᖅᓯᒪᔪᓂᒃ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ ᐊᒻᒪᓗ 

ᐃᖏᕐᕋᔪᓕᕆᓂᕐᒧᑦ ᒥᓂᔅᑑᔪᖅ, ᒥᔅ ᒫᓂᑲ ᐃᐊᓪ-

ᑲᓇᔪᖅ.  

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᖁᔭᓐᓇᒦᑦᓱᒍᓗ ᑖᓐᓇ ᐊᐱᖅᓱᕐᒪᑦ 

ᑕᒪᑐᒥᖓ. ᑖᒃᑯᐊᖏᓛᒃ GPS Approach-

ᖑᓂᕋᖅᑕᐅᔪᐃᑦ. ᑖᒃᑯᐊᖏᓛᒃ ᐱᕙᓪᓕᐊᔪᓕᕆᔨᒃᑯᑦ 

ᐅᖃᕋᑖᕐᖓᑦ 7-ᖑᔪᐃᑦ ᓄᓇᓕᓐᓂ ᐊᒻᒪ ᐱᖓᓱᑦ 

ᐱᔭᕇᖅᑕᐅᓯᒪᓕᖅᑑᒐᓗᐊᑦ. ᑖᒃᑯᐊ 

ᑮᓇᐅᔭᖅᑐᕈᑎᔅᓴᓂᒃ ᓴᖅᑭᑲᓐᓃᒐᓱᐊᖅᑐᒍᑦ 

ᑖᒃᑯᓄᖓ ᓴᓇᔭᐅᒃᑲᓐᓂᕆᐊᓕᓐᓄᑦ ᒫᓐᓇᐅᔪᖅ.  

 

ᑖᓐᓇᓕ ᖃᒪᓂᑦᑐᐊᖅ ᑕᐃᒪ GPS Instrumental 

Procedures-ᖑᓂᕋᖅᑕᐅᔪᐃᑦ ᑕᐃᒃᑯᐊ 

ᓴᖅᑭᑕᐅᓚᐅᖅᓯᒪᒻᒪᑕ ᑎᑎᖅᑲᖏᑦ ᐊᐃᐳᕈᓪ 

2015-ᖑᑎᓪᓗᒍ ᐊᒻᒪ ᐅᖃᐅᑕᐅᓚᐅᖅᓯᒪᔪᑦ  

ᑕᐃᑲᓂ ᒥᒐᓱᐊᕐᓂᕆᔭᖓ ᒫᓐᓇ ᖃᒪᓂᑦᑐᐊᕐᒧᑦ  



ᐊᐃᑉᐱᖅ, ᕕᕝᕗᐊᕆ 28, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖃᓄᐃᓗᐊᕆᔭᐅᓚᐅᓐᖏᑦᑐᖅ. ᑖᔅᓱᒧᖓ 

ᒪᓕᒐᓕᐅᖅᑎᐅᖃᑎᓐᓄᑦ ᑖᒃᑯᐊ 

ᖃᓄᐃᓕᖓᓂᕆᔭᖓ ᓴᖅᑭᑕᐅᓛᕐᒥᑎᓪᓗᒍ 

ᓇᓗᓇᐃᕐᕕᒋᒋᐊᑦᑎᐊᑲᓐᓂᓛᕆᕙᕋ. ᖁᔭᓐᓇᒦᒃ, 

ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᒥᑭᓐᖑᐊᖅ.  

 

ᒥᑭᓐᖑᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑖᓐᓇ ᐅᖃᐅᓯᕆᓕᖅᑭᒍᒪᒐᒃᑯ ᒐᕙᒪᑐᖃᒃᑯᑦ 

ᑭᐅᔾᔪᑎᒋᓚᐅᖅᑕᖏᑦ ᐊᑐᓕᖁᔭᓕᐊᒥᓂᐅᔪᓂᒃ. 

ᒥᓂᔅᑐᐃᓛᒃ ᐅᖃᐅᓯᕆᕋᑖᕐᒥᔭᖏᓐᓂᒃ. ᑕᕝᕙᓂ 

ᑭᖑᓪᓕᖅᐹᖏᓐᓂ ᐅᓂᒃᑳᓕᐊᒥᓂᐅᔪᔪᓂᑦ ᑲᓇᑕᒥ 

ᐃᖏᕐᕋᔪᓕᕆᓂᕐᒧᑦ ᐱᖁᔭᖓᓂᒃ ᕿᒥᕐᕈᔨᐅᔪᔪᓄᑦ 

ᐅᖃᐅᓯᖃᔪᒻᒪᑕ ᓄᑖᒥᒡᒎᖅ “ᐅᑭᐅᖅᑕᖅᑐᒥ 

ᐊᑭᑐᔪᖅᑐᕈᑎᔅᓴᓄᑦ ᐃᑲᔫᑎᓂᒃ ᓴᖅᑮᔪᖃᓛᕐᖓᑦ.”  

 

ᑕᐃᒪᓕ ᑭᐅᔾᔪᑎᖓᓂ ᐱᓇᓱᐊᕈᓯᐅᓚᐅᖅᑐᒥ 

ᕿᑭᖅᑖᓘᑉ ᓂᒋᐊᖓᑕ ᒪᓕᒐᓕᐅᖅᑎᐅᖃᑎᒪ 

ᐊᐱᖅᑯᑎᒋᔪᔭᖏᓐᓄᑦ ᒥᓂᔅᑕᕆᔭᐅᔪᖅ 

ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓄᓪᓗ 

ᐅᖃᔪᒻᒪᒡᒎᖅ ᒥᓂᔅᑕᐅᖃᑎᖓᒎᖅ ᒐᕙᒪᑐᖃᒃᑯᓐᓄᑦ 

ᒥᓂᔅᑕ ᒑᓄ ᓄᓇᕘᓕᐊᕐᓂᕐᖓᑦ. 

ᐃᓱᒪᑐᐃᓐᓇᓚᐅᖅᑐᖓᓕ 

ᐅᖃᐅᓯᖃᖅᑐᓴᐅᓐᓂᕐᖓᑦ ᒥᓂᔅᑕᖁᑎᕗᑦ 

ᒐᕙᒪᑐᖃᒃᑯᑦ ᒥᓂᔅᑑᖃᑎᖓᓄᑦ ᑕᒪᑐᒥᖓ.  

 

ᒥᓂᔅᑕ ᐅᖃᕈᓐᓇᖅᑳ ᒐᕙᒪᑐᖃᒃᑯᑦ ᒥᓂᔅᑕᖓ 

ᖃᓄᖅ ᐃᓱᒪᒋᔭᖃᕐᓂᕐᒪᖔᖅ ᓴᖅᑮᓐᓂᕈᑦᑕ ᓄᑖᓂᒃ 

ᐅᑭᐅᖅᑕᖅᑐᒥ ᒥᕝᕕᖏᑕ ᐊᑭᑐᔪᖅᑐᕈᑎᔅᓴᖏᓐᓂᒃ 

ᐃᑲᔫᑎᔅᓴᐅᔪᓂᒃ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ ᒥᓂᔅᑕ, ᒥᔅ ᒫᓂᑲ ᐃᐊᓪ-

ᑲᓇᔪᖅ.  

 

ᐊᖓᔪᖅᑳᖅ ᒫᓂᑲ ᐃᐊᓪ-ᑲᓇᔪᖅ: ᖁᔭᓐᓇᒦᒃ, 

ᐅᖃᖅᑎᑦᓯᔩ. ᖁᔭᓐᓇᒦᖅᓱᒍᓗ ᑖᓐᓇ ᑕᒪᑐᒥᖓ 

ᐊᐱᖅᓱᕐᒪᑦ. ᐄ, ᑖᓐᓇ ᔪᓚᐃ 8, 2016-ᖑᑎᓪᓗᒍ 

ᑲᓇᑕᐅᑉ ᒐᕙᒪᒃᑯᖏᓐᓂ ᐃᖏᕐᕋᔪᓕᕆᔩᑦ ᒥᓂᔅᑕ  

ᒫᒃ ᒑᓄ, ᒥᓂᔅᑕ ᒑᓄ ᑕᒪᐅᓐᖓᓚᐅᖅᓯᒪᔪᖅ. ᐊᒻᒪ, 

ᐅᖃᓕᒪᖃᑎᒋᓚᐅᖅᓯᒪᒻᒥᔭᕗᑦ ᑖᔅᓱᒥᖓ 

Canadian  

Transportation Act Review-ᖑᓂᕋᖅᑕᐅᔪᒥᒃ. 

ᐊᒥᓱᓂᒃ ᓄᓇᕗᑦ ᑐᑦᓯᕌᕆᔪᒪᔭᖏᓐᓂᒃ ᓲᕐᓗ, 

ᐅᖃᐅᓯᕆᓚᐅᖅᓯᒪᔭᕗᑦ ᐊᒻᒪ ᐅᓄᖅᑐᓂᒃ 

ᐅᖃᕐᕕᒋᓚᐅᖅᓯᒪᔭᕗᑦ ᑕᒪᒃᑯᓂᖓ ᓴᖅᑭᒋᐊᓕᓐᓂᒃ 

ᐅᓄᖅᑑᒻᒪᑕ.  

 

ᓇᓗᓇᐃᕐᕕᒋᔪᓐᓇᑦᑎᐊᕐᓂᐊᖅᑕᕋ ᑖᓐᓇ 

ᒪᓕᒐᓕᐅᖅᑎᐅᖃᑎᒐ ᒫᓐᓇᒧᓄᑦ ᑕᐃᒃᑯᐊ ᖃᓄᖅ 

ᑭᐅᓯᒪᒻᒪᑕ ᑕᒪᑐᒪ ᒥᑦᓵᓄᑦ. ᖁᔭᓐᓇᒦᒃ, 

ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎᐅᖃᑎᒃᑲ 

ᑕᐃᓯᓂᐊᓵᕐᓂᓐᓂᑦ ᒪᓕᒐᓕᐅᖅᑎᒧᑦ 

ᐊᐱᖅᓱᕈᓐᓇᕐᓂᐊᖅᑐᒥᒃ ᐱᕕᖄᕐᔪᒍᒪᓪᓗᖓ. 

ᐃᓕᓴᖅᓯᔪᒪᓪᓗᖓ ᒪᒃᑯᒃᑑᖕᓂᒃ ᒪᕐᕉᖕᓂᒃ. ᑖᒃᑯᐊᒃ 

ᒪᒃᑯᒃᑑᒃ ᐊᓂᒌᒃ. ᑖᓐᓇ ᐊᖑᑕᐅᓂᖅᓴᖅ ᓗᐊᐃᑦ 

ᓴᑐᖅᓯ, ᓇᖏᖅᓯᑲᐃᓐᓇᕆᑦ, ᐊᒻᒪᓗ ᔮᔅᒥᓐ ᓴᑐᖅᓯ.  

 

ᑖᓐᓇ ᓗᐊᐃᑦ ᖁᔭᓕᖃᑎᒋᔭᕋ ᐊᒃᓱᕐᔪᐊᕐᒪᕆᐊᓗᒃ 

ᑕᐃᒃᑯᓂᖓ ᕿᓂᕆᐊᖅᐸᒃᑐᓂᒃ 

ᕿᓂᖅᑕᖅᑎᐅᕙᒃᑐᓂᓪᓗ ᑕᐃᒃᑯᐊᖑᓚᐅᓐᖏᑉᐸᑕ 

ᓇᓂᔭᐅᓯᒪᓇᔭᖅᑰᖏᑦᑑᒃ ᐅᓪᓗᒥ. ᑕᕝᕙ ᒫᓐᓇ 

ᐳᑐᒍᖏᑦ ᖁᐊᖅᓯᒪᓂᑰᓪᓗᑎᒃ ᑕᒫᓃᖃᑕᐅᖕᒪᑦ. 

ᑐᓐᖓᓱᑦᑎᐊᕆᑦ ᑕᕝᕗᖓ ᒪᓕᒐᓕᐅᕐᕕᖕᒧᑦ.  

 

>>ᐸᑦᑕᑐᖅᑐᑦ 

 

ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ-

ᓂᐊᖁᓐᖑ, ᒥᔅ ᐹᑦ ᐊᕐᓇᒃᑲᖅ.  

 

ᐊᐱᖅᑯᑦ 627 - 4(3): ᑭᒍᓯᕆᓂᕐᒧᑦ 

ᓇᓪᓕᐅᒃᑯᒫᓕᕆᓂᖅ (ᐊᕐᓇᒃᑲᖅ) 

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᐊᐱᖅᑯᑎᒃᑲ ᑐᕌᖅᑎᒍᒪᔭᒃᑲ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᒥᓂᔅᑕᐅᔪᒧᑦ. 

 

ᐅᖃᖅᑏ, ᑕᕝᕙᓂ ᐅᖃᐅᓯᖃᖅᑲᐅᒐᒪ ᓱᕈᓯᓛᒥ 

ᑭᒍᓯᕆᔭᐅᒍᓐᓇᓂᓐᖏᑦᑐᒥᑦ ᓇᒻᒥᓂᖅ 

ᓇᓪᓕᐅᑯᒫᖃᕐᓂᖏᒻᒪᑕ ᐊᓈᓇᒃᑯᖏᑦ.  



ᐊᐃᑉᐱᖅ, ᕕᕝᕗᐊᕆ 28, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑖᓐᓇ ᓇᓗᓇᐃᖅᑐᑦᑕᐅᑦᑎᐊᖁᒐᓗᐊᕋᒃᑯ, ᑭᓯᐊᓂᓕ 

ᖃᓄᖅ ᑕᒪᒃᑯᐊ ᑭᒍᑎᓕᕆᔭᐅᔭᕆᐊᓕᓄᑦ 

ᓇᓪᓕᐅᒃᑯᒫᑦ ᑲᒪᒋᔭᐅᖃᑦᑕᕐᒪᖔᑕ 

ᐃᓱᒫᓗᑎᒋᓪᓚᕆᒃᑲᒃᑭᑦ ᓱᓕ.  

 

ᐅᖃᖅᑏ, ᓄᓇᕗᒻᒥᐅᓕᒫᒍᓐᖏᑦᑐᐃᑦ 

ᐃᖅᑲᓇᐃᔮᒥᑎᒍᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ, 

ᑭᒍᑎᓕᕆᔭᐅᓂᕐᒧᓪᓗ 

ᓇᓪᓕᐅᒃᑯᒫᖃᕈᓐᓇᖅᑐᐊᐱᐅᕙᒻᒪᑕᓕ, ᐃᓛᓐᓂᒃᑯᑦ 

ᐊᓪᓛᑦ ᒐᕙᒪᒃᑯᑦ ᑭᒍᑎᓕᕆᔪᓯᖓ 

ᓈᒻᒪᖃᑦᑕᖏᒻᒥᔪᖅ ᑲᒪᒋᔭᐅᔭᕆᐊᓕᓐᓄᑦ. ᐃᓄᐃᑦ 

ᐃᓚᖏᑎᒍᑦ ᑭᒍᑎᓕᕆᔭᐅᒍᓐᓇᖅᑑᒐᓗᐊᑦ 

ᒐᕙᒪᑐᖃᒃᑯᑦ ᓇᓪᓕᐅᒃᑯᒫᖃᓐᖏᑦᑐᓄᑦ 

ᐋᓐᓂᐊᕕᓕᐊᕈᑎᖏᑎᒍᑦ. ᑭᓯᐊᓂ ᑖᓐᓇ 

ᐊᑐᖅᑕᐅᒐᓗᐊᖅᑎᓪᓗᒍ 

ᐊᑕᖏᖅᑕᐅᒍᓐᓇᐸᓐᖏᑦᑐᐃᑦ 

ᑭᒍᑎᓕᕆᔭᐅᔭᕆᐊᖃᕐᓂᖏᑦ, ᑕᒪᓐᓇᐃᓛᒃ 

ᑐᑭᓯᔭᕐᓂᖏᑦᑐᖅ.  

 

ᒥᓂᔅᑕ ᓇᓗᓇᐃᖅᓯᒋᐊᕈᓐᓇᖅᑳ ᖃᓄᐃᑦᑐᓂᒃ 

ᑐᑭᓯᑎᑦᑎᒋᐊᕈᑎᓂᒃ ᐱᑎᑦᑎᕙᑉᐱᓯ 

ᓄᓇᕗᑦᒥᐅᑕᕐᓄᑦ, ᖃᐅᔨᑎᒐᓱᐊᕐᓗᒋᑦ ᖃᓄᐃᑦᑐᓂᑦ 

ᐱᔨᑦᑎᕋᐅᑎᓂᑦ ᐊᑐᐃᓐᓇᖅᑕᖃᕐᒪᖔᖅ? ᐊᒻᒪ 

ᖃᓄᐃᑦᑐᓪᓗ ᑲᒪᒋᔭᐅᔾᔪᓰᑦ ᐱᑕᖃᓐᖏᒻᒪᖔᑕ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ, ᒥᔅᑐ ᔪᐊᔾ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᖁᔭᒋᔭᕋ ᒪᓕᒐᓕᐅᖅᑎ ᑕᒪᓐᓇ 

ᐃᑲᔪᖅᓯᕐᖓᒍ ᓂᕈᐊᖅᑎᒋᓯᒪᔭᒥᓄᑦ. 

ᑐᓴᕐᕕᒋᓚᐅᖅᑕᕋᓗᐊᒃᑲ ᑕᐃᒃᑯᐊ 

ᓇᓗᓇᐃᖅᑐᖅᑕᐅᖁᔭᖏᑦ ᑖᔅᓱᒪ ᒪᓕᒐᓕᐅᖅᑎᐅᑉ. 

ᑭᖑᓪᓕᖅᐹᖓᓂᑦ ᐱᔭᕇᖅᑕᐅᕙᓪᓕᐊᒻᒪᑕ 

ᑕᖃᐃᔅᓯᓚᐅᖅᑎᓪᓗᑕ 

ᑕᑯᑎᒍᓐᓇᓂᐊᖅᐸᓪᓚᐃᓕᖅᑕᕋᓗᐊᒃᑲ. 

 

ᑕᒪᒃᑯᐊᓕ ᓇᓪᓕᐅᒃᑯᒫᖃᓐᖏᑦᑐᓄᑦ 

ᐋᓐᓂᐊᕕᓕᐊᕈᑕᐅᒍᓐᓇᖃᑦᑕᖅᑐᐃᑦ ᑲᓇᑕᒃᑯ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ ᐅᖃᐅᔾᔭᐅᓲᖑᒐᑦᑕ 

ᖃᓄᐃᑦᑐᓄᑦ ᐋᓐᓂᐊᕕᓕᐊᕈᑕᐅᓲᓂᑦ  

ᐊᑐᖅᑕᐅᒍᓐᓇᕐᒪᖔᑕ. ᑕᐃᒫᒃ ᑐᑭᓯᑎᑦᑎᐊᕈᑎᓂᑦ  

ᐱᑕᖃᓲᖑᔪᒍᑦ ᐊᐱᖅᑯᑎᔅᓴᖃᕐᓂᕋᐃᑉᐸᑕ 

ᑕᖅᑲᒃᑯᐊ. ᖃᐅᔨᒃᑲᐃᖃᑦᑕᐃᓐᓇᕈᓐᓇᖅᑐᑦ 

ᐋᓐᓂᐊᕕᓕᐊᖃᑦᑕᖅᑐᓄᑦ ᐅᓐᓂᕐᓗᒃᓴᕐᕕᐅᔪᓂᑦ 

ᐅᕝᕙᓘᓐᓃᑦ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ 

ᐃᖅᑲᓇᐃᔭᖅᑎᑐᐃᓐᓇᖏᓐᓂᑦ 

ᑕᐃᒪᐃᑦᑐᓕᕆᒍᓐᓇᖅᑐᓂᑦ.  

 

ᑭᓯᐊᓂᓕ ᐃᓘᓐᓇᖓ ᐃᓱᒪᒋᓗᒍ, 

ᖃᓄᑐᐃᓐᓇᑦᑎᐊᖅ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 

ᐱᔨᑦᑎᕋᐅᑏᑦ ᐊᑐᐃᓐᓇᐅᖃᑦᑕᖅᑐᐃᑦ ᒪᑯᓄᖓ 

ᓇᒻᒥᓂᖅ ᓇᓪᓕᐅᒃᑯᒫᖃᑦᑕᖅᑐᓄᑦ, ᓘᑦᑖᑦ ᓇᒻᒥᓂᖅ 

ᖃᐅᔨᒋᐊᕋᓱᒋᐊᓖᑦ ᓇᓪᓕᐅᒃᑯᒫᖃᕋᓗᐊᕐᒪᖔᑕ 

ᑖᓐᓇ ᐋᓐᓂᐊᕕᓕᐊᖅᑐᖅ. ᑖᓐᓇᓕ 

ᓇᓪᓕᐅᒃᑯᒫᖃᓐᖏᑦᑐᓄᑦ 

ᐋᓐᓂᐊᕕᓕᐊᕈᑕᐅᖃᑦᑕᖅᑐᖅ ᑐᖏᓕᕆᔭᐅᔾᔮᓲᖅ. 

ᑖᓐᓇ ᓘᑦᑖ ᐋᓐᓂᐊᖃᕐᓇᖏᑦᑐᓕᕆᔨ 

ᖃᐅᔨᒋᐊᖅᑳᖏᓐᓇᖃᑦᑕᕆᐊᓕᒃ 

ᓇᓪᓕᐅᒃᑯᒫᖃᕋᓗᐊᕐᒪᖔᖅ, ᖃᓄᖅ 

ᐊᑭᓕᖅᑕᐅᓂᐊᕐᒪᖔᖅ ᐋᓐᓂᐊᕕᓕᐊᕈᑎᖓ, 

ᑕᐃᒃᑯᐊ ᐃᓱᒪᒋᔭᐅᒋᐊᓚᐅᖅᑎᓐᓇᒋᑦ 

ᓇᓪᓕᐅᒃᑯᒫᖃᓐᖏᑦᑐᐃᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ 

ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒥᓂᔅᑕᑕᐅᖅ ᑭᐅᒻᒪᑦ ᖁᔭᓐᓇᒦᖅᑕᕋ. ᐅᖃᖅᑏ, 

ᑐᓴᕋᔪᕕᐅᑎᒃᑲᑦᑕ ᐃᒫᒃ ᑭᒍᓐᓂᐊᖅᑎ, 

ᑭᒍᑎᓕᕆᔪᖅ ᐅᕝᕙᓘᓐᓃᑦ 

ᐋᓐᓂᐊᖃᕐᓇᖏᑦᑐᓕᕆᔨ ᐊᑐᓕᖁᔭᓕᐅᑦᑕᖅᑯᖅ, 

ᑖᓐᓇ ᐋᓐᓂᐊᕕᓕᐊᖅᑐᒥᓂᖅ ᐃᒫᒃ 

ᐃᑲᔪᖅᑕᐅᖁᔭᐅᓪᓗᓂ, ᐊᓯᖔᖏᓐᓂ 

ᐃᑲᔪᖅᑕᐅᒍᒪᔭᒍᓐᓃᖅᑯᖅ.  

 

ᓇᓗᓇᐃᖅᓯᒍᓐᓇᖅᑳ ᒥᓂᔅᑕ ᖃᓄᖅ ᑕᒪᒃᑯᐊ 

ᑭᒍᑎᓕᕆᓂᕐᒧᑦ ᐱᔨᑦᑎᕋᐅᑏᑦ ᐊᐅᓚᑕᐅᕙᒻᒪᖔᑕ 

ᐊᓪᓚᕕᖓᓄᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 

ᒥᓂᔅᑕᐅᔪᖅ, ᒥᔅᑐ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᐃᖃᓗᓐᓂ ᑕᕝᕙᓂ 

ᓇᒻᒥᓂᕆᔭᐅᔪᒥ ᑭᒍᓐᓂᐊᖅᑎᖃᕐᒥᒐᑦᑕ 

ᐅᐸᒃᑕᐅᒍᓐᓇᖅᑐᒥᑦ ᑭᒃᑯᑐᐃᓐᓇᕐᓄᑦ. ᓄᓇᕗᑦᒥᓕ 

ᑳᓐᑐᕌᒃᑕᐅᓯᒪᔪᒃᑯᑦ ᓄᓇᓕᖏᓐᓂ ᐅᐸᑦᑕᐅᖃᑦᑕᓲᑦ. 

ᑕᒪᒃᑯᐊᓕ ᐅᐸᒃᑕᐅᒍᓐᓇᖃᑦᑕᖅᑐᐃᑦ  



ᐊᐃᑉᐱᖅ, ᕕᕝᕗᐊᕆ 28, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖄᓚᕕᐅᖅᑳᓚᐅᖅᑐᑎᒃ ᑎᑭᓐᓂᐊᓕᕋᐃᒻᒪᑕ, 

ᐊᒻᒪᓗ ᐊᑭᓕᖅᑕᐅᓂᖏᓪᓕ ᐱᓪᓗᒋᑦ 

ᓇᓪᓕᐅᒃᑯᒫᖃᓐᖏᑦᑐᓕᕆᔨᒃᑯᑦ 

ᐱᓕᕆᖃᑎᒌᓐᓇᖃᑦᑕᖅᑕᕗᑦ ᖃᐅᔨᕕᒋᒐᓱᐊᖅᑐᒋᑦ 

ᓇᓕᐊᓐᓂ ᐊᑭᓖᖃᑦᑕᕈᓐᓇᕐᒪᖔᑕ 

ᑭᒍᑎᓕᕆᔭᐅᓂᕐᒥ.  

 

ᑕᐃᒪᓕ ᖃᐅᔨᒐᐃᒐᑦᑕ ᐊᑲᐅᓐᖏᓕᐅᕈᑎᓂᒃ, 

ᒫᓐᓇᓖᓛᒃ ᑕᐃᒪᐃᑦᑐᖃᖅᓯᒪᓐᖏᑦᑑᒐᓗᐊᖅ. 

ᑐᓴᐅᒪᖃᑎᒌᑦᑎᐊᓐᖏᓐᓂᑯᒧᑦ ᑕᐃᒪ 

ᐊᑲᐅᓐᖏᓕᐅᕈᑕᐅᓗᐊᖃᑦᑕᖅᓯᒪᔪᑦ ᑭᓯᐊᓂᓕ 

ᒫᓐᓇ ᖃᐅᔨᒪᔭᖃᓐᖏᓐᓇᒪ ᐃᓱᒫᓗᒃᑐᖅ 

ᐃᑲᔪᖅᑕᐅᓂᕆᒋᐊᖃᖅᑕᒥᓂᒃ ᐱᒍᓐᓇᖏᑦᑐᒥᑦ 

ᑐᓴᐅᒪᓐᖏᓐᓇᒪ ᒫᓐᓇᒧᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅ 

ᐊᕐᓇᒃᑲᖅ.  

 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ 

ᖁᔭᓐᓇᒦᑦᑕᐅᖅ ᒥᓂᔅᑕ. ᐅᖄᓚᕕᒋᓛᓕᖅᑲᒃᑲ 

ᑕᐃᒪ ᐊᓈᓇᒃᑯᖏᑦ ᖃᓄᖅ 

ᖃᐅᔨᕕᒋᒋᐊᒃᑲᓐᓂᕋᓱᓪᓗᒋᑦ.  

 

ᐅᖃᖅᑏ, ᐅᑭᐊᔅᓵᖓᓄᑦ 2017 ᑲᓇᑕᐅᑉ 

ᑕᒻᒪᖅᓯᒪᔪᖅᓯᐅᖅᑎᕐᔪᐊᖓ ᓴᖅᑮᓛᕐᖓᑦ ᑲᓇᑕᐅᑉ 

ᒪᓕᒐᓕᐅᕐᕕᕐᔪᐊᖓᓄᑦ ᐃᓄᐃᑦ ᖃᓂᖏᑎᒍᑦ 

ᖃᓄᐃᒻᒪᖔᑕ, ᐋᓐᓂᐊᖏᒃᑲᓗᐊᕐᒪᖔᑕ. 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 

ᐃᓕᐅᖅᑲᐃᖃᑕᐅᓛᖅᑲ ᑲᓇᑕᐅᑉ 

ᑕᒻᒪᖅᓯᒪᔪᖅᓯᐅᖅᑎᖓᑕ? ᐅᖃᐅᓯᖏᓐᓄᑦ 

ᐱᒡᒐᓇᖅᑐᖅᓯᐅᖃᑦᑕᕐᓂᕋᐃᒻᒪᑦ ᓄᓇᕗᑦᒥ ᓱᕈᓯᓛᑦ 

ᑭᒍᑎᓕᕆᔭᐅᒐᓱᒃᑲᓗᐊᖅᑎᓪᓗᒋᑦ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ  

ᒥᓂᔅᑕᐅᔪᖅ, ᒥᔅᑐ ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᑐᓴᐅᒪᓐᖏᓇᒃᑯ, 

ᖃᐅᔨᒪᓐᖏᓇᒃᑯᐃᓛᒃ ᑲᓇᑕᐅᑉ 

ᑕᒻᒪᖅᓯᒪᔪᖅᓯᐅᖅᑎᖓ ᓱᑯᐃᑦᑎᐊᓃᓕᕐᒪᖔᖅ  

ᖃᐅᔨᒋᐊᕐᓂᖃᕋᓱᑦᑎᓪᓗᒍ ᑕᒪᒃᑯᓂᖓ 

ᐱᓕᕆᔨᐅᖃᑦᑕᖅᑐᓂᑦ ᑭᒍᑎᓕᕆᓂᕐᒥ. 

ᖃᐅᔨᒪᒐᓗᐊᖅᑐᖓ ᑕᒻᒪᖅᓯᒪᔪᖅᓯᐅᖅᑎᒃᑯᑦ 

ᐊᓪᓚᕝᕕᖓ ᖃᓄᕈᓘᔮᓗᒃ ᓄᐊᑦᑎᓲᖑᒻᒪᑕ 

ᑐᑭᓯᒃᑲᓐᓂᕈᑎᔅᓴᓂᑦ. ᑕᐃᒫᑐᐃᓐᓇᖅ 

ᐅᖃᕈᓐᓇᖅᑐᖓ, ᐅᖃᐅᑎᒍᓐᓇᖅᑕᕋᐃᓛᒃ 

ᒪᓕᒐᓕᐅᖅᑎ. ᑖᒃᑯᐊ ᑕᒻᒪᖅᓯᒪᔪᖅᓯᐅᖅᑎᒃᑯᑦ 

ᐊᓪᓚᕝᕕᖓ ᐅᕙᒍᑦ ᐊᓪᓚᕝᕕᖓᓂᑦ 

ᖃᐅᔨᒪᖃᑎᖃᖃᑦᑕᖅᑐᑦ, 

ᖃᐅᔨᒪᖃᑎᒌᑉᐸᓪᓚᐃᓕᕇᖅᓯᒪᔪᑦ. ᑭᓯᐊᓂ 

ᖃᓄᑎᒋ ᐅᖃᖃᑎᒌᓐᓂᖃᖅᓯᒪᒻᒪᖔᑕ ᐅᓪᓗᒥᒧᑦ 

ᖃᐅᔨᒪᓐᖏᑲᓚᐅᖅᑐᖓ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᖁᑦᑎᒃᑐᒧᑦ, ᒥᔅᑐ ᐊᐃᓴᒃ ᓲᔪᖅ.  

 

ᐊᐱᖅᑯᑦ 628 - 4(3): ᐃᑲᔫᑎᑦ 

ᐆᒪᔪᕐᓂᐊᖅᑎᒃᑯᑦ ᑎᒥᖁᑎᖏᓐᓄᑦ (ᓲᔪᖅ) 

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᐱᖅᑯᑎᒋᓂᐊᖅᑕᒃᑲ ᑐᕌᖅᑐᑦ ᒥᓂᔅᑕᖓᓐᓄᑦ 

ᐊᕙᑎᓕᕆᓂᕐᒧᑦ.  

 

ᐅᖃᖅᑏ, ᓄᓇᓕᖕᓂ ᐊᖑᓇᓱᒃᑐᓕᕆᔨᒃᑯᑦ 

ᑎᒥᖁᑎᖏᑦ ᐱᒻᒪᕆᐊᓗᖕᒥᑦ ᐱᓕᕆᐊᖃᖃᑦᑕᕐᒪᑕ 

ᓄᓇᕗᒻᒥ, ᐆᒪᔪᓕᕆᔨᕐᔪᐊᖅ ᐱᓕᕆᐊᖃᕐᓂᖏᑕ 

ᐃᓗᐊᓂ. ᐃᓕᓴᖅᓯᔪᖓ ᐱᓕᕆᕝᕕᒃ ᑮᓇᐅᔭᑎᒍᑦ 

ᐃᑲᔪᖅᑐᐃᔾᔪᑎᖃᖃᑦᑕᕐᒪᑕ ᐊᑐᓂ ᓄᓇᕗᑦᒥ 

ᓄᓇᓖᑦ ᐊᖑᓇᓱᒃᑐᓕᕆᔨᒃᑯᑦ ᑎᒥᖁᑎᖏᓐᓄᑦ 

ᒪᓕᒃᑕᐅᓪᓗᑎᒃ, ᐋᖅᑭᒃᓱᖅᑕᐅᓯᒪᔪᐃᑦ ᐃᓗᐊᓂ 

ᐃᑲᔪᖅᓰᔾᔪᑏᑦ ᐊᖑᓇᓱᒃᑐᓕᕆᔨᓄᑦ ᐱᓕᕆᐊᑦ 

ᐊᑐᐊᒐᖏᑎᒍᑦ. 

 

ᒥᓂᔅᑕ ᐅᖃᐅᔾᔨᔪᓐᓇᖅᐹ ᐅᓪᓗᒥ ᖃᓄᐃᒻᒪᑦ, ᖃᖓ 

ᑕᐃᒪ ᑭᖑᓪᓕᖅᐹᒥ ᐱᓕᕆᕝᕕᔅᓯᓐᓄᑦ 

ᕿᒥᕐᕈᓇᒃᑕᐅᓚᐅᖅᓯᒪᕙ ᑮᓇᐅᔭᖃᖅᑎᑦᑎᔾᔪᑕᐅᔪᑦ 

ᓄᓇᓖᑦ ᐊᖑᓇᓱᒃᑐᓕᕆᔨᒃᑯᑦ ᑎᒥᖁᑎᖏᓐᓄᑦ  

ᓄᓇᕗᒻᒥ? ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐊᕙᑎᓕᕆᓂᕐᒧᑦ 

ᒥᓂᔅᑕᐅᔪᖅ, ᒥᔅᑐ ᔫ  



ᐊᐃᑉᐱᖅ, ᕕᕝᕗᐊᕆ 28, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓴᕕᑲᑖᖅ.  

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. ᑖᒃᑯᐊ 

ᐆᒪᔪᓕᕆᔨᒃᑯᑦ ᒪᖃᐃᒃᑎᒃᑯᑦ ᑲᑎᒪᔨᖏᑦ 

ᑮᓇᐅᔭᖅᑖᕆᖃᑦᑕᖅᑕᖏᑕ ᕼᐅᕐᓂᖅᓯᒪᓐᖏᑦᑐᑦ 

ᐅᑭᐅᑦ ᖃᑦᑎᕈᓈᓂᑭᐊᖅ. ᐅᖃᓪᓚᕆᖕᓂᖅ 

ᐊᔪᖅᑐᖓ ᖃᖓ ᐊᓪᓚᓐᖑᓚᐅᕐᒪᖔᑦ. ᑭᕼᐊᓂ 

ᑮᓇᐅᔭᖅᑖᖅᑕᕐᓂᖓ ᕼᐅᓐᓂᖏᑦᑐᖅ ᓱᓕ. ᒪ’ᓇ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᓲᔪᖅ.  

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒥᓂᔅᑕ 

ᐃᖅᑲᐅᒪᔪᒃᓴᐅᖕᒪᑦ ᐱᓇᓱᐊᕈᓯᕆᓚᐅᖅᑕᑦᑎᓐᓂ 

ᓴᖅᑭᑦᑎᓚᐅᖅᓯᒪᒐᒪ ᑎᑎᖅᑲᐅᓯᐊᕆᓚᐅᖅᓯᒪᔭᓐᓂᒃ 

ᐃᑲᔪᖅᑏᑦ ᐊᖑᓇᓱᒃᑐᓕᕆᔨᒃᑯᑦ ᑎᒥᖁᑎᖓᓐᓂ 

ᐃᒃᐱᐊᕐᔪᖕᒥ. ᑖᒃᑯᓇᓂ ᑎᑎᖅᑲᓂ 

ᓇᓗᓇᐃᖅᓯᓯᒪᓚᐅᕐᒪᑕ 

ᑎᑎᕋᕐᕕᒃᑖᕆᐊᖃᕐᓂᖏᓐᓄᑦ ᑕᐃᑲᓂ 

ᑲᑎᒪᔪᓐᓇᕐᓂᐊᕐᒪᑕ ᐊᒻᒪᓗ ᐊᓯᖏᓐᓂᑦ 

ᐱᓕᕆᐊᒃᓴᖏᓐᓂ ᐱᓕᕆᔪᓐᓇᕐᓂᐊᕐᒪᑕ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ 

ᖃᓄᐃᓕᐅᕆᐊᖃᕐᒪᖔᑕ ᐃᑲᔪᖅᑏᑦ 

ᐊᖑᓇᓱᒃᑐᓕᕆᔩᑦ ᑎᑎᕋᕐᕕᒃᓴᖅᑖᕋᓱᐊᖅᑎᓪᓗᒋᑦ 

ᐃᒃᐱᐊᕐᔪᖕᒥ? ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᐊᕙᑎᓕᕆᓂᕐᒧᑦ 

ᒥᓂᔅᑕᐅᔪᖅ, ᒥᔅᑐ ᔫ ᓴᕕᑲᑖᖅ.  

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ ᐅᖃᖅᑏ. 

ᓴᖅᑭᒃᑎᓚᐅᖅᑖ ᐊᐅᓚᔨᑦᑎᐊᖅᑕᕋ. ᐊᒻᒪ ᑖᓐᓇ 

ᒪᓕᒐᓕᐅᖅᑎ ᐅᖃᐅᑎᔪᓐᓇᖅᑑᓪᓗᐊᖅᑕᕋ ᑕᐃᒃᑯᐊ 

ᐃᒃᐱᐊᕐᔪᖕᓂ ᐃᓚᐅᖃᑕᐅᖅᑰᕐᒪᑕ ᐅᑭᐅᖅᑕᖅᑐᒥ 

ᐃᖃᓗᓕᕆᓂᕐᒧᑦ ᑲᑐᔾᔨᖃᑎᒌᒃᑯᓐᓄᑦ ᑕᐃᒃᑯᐊ 

ᐃᖃᓗᓕᕆᔨᒃᑯᓐᓂ. ᑕᐃᑲᓐᖓᑦ 

ᑮᓇᐅᔭᖅᑖᖅᑕᒻᒫᖅᑰᕐᒪᑕ. ᑕᐃᒃᑯᐊᓕ ᓄᓇᓕᖕᓂ 

ᑕᐃᒃᑯᐊ ᑮᓇᐅᔭᖅᑖᖅᕼᐅᐊᖅᑕᖏᑦ ᑕᐃᑲᓐᖓᑦ 

ᐅᑭᐅᖅᑕᖅᑐᒥ ᐃᖃᓗᓕᕆᓂᕐᒧᑦ 

ᑲᑐᔾᔨᖃᑎᒌᒃᑯᓐᓂᒃ ᐊᑐᖅᑕᐅᒍᖅᑐᑦ. ᓱᓇᒥᐊᕐᓂᒃ 

ᐃᒡᓗᕐᔪᐊᖅᑖᓕᓗᓪᓗᑎᒃ ᐅᕝᕙᓘᕝᕙ ᓱᓇᒥᐊᖅ 

ᓂᐅᕕᕈᐊᖅᖢᑎᒃ. ᑖᓐᓇ ᑮᓇᐅᔭᖅᑖᕐᓂᖅᐸᑕ 

ᑕᐃᑲᓐᖓᑦ ᑕᐃᑲ ᐱᕕᖃᔅᓯᐊᔫᒐᔭᖅᑐᖅ  

ᑎᑎᕋᕐᕕᓕᐅᕈᐊᖅᐸᑕ. ᐃᒻᒪᖃ ᐊᒡᓛᒃ ᑎᑎᕋᕐᕕᒃ  

ᐊᖏᓂᖅᓴᓂᒃ ᑎᑎᕋᕐᕕᖕᒥ ᓴᓇᒋᐊᖅᐸᑕ 

ᐊᖏᓂᖅᓴᒥᒃ ᓴᓇᒃᐸᑕ ᐃᓚᖓᑦ 

ᐊᑐᖅᑐᐊᖅᑕᐅᑕᕐᓗᓂ ᑮᓇᐅᔭᓕᐅᖅᑕᐅᔭᕋᔭᕐᒪᑕ. 

ᑭᓯᐊᓂ ᑖᓐᓇ ᑕᑯᓐᓇᖅᑕᐅᑦᑎᐊᕋᔭᖅᑐᖅ 

ᑕᐃᑲᓐᖓᑦ ᒪᖃᐃᑎᒃᑯᓐᓂ, ᐆᒪᔪᓕᕆᔨᒃᑯᓐᓂ 

ᐃᖃᓗᓕᕆᕕᖕᒥ ᐅᑭᐅᖅᑕᖅᑐᒥ ᐃᖃᓗᓕᕆᓂᕐᒧᑦ 

ᑲᑐᔾᔨᖃᑎᒌᒃᑯᓐᓂ ᐃᓚᐅᖕᒪᑕ. ᑕᐃᑲᖓᑦ 

ᑮᓇᐅᔭᖅᑖᖅᑐᑉᑕᖓᑦ ᑕᐃᑯᖓ 

ᐊᑐᖅᑐᐊᔫᓪᓗᐊᕐᒪᖔᑦ. ᒪ’ᓇ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊ ᐃᓚᒋᐊᕕᑦ ᐊᒻᒪ 

ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑐ ᓲᔫᖅ.  

 

ᓲᔪᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒥᓂᔅᑕ 

ᒥᓂᔅᑕᐃᓛᒃ ᐃᑲᔪᖅᑐᐃᒃᑲᓐᓂᖁᕙᒋᑦ. ᐆᒥᖓ 

ᓇᓗᓇᐃᖅᓯᓗᖓ ᑕᐃᒃᑯᐊ ᐊᖑᓇᓱᒃᑐᓕᕆᔩᑦ 

ᓄᓇᑦᑎᓐᓂ ᐃᓂᑖᓚᐅᖅᓯᒪᓐᖏᒻᒪᑕ ᓇᖕᒥᓂᖅ 

ᑎᑎᕋᕐᕕᖃᓐᖏᒻᒪᑕ. ᑕᐃᒪ ᑕᕝᕙᓂ 

ᑎᑎᕋᕐᕕᒋᔭᓐᓂᑦ ᐱᖓᓲᖕᒪᑕ ᑕᕝᕙᓂ ᖃᕿᐊᕐᒥ 

ᐃᒡᓗᕈᓯᕐᒥ ᓴᓇᔪᖅ. ᒫᓂᑐᐃᓐᓇᖅ ᑕᐃᒃᑯᐊ 

ᐃᓂᖃᕐᒪᑕ ᐊᒻᒪᓗ ᑲᓐᖑᓇᖅᑐᓕᕆᕙᒃᖢᑎᒃ. 

ᑕᐃᒫᒃ ᐊᒃᓱᕈᐊᖃᒻᒪᕆᓕᕐᒪᑕ ᑕᒪᑐᒧᖓ 

ᐃᒃᐱᐊᕐᔪᖕᒥ ᑕᒪᓐᓇ ᐱᔪᒪᔾᔪᑎᒋᔭᖓᑦ 

ᑐᑭᓯᕋᑖᖅᑕᕋ.  

 

ᑖᓐᓇᖃᐃ ᑕᐃᒃᑯᐊ ᑐᑭᓯᑎᑦᑎᐊᕈᓐᓇᕐᓂᐊᖅᐸᑎᑦ 

ᓇᐅᒃᑰᕐᕕᒃᓴᕆᓂᐊᖅᑕᖏᓐᓂᒃ 

ᑎᑎᕋᕐᕕᒃᑖᕋᓱᒃᑎᓪᓗᒋᑦ? ᐊᔪᖅᓴᒻᒪᕆᒃᑎᓪᓗᒋᑦ 

ᑕᒪᑐᒧᖓ ᐱᕐᔪᐊᒥᒡᓗ ᐱᓕᕆᖃᑦᑕᖅᖢᑎᒃ 

ᑲᓐᖑᓇᖅᑐᓕᕆᖃᑦᑕᖅᖢᑎᒡᓗ ᐊᖑᓇᓱᒃᑐᓕᕆᔩᑦ 

ᑕᐃᒃᑯᐊ ᑎᒥᖁᑎᒋᔭᖏᑦ. ᐃᓂᑖᕆᐊᖃᓪᓚᑦᑖᕐᒪᑕ 

ᑎᑎᕋᕐᕕᖕᒥᒃ. ᓲᕐᓗ ᓇᒧᑐᐃᓐᓈᖃᑦᑕᕈᓐᓃᕐᓗᑎᑦ. 

ᑕᒪᓐᓇᖃᐃ ᐱᓕᕆᐊᕆᑦᑎᐊᒃᑲᓐᓂᕈᓐᓇᖅᐸᐃᓇᐃᑦ? 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᖁᔭᓐᓇᒦᒃ. ᐊᕙᑎᓕᕆᓂᕐᒧᑦ ᒥᓂᔅᑑᔪᖅ, 

ᒥᔅᑕ ᓴᕕᑲᑖᖅ.  

 

ᐊᖓᔪᖅᑳᖅ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. 

ᑕᐃᒃᑯᐊ ᐊᖑᓇᓱᒃᑎᑦ ᑲᑎᒪᔨᖏᑦ 

ᑮᓇᐅᔭᖅᑖᕼᐅᕐᒪᑕ Secretariat-ᒥᑦ ᐃᓄᒃᑐᑦ 

ᖃᐅᔨᒪᑦᓯᐊᖏᒃᑲᓗᐊᖅᑕᕋ. ᑕᐃᑲᓐᖓᑦ 

ᑮᓇᐅᔭᖅᑖᓲᖑᖕᒪᑕ. ᑕᐃᓐᓇ ᑮᓇᐅᔭᖅᑖᓱᖅᑕᖓ 

ᐃᓗᐊᓃᑦᑐᒥᒃ ᐃᓚᖓᓂᒃ ᑎᑎᕋᕐᕕᒻᒥ ᐊᑭᓖᓗᑎᒃ 

ᐊᑐᖅᑐᐊᑑᓪᓗᐊᖅᑕᕋᔭᕐᒪᑕ ᐃᓛᒃ ᐊᑐᖅᑑᓪᓗᐊᕐᒪᑕ  

ᐊᒻᒪ ᐊᑐᖅᑐᐊᕐᓇᕐᓂᐊᕐᒪᑕ. ᑭᓯᐊᓂ ᒫᓐᓇ 

ᑮᓇᐅᔭᕐᒥᒃ ᓴᖅᑭᑦᓯᓐᓇᓐᖏᑦᑐᒍᑦ ᑖᒃᑯᐊ 

ᒪᖃᐃᑎᒃᑯᑦ ᑲᑎᒪᔨᖏᑦ ᐃᒡᓗᕐᔪᐊᒃᓴᒥᒃ ᓴᓇᓗᑎᒃ 

ᐅᕝᕙᓘᕝᕙ ᓂᐅᕕᕐᓗᑎᒃ. ᑎᐊᑦᓇ 

ᑮᓇᐅᔭᖃᓐᖏᓐᓇᑉᑕ. ᑭᓯᐊᓂ ᑕᐃᒃᑯᐊ 

ᐃᓱᒪᒃᑯᓂᓛᒃ ᑕᐃᑲᓐᖓᑦ ᐃᖃᓗᓕᕆᕝᕕᖕᒥᒃ 



ᐊᐃᑉᐱᖅ, ᕕᕝᕗᐊᕆ 28, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

Arctic Fishery Alliance ᑮᓇᐅᔭᖅᑖᕼᐅᖅᑕᖓ, 

ᑕᐃᓐᓇ ᐊᑐᕐᓗᒍ ᐱᑦᓯᐊᔫᓱᒋᔭᑦᑕᕋ. ᑕᐃᒪ 

ᒫᓐᓇᐅᔪᖅ ᑖᓐᓇ ᐊᕙᑎᓕᕆᔨᒃᑯᑦ ᑮᓇᐅᔭᕐᒥᒃ 

ᓴᖅᑭᑦᑎᓚᓐᖏᑦᑐᑦ ᑖᒃᑯᐊ ᐊᖑᓇᓱᒃᑎᑦ ᑲᑎᒪᔨᖏᑦ 

ᑎᑎᕋᕐᕕᖕᒧᑦ ᑐᕌᖓᔪᒥᒃ. ᒪ’ᓇ, ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑐ ᑕᐃᕕᑦ 

ᔪᐊᓇᓯ.  
 

ᐊᐱᖅᑯᑦ 629 - 4(3): 

ᐅᖃᓪᓚᒍᓐᓇᑦᑎᐊᕐᓂᖏᑦ ᒐᕙᒪᒃᑯᓐᓂ 

ᐃᖅᑲᓇᐃᔭᖅᑏᑦ (ᔪᐊᓇᓯ) 

 

ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒋᓂᐊᖅᑕᒃᑲᐅᑯᐊ ᑮᓇᐅᔭᓕᕆᔨᒃᑯᑦ 

ᒥᓂᔅᑕᖓᓐᓄᑦ ᐊᒻᒪᓗ ᑕᐃᓐᓇ ᑭᖑᓪᓕᖅᐹᖅ 

ᐊᐱᖅᑯᑎᒋᓚᐅᖅᑕᕋ ᑭᐅᑦᑎᐊᖅᑲᐅᖏᓐᓇᒃᑯᑦ. 

ᐊᓯᐊᓄᖔᖅ ᒥᓂᔅᑕᒧᑦ ᓵᓐᓂᐊᕋᒪ 

ᐅᖃᐅᓯᓕᕆᓂᕐᒧᑦ ᒥᓂᔅᑕᕆᔭᐅᔪᒧᑦ. 

ᐊᐱᖅᑯᑎᒋᓂᐊᖅᑕᕋ. 
 

ᑖᓐᓇᑦᓴᐃᓐᓇᖅ ᓈᓴᐅᑎᓕᒃ 12.2(b) ᑎᑎᕋᖅᓯᒪᔪᖅ 

ᐃᓄᐃᑦ ᐅᖃᐅᓯᖏᓐᓂᑦᑕ 

ᓴᐳᒻᒥᐅᓯᖅᑕᐅᓯᒪᓂᖏᓐᓄᑦ ᒪᓕᒐᖅ. 

ᐅᑭᐅᖅᑕᖅᑐᒥ ᑎᒥᓐᖑᖅᑎᑕᐅᓯᒪᔪᑦ 

ᓇᓗᓇᐃᖅᓯᔭᕆᐊᖃᖅᐳᑦ ᐊᑐᓕᖅᑎᑦᑎᓗᑎᓪᓗ 

ᐊᑐᖅᑕᐅᓂᖅᓴᐅᓕᕈᓐᓇᖁᓪᓗᒋᑦ ᐃᓄᐃᑦ 

ᐅᖃᐅᓯᖓᑦ ᐊᒻᒪᓗ ᒐᕙᒪᒃᑯᑦ ᑎᒥᖁᑎᖏᓐᓄᑦ 

ᐊᑐᖅᑕᐅᖔᓕᕐᓗᓂ. ᒥᓂᔅᑕᖃᐃ 

ᓇᓗᓇᐃᖅᓯᔪᓐᓇᖅᐳᖅ ᓇᓕᐊᒃ ᒐᕙᒪᐃᑦ 

ᐱᓕᕆᕝᕕᖏᑦ ᐱᔭᒃᓴᖅᑖᖅᓯᒪᒻᒪᖔᑦ ᐊᒻᒪᓗ ᓇᓕᐊ 

ᒐᕙᒪᒃᑯᑦ ᐱᓕᕆᕝᕕᖏᑦ ᐃᓄᐃᑦ ᐅᖃᐅᓯᖏᓐᓂᒃ 

ᐊᑐᖅᖢᑎᒃ ᐱᓕᕆᕙᒻᒪᖔᖏᑦ? ᖁᔭᓐᓇᒦᒃ, 

ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᓕᕆᓂᕐᒧᑦ 

ᒥᓂᔅᑑᔪᖅ, ᒥᔅᑐ ᔪᐊᔾ ᖁᒃᓱᒃ.  
 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩ. ᐅᕙᒍᑦ ᐱᓕᕆᕕᐅᔪᒍᑦ 

ᒐᕙᒪᐅᑎᓪᓗᑕ ᑕᒪᒃᑯᐊ ᐅᖃᐅᓯᕐᒥᒃ ᐃᓅᒡᒎᖅ 

ᐅᖃᐅᓯᖓᓂᒃ ᐅᕝᕙᓘᓐᓃᑦ ᐊᓯᖏᑦ ᐃᒃᑯᐊ 

ᐃᓕᑕᕆᔭᐅᓯᒪᔪᑦ ᐅᖃᐅᓰᑦ. ᑕᒪᒃᑯᐊ ᑕᒪᑦᑕ 

ᐱᓕᕆᕕᐅᔪᑎᒍᑦ ᐊᔾᔨᒌᓐᖏᑦᑐᒥᒎᖅ ᒐᕙᒪᐅᑉ  

ᐃᓗᐊᓂ ᐅᕙᒍᑦ ᐱᓕᕆᐊᕆᔭᕆᐊᖃᖅᑕᔪᔭᕗᑦ 

ᐅᖃᐅᓯᓕᕆᓂᖅ ᖃᓄᖅ ᐃᓄᒃᑐᑦ ᐆᒃᑑᑎᒋᓗᒍ. 

ᐃᓄᒃᑐᑦ ᐅᖃᐅᓯᖅ ᐊᑐᖅᑕᐅᔭᕆᐊᖃᕐᓂᖓ 

ᐃᓕᑕᕆᔭᐅᓯᒪᑦᑎᐊᕐᓂᖓ ᒐᕙᒪᐅᑉ ᐃᓗᐊᓂ.  

ᑖᒃᑯᐊ ᐱᓕᕆᕕᐅᔪᓗᒃᑖᑦ ᑕᒪᒃᑯᓂᖓ 

ᑲᒪᔨᖃᖅᖢᑎᓪᓗ ᐊᒻᒪᓗ ᐊᑐᖅᑕᐅᑦᓯᐊᕐᓂᖓᓂ 

ᐱᓕᕆᕕᒃ ᓇᒻᒥᓂᖅ ᑖᒃᑯᓂᖓ 

ᑲᒪᑦᓯᐊᕆᐊᖃᕐᓂᖓᓂ ᑐᑭᓯᐅᒪᑦᓯᐊᖅᑐᑦ ᒐᕙᒪᐅᑉ 

ᐃᓗᐊᓂ. ᒪ’ᓇᓪᓗᐊᕕᒃ, ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᔪᐊᓇᓯ.  

 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᑐᑭᓯᑦᓯᐊᕋᒪ 

ᐃᒻᒥᒃᑰᖔᑦᓱᑎᑦ ᑖᒃᑯᐊ ᐱᓕᕆᕝᕕᐅᔪᑦ ᓇᒻᒥᓂᖅ 

ᐱᓕᕆᕙᑦᑐᑦ ᒪᓕᑦᓯᐊᕋᓱᐊᑦᓱᑎᑦ. ᑭᓯᐊᓂ ᑭᓇ 

ᐃᓘᓐᓇᖏᓐᓂ ᑕᐅᑐᑉᐸ ᑖᒃᑯᓂᖓ ᐱᓕᕆᕕᐅᔪᓂᒃ 

ᐃᓄᑦᑎᑐᑦ ᐅᖃᐅᓯᕐᒥᓂᑦ ᐊᑐᕈᓐᓇᖁᓪᓗᑎᑦ 

ᑕᐃᒃᑯᐊ ᐃᖅᑲᓇᐃᔭᖅᑏᑦ? ᑭᓇ ᐃᓘᓐᓇᖏᓐᓂᒃ 

ᑕᐅᑐᑉᐸ? ᖁᔭᓐᓇᒦᒃ, ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) 

ᐅᖃᐅᓯᓕᕆᓂᕐᒧᑦ ᒥᓂᔅᑕᕆᔭᐅᔪᖅ, ᒥᔅᑕ ᔪᐊᔾ 

ᖁᒃᓱᒃ.  
 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇ, ᐅᖃᖅᑎᑦᓯᔩ. 

ᐅᖃᖅᑎᑦᑎᔩ, ᑕᐃᒪᑦᑎᐊᖅ ᐅᐊᑦᑎᐊᕐᖏᓛᖅ 

ᐅᖃᓚᐅᕋᒪ ᑖᒃᑯᐊ ᐅᕙᒍᑦ ᐱᓕᕆᖃᑎᒌᓪᓗᑕ 

ᐱᓕᕆᕕᓕᒫᑦ ᑕᒪᓐᓇ ᐃᓄᐃᑦ ᐅᖃᐅᓯᖏᓐᓂᓪᓗ 

ᐱᓕᕆᕕᐅᔪᓂᒃ. ᑖᒃᑯᐊ ᐱᓕᕆᔨᕗᑦ ᒐᕙᒪᐅᑉ 

ᐃᓗᐊᓂ ᐅᖃᓯᐅᕐᒥᒃ ᐅᐱᒍᓱᑦᑎᐊᕆᐊᖃᕐᓂᖓᓂ 

ᐅᕝᕙᓘᓐᓃᑦ ᐊᑐᐊᕆᐊᖃᕐᓂᒥᒃ. ᑲᒪᒋᔭᖃᓗᑦᑖᕐᒪᑕ 

ᐱᓕᕆᕕᐅᔪᑦ. ᑭᓯᐊᓂ ᑕᐃᑲᓂ, ᐊᐱᖅᑯᑎᖓ 

ᑐᑭᓯᓐᓂᕈᒃᑯ, ᑭᓇ ᓯᕗᓕᖅᑎᐅᕙ ᐆᒃᑑᑎᒋᓗ 

ᓯᕗᓕᖅᑎᐅᕙ ᑕᒪᑦᓱᒥᖓ ᒐᕙᒪᐅᑉ ᐃᓗᐊᓂ 

ᐅᖃᐅᓯᓕᕆᓂᖅ ᐱᔾᔪᑎᒋᓗᒍ. ᐅᖃᖅᑏ, 

ᐅᖃᐅᑎᔪᓐᓇᔭᕋ ᐅᕙᒍᑦ ᐱᓕᕆᕕᐅᔪᒍᑦ 

ᐃᓕᖅᑯᓯᓕᕆᔨᒃᑯᓐᓂ ᑕᒪᑦᓱᒥᖓ 

ᑲᒪᖃᑕᐅᓪᓚᕆᒃᑑᔪᒍᑦ ᐱᓕᕆᖃᑎᒌᓪᓚᕆᒃᖢᒋᑦ 

ᑖᒃᑯᐊ ᐱᓕᕆᕕᐅᔪᑦ ᑕᒪᕐᒥᒃ. ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩ.  
 

ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᖅ ᐃᓚᒋᐊᕈᑦ, 

ᒥᔅᑐ ᔪᐊᓇᓯ.  
 

ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐊᒻᒪᑦᑕᐅᖅ, ᑕᐃᓐᓇ 

ᐅᖃᐅᓯᕆᖅᑲᐅᔭᕐᒪ ᐃᓚᖓ ᐃᓛᒃ 

ᐊᐱᖅᑯᑎᒋᖅᑲᐅᔭᕐᒪ ᐃᓚᖓ ᑮᓇᐅᔭᓕᕆᔨᒃᑯᑦ 

ᒥᓂᔅᑕᖓᓐᓄᑦ. ᑕᒪᒃᑯᐊ ᒪᕐᕉᓐᓂᒃ ᐅᖃᐅᓯᓖᓐᓄᑦ  

ᑮᓇᐅᔭᓂᒃ ᑐᓂᔭᐅᓲᖑᒻᒪᑕ ᐃᖅᑲᓇᐃᔭᖅᑏᑦ 

ᐊᔪᓐᖏᓐᓂᖏᑦ ᒪᓕᑦᑐᒋᑦ  



ᐊᐃᑉᐱᖅ, ᕕᕝᕗᐊᕆ 28, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒻᒪᓗ ᑖᓐᓇ ᕿᒥᕐᕈᔭᐅᓯᒪᓪᓗᓂ ᐃᓄᐃᑦ 

ᑕᐃᒎᓯᓕᐅᖅᑎᒃᑯᓐᓄᑦ.  

 

ᑕᒪᓐᓇ ᖃᓄᑭᐊᖅ ᐃᖅᑲᓇᐃᔭᕐᕕᓐᓂ ᐃᓄᑦᑎᑐᑦ 

ᐊᑐᖅᑕᐅᒋᐊᓪᓚᑲᓐᓂᕈᑎᒋᑲᓐᓂᕈᑎᔅᓴᖏᓐᓂᒃ 

ᑖᔅᓱᒪ ᐊᓯᐊᒍᑦ ᐱᑕᖃᕐᓂᐊᕆᕚ? ᑮᓇᐅᔭᑐᐃᓐᓇᕐᒥ 

ᐱᑕᖃᓐᖏᓪᓗᓂ ᑮᓇᐅᔭᐃᑦ 

ᑕᒪᒃᑯᐊᖑᒐᓗᐊᖅᑎᓪᓗᒋᑦ, ᐊᓯᖏᓐᓂᑦᑕᐅᖅ 

ᐃᓄᐃᑦ ᐅᖃᐅᓯᖏᓐᓂ ᐊᑐᕈᑎᔅᓴᑲᓐᓂᖏᓐᓂᒃ 

ᐃᖅᑲᓇᐃᔭᕐᕕᓐᓂ ᐱᑕᖃᕐᓂᐊᖅᑲ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᓕᕆᓂᕐᒧᑦ 

ᒥᓂᔅᑑᔪᖅ, ᒥᔅᑐ ᔪᐊᔾ ᖁᒃᓱᒃ.  

 

ᐊᖓᔪᖅᑳᖅ ᔪᐊᔾ ᖁᒃᓱᒃ: ᒪ’ᓇᓪᓗᐊᕕᒃ, 

ᐅᖃᖅᑎᑦᓯᔩ. ᐅᖃᖅᑎᑦᑎᔩ, ᑕᒪᓐᓇ 

ᐅᖃᐅᓯᓕᕆᓂᖅ ᐱᔾᔪᑎᒋᑎᑦᑐᒍ ᐃᓅᑉ ᐅᖃᐅᓯᖓ 

ᑕᕝᕙᓂ ᒐᕙᒪᐅᑉ ᐃᓗᐊᓂ ᐊᒻᒪᓗ ᑖᒃᑯᐊ ᓲᕐᓗ 

ᐱᓕᕆᖃᑎᖃᖅᐸᑲᑦᑕ ᐊᔾᔨᒌᓐᖏᑦᑐᓂᒃ 

ᑖᒃᑯᓂᖓᓗ ᐃᓄᐃᑦ ᐅᖃᐅᓯᖏᓐᓂ 

ᑕᐃᒎᓯᓕᐅᖅᑏᓂᕋᒃᑲᑎᓐᓂᒃ ᐊᓯᖏᓪᓗ ᑕᒪᒃᑯᐊ. 

 

ᐅᖃᖅᑎᑦᑎᔩ, ᑕᐃᓐᓇ ᐊᐱᖅᑯᑎᒋᔭᖓ 

ᐱᑕᖃᒃᑲᓂᕐᓂᐊᕐᒪᖔᑦ ᑕᒪᓐᓇ ᐃᓅᑉ ᐅᖃᐅᓯᖓ 

ᐊᑐᖅᑕᐅᒋᐊᒃᑲᓐᓂᕆᐊᖃᕐᓂᖓᓂᒃ. 

ᐅᖃᐅᑎᔪᓐᓇᒐᕋᒃ ᑕᒪᓐᓇ ᑲᔪᓰᓐᓇᑎᑦᑕᕗᑦ 

ᐱᓕᕆᕕᓕᒫᑦ ᖃᐅᔨᒪᑦᓯᐊᖅᑐᑎᓪᓗ ᐊᒻᒪᓗ 

ᐅᖃᐅᓯᓕᕆᓂᕐᒧᑦ ᐃᓅᑉᓘᓐᓃᑦ ᐅᖃᐅᓯᖓᓂᒃ 

ᒐᕙᒪᐅᑎᓪᓗᑕ ᐱᓕᕆᕕᖁᑎᒋᔭᑉᑕ ᐃᓗᐊᓂ 

ᑕᒪᓐᓇ ᐅᔾᔨᕆᔭᐅᖏᓐᓇᕆᐊᖃᑉᐸᒃᖢᓂᓗ 

ᐊᑐᖅᑕᐅᓂᓗᐃᓐᓇᕆᐊᖃᒃᖢᓂᓗ. 

 

ᐊᒻᒪᓗ, ᑕᐃᒃᑯᐊ ᐅᖃᐅᓯᕐᒥᒃ ᐅᖃᐅᓯᑉᑎᓐᓂᒃ ᐃᓅᑉ 

ᐅᖃᐅᓯᖓᓂᒃ ᐊᑐᓕᒃᑲᓐᓂᕈᐊᖅᑐᑦ 

ᐅᖃᔪᓯᑦᓯᐊᑲᓐᓂᕆᐊᕈᐊᖅᑐᑦ 

ᐃᑲᔪᖅᑐᖅᓯᒪᑦᓯᐊᓱᑎᒍᓗ ᒐᕙᒪᐅᑉ ᐃᓗᐊᓂ 

ᐱᓕᕆᖃᑎᒋᓂᓗᐃᐸᑉᐸᕗᑦ ᓇᐅᒃᑯᓪᓗ 

ᑭᑐᓄᐊᕐᓗᓂᓗ ᓱᓇᓪᓗ ᐊᑐᐃᓐᓇᐅᒻᒪᖔᑕ ᐃᓅᑉ 

ᐅᖃᐅᓯᖓᓂᒃ ᐊᔪᕈᓐᓃᕈᐊᖅᑐᖃᖅᐸᑦ ᐃᓄᑦᑎᑐᑦ 

ᐅᖃᐅᓯᖅ ᒐᕙᒪᐅᑉ ᐃᓗᐊᓂ ᐱᓕᕆᔨᑦᑎᓐᓄᑦ. 

ᐃᑲᔪᖅᑐᑦᑎᐊᕋᑦᑎᒍ ᐊᒻᒪᓗ ᓇᐅᒃᑯᑐᐃᓐᓇᖅ 

ᐊᖅᑯᑎᒋᔫᓪᓗᐊᖃᑦᑎᓐᓂᒃ 

ᖃᐅᔨᒪᑎᓐᓂᓗᐃᓐᓇᖅᐸᑉᐸᕗᑦ ᑕᒪᒃᑯᐊ ᒐᕙᒪᐅᑉ 

ᐃᓗᐊᓂ ᐱᓕᕆᖁᑎᒋᔭᕗᑦ ᐃᓄᐃᑦ ᐅᖃᐅᓯᖓᓂᒃ 

ᐊᑐᓕᒃᑲᓐᓂᕈᐊᕐᓂᕐᒥᒃ ᐱᑕᖃᖅᑎᔪᖅ. ᖁᔭᓐᓇᒦᒃ, 

ᐅᖃᖅᑎᑦᓯᔩ. 

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 

ᐱᕕᖃᕈᓐᓃᕐᒪᑦ ᑲᑎᒪᔾᔪᑎᔅᓴᑦᑎᓐᓄᑦ ᑲᔪᓯᓗᑕ. 7.  

ᑎᑎᖅᑲᑎᒍᑦ ᐊᐱᖅᑯᑏᑦ. 8. ᑎᑎᖅᑲᑎᒍᑦ 

ᐊᐱᖅᑯᑕᐅᓚᐅᖅᑐᓄᑦ ᑭᐅᔾᔪᑏᑦ. (ᑐᓵᔨᑎᒍᑦ) 9. 

ᑭᐅᔾᔪᑏᑦ ᒪᑐᐃᕈᑎᒧᑦ. 10. ᑭᐅᔾᔪᑏᑦ 

ᑮᓇᐅᔭᖅᑐᕈᑎᔅᓴᓄᑦ ᐅᖃᐅᓯᐅᓚᐅᖅᑐᒧᑦ. 11. 

ᐊᑎᓕᐅᕈᑕᐅᓯᒪᔪᐃᑦ. 12. ᑭᐅᔾᔪᑏᑦ 

ᐊᑎᓕᐅᕈᑕᐅᓚᐅᖅᑐᓄᑦ. 13. ᐅᓂᒃᑳᑦ 

ᑲᑎᒪᔨᕋᓛᓂᒃ ᒪᓕᒐᒃᓴᓕᕆᓂᕐᒧᑦ ᐊᓯᖏᓐᓂᓪᓗ. 

14. ᑎᑎᖅᑲᐃᑦ ᓴᖅᑭᑕᐅᓂᖏᑦ. ᒪᓕᒐᓕᐅᖅᑎ 

ᖃᒪᓂᑦᑐᐊᕐᒧᑦ, ᒥᔅᑕ ᒥᑭᓐᖑᐊᖅ. 

 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 261 - 4(3): 

ᐱᖁᔨᕗᖔᕈᑎᓕᐊᒥᓃᑦ 2016-ᒥ 

ᐊᕐᕌᒍᑕᒫᖅᓯᐅᓐᓂᖃᖅᑎᓪᓗᒋᑦ ᑭᕙᓪᓕᕐᒥ 

ᓇᒻᒥᓂᕆᔭᓄᑦ ᑲᑐᔾᔨᖃᑎᒌᒃᑯᖏᑦ 

(ᒥᑭᓐᖑᐊᖅ) 

ᒥᑭᓐᖑᐊᖅ: ᒪ’ᓇᓪᓗᐊᕕᒃ, ᐅᖃᖅᑎᑦᑎᔩ. 

ᖁᕕᐊᓱᑉᐳᖓ ᐱᕕᖃᖅᑎᑕᐅᒐᒪ ᑖᒃᑯᐊ 

ᐊᒥᓱᓕᐅᖅᑕᐅᓯᒪᔪᑦ ᐱᒋᐊᖅᑎᑕᐅᓚᐅᖅᓯᒪᔪᑦ 

ᓅᑕᐅᓯᒪᑉᓗᑎᑉᓗ ᓈᒻᒪᒋᔭᐅᓪᓗᑎᑉᓗ 

ᑲᑎᒪᓂᐅᓚᐅᖅᑐᓂᑦ ᐊᕐᕌᒍᑕᒫᖅᓯᐅᑎᓂᒃ 

ᑲᑎᒪᓂᖃᓚᐅᖅᑎᓪᓗᒋᑦ ᑖᒃᑯᐊ ᑭᕙᓪᓕᕐᒥ 

ᓇᖕᒥᓂᖃᖅᑎᐅᔪᐃᑦ. 

 

(ᑐᓵᔨᑎᒍᑦ) ᐅᖃᖅᑏ, ᐱᒃᑯᒋᔪᒪᕙᒃᑲ 

ᓇᒻᒥᓂᖃᖅᑎᐅᔪᐃᑦ ᐊᒃᓱᕈᖅᓯᒪᓂᖏᓐᓄᑦ 

ᑭᒡᒐᑐᖅᑐᑎᑦ ᓄᓇᓕᓐᓂ, ᓇᒻᒥᓂᖁᑎᒋᔭᐅᔪᓂᒃ 

ᐊᒻᒪ ᓄᓇᖃᖅᑐᓂᓪᓗ ᑭᕙᓪᓕᕐᒥ. 

ᖁᔭᓐᓇᒦᖅᐸᒃᑲᓗ ᐊᐳᖅᑎᓈᖅᑐᒥ ᐅᔭᕋᕐᓂᐊᕐᕕᖓ 

ᑕᒪᑐᒪᓂ ᐊᕐᕌᒍᒥ ᑲᑎᒪᑎᑦᑎᓂᖏᓐᓂᒃ. 

 

(ᑐᓵᔨᒃᑰᖏᑦᑐᖅ) ᐅᖃᖅᑎᑦᑎᔩ, ᐃᑲᔪᖅᑐᐃᕗᖓ 

ᒪᓕᒐᓕᐅᖅᑎᓕᒫᓂᒃ ᑖᑉᑯᓂᖓ 

ᓅᑦᑎᒋᐊᖅᑎᓐᓂᑰᓚᐅᖅᑐᓂᒃ 

ᑎᑎᖅᑲᕆᑦᑎᐊᖁᔨᑉᓗᖓ. ᒪ’ᓇᓪᓗᐊᕕᒃ, 

ᐅᖃᖅᑎᑦᑎᔩ. 

 

ᐅᖃᖅᑎ: ᖁᔭᓐᓇᒦᒃ. ᑎᑎᖅᑲᑦ ᓴᖅᑕᐅᓂᖏᑦ. 

(ᑐᓵᔨᑎᒍᑦ) 15. ᖃᐅᔨᒃᑲᐃᓂᖅ 

ᐱᖁᔨᕗᖔᕈᑎᒃᓴᓂᒃ. ᒪᓕᒐᓕᐅᖅᑎ ᑲᖏᖅᖠᓂᐅᑉ 

ᐅᐊᖕᓇᖓᓄᑦ ᐊᒻᒪ ᐃᒡᓗᓕᒑᕐᔪᖕᒧᑦ, ᒥᔅᑕ ᑖᒻ 

ᓴᒻᒧᖅᑐᖅ. 

 

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ 

ᐱᒋᐊᖅᑎᑕᒃᓴᓂᑦ 



ᐊᐃᑉᐱᖅ, ᕕᕝᕗᐊᕆ 28, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᒋᐊᖅᑎᑕᖅ 042 - 4(3): ᕿᒥᕐᕈᔭᐅᓂᒃᓴᖓᑕ 

ᐅᖓᕙᕆᐊᖅᑕᐅᓂᖓ ᒪᓕᒐᒃᓴᖅ 25, 

ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ 

ᓂᐅᕕᖃᑦᑕᖅᑐᑦ ᓴᐳᒻᒥᔭᐅᓂᖏᓐᓄᑦ 

ᒪᓕᒐᖅ - ᖃᐅᔨᒃᑲᐃᒍᑦ (ᓴᒻᒧᖅᑐᖅ, ᑖ) 

 

ᑖᒻ ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖃᐅᔨᒃᑲᐃᕗᖓ ᕿᑎᖅᑰᖑᓕᖅᐸᑦ ᒫᑦᓯ 2, 2017-

ᒥ ᐆᒥᖓ ᐱᖁᔨᕗᖔᕈᒫᕋᒪ: 

 

ᒫᓐᓇ ᑕᐃᒪᐃᒻᒪᑦ, ᐱᒋᐊᖅᑎᑦᑎᕗᖓ, ᐊᐃᑉᐲᓪᓗᓂ 

ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒᒧᑦ, ᑲᑎᒪᔨᕋᓛᑦ 

ᒪᓕᒐᒃᓴᓕᕆᓂᕐᒧᑦ ᐱᕕᖃᖅᑎᑕᐅᓂᖓᑦ 

ᐅᓂᒃᑳᕐᓂᐊᕐᓂᕐᒥᒃ ᒪᓕᒐᒃᓴᖅ 25, ᒪᓕᒐᒃᓴᖅ 

ᐋᖅᑭᒋᐊᕐᓂᕐᒥᒃ ᓂᐅᕕᖃᑦᑕᖅᑐᓂᒃ ᓴᐳᒻᒥᑦᑎᓂᕐᒧᑦ 

ᒪᓕᒐᕐᒥᒃ, ᐅᑎᖅᑎᑕᐅᕕᒃᓴᖓ ᒪᓕᒐᓕᐅᕐᕕᖕᒧᑦ 

ᐃᓚᔭᐅᒃᑲᓐᓂᖁᓪᓗᒍ ᐅᓪᓗᓂᒃ 120-ᑲᓐᓂᕐᓂᒃ.  

 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): 16. ᖃᐅᔨᒃᑲᐃᓂᖅ 

ᐱᖁᔨᕗᖔᕐᓂᕐᒥᒃ ᓯᕗᓪᓕᖅᐹᒥᒃ 

ᐅᖃᓕᒫᕐᓂᐊᕐᓂᕐᒥᒃ ᒪᓕᒐᒃᓴᓂᒃ. 17. 

ᐱᖁᔨᕗᖔᕈᑎᑦ. 18. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ 

ᒪᓕᒐᒃᓴᓂᒃ. ᒥᓂᔅᑕ ᑮᓇᐅᔭᓕᕆᓂᕐᒧᑦ, ᒥᔅᑕ ᑮᑦ 

ᐲᑕᓴᓐ. 

 

ᑲᑎᒪᔾᔪᑎᒃᓴᖅ 18: ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 36 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ 

ᐃᓐᑲᒻ ᑖᒃᓯᓕᕆᓂᕐᒧᑦ ᒪᓕᒐᖅ - 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐱᖁᔨᕗᖔᖅᐳᖓ, ᐊᐃᑉᐲᓪᓗᓂ 

ᒪᓕᒐᓕᐅᖅᑎ ᐊᕐᕕᐊᓄᑦ ᒪᓕᒐᒃᓴᖅ 36, ᒪᓕᒐᖅ 

ᐋᖅᑭᒋᐊᖅᑕᐅᖁᓪᓗᒍ ᐃᓐᑲᒥ ᑖᒃᓰᔭᐃᓂᕐᒧᑦ 

ᒪᓕᒐᖅ, ᐅᖃᓕᒫᖅᑕᐅᖁᓪᓗᒍ ᓯᕗᓪᓕᖅᐹᖓᓂᒃ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᐱᖁᔨᕗᖔᕈᑦ ᓈᒻᒪᒃᑐᖅ. ᓈᒻᒪᒃᓴᖅᑐᑦ. 

ᖁᔭᓐᓇᒦᒃ. ᐊᑭᕋᖅᑐᖅᑐᑦ.  

  

>>ᐃᓪᓚᖅᑐᑦ 

 

(ᑐᓵᔨᑎᒍᑦ) ᐱᖁᔨᕗᖔᕈᑦ ᑲᔪᓯᕗᖅ.  

 

ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᒃ. ᒥᓂᔅᑑᔪᖅ 

ᑮᓇᐅᔭᓕᕆᓂᕐᒧᑦ, ᒥᔅᑕ ᑮᑦ ᐲᑕᓴ. 

 

ᒪᓕᒐᒃᓴᖅ 42 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ 

ᑐᕝᕚᑲᒧᑦ ᑖᒃᓰᔭᕐᓂᕐᒧᑦ ᒪᓕᒐᖅ - 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐱᖁᔨᕗᖔᖅᐳᖓ, ᐊᐃᑉᐲᓪᓗᓂ 

ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ, ᒪᓕᒐᒃᓴᖅ 42, 

ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᑐᕝᕚᑲᒧᑦ 

ᑖᒃᓰᔭᕐᓂᕐᒧᑦ ᒪᓕᒐ, ᐅᖃᓕᒫᖅᑕᐅᖁᓪᓗᒍ 

ᓯᕗᓪᓕᖅᐹᖓᓂᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑦ ᓈᒻᒪᒃᑐᖅ. 

ᓈᒻᒪᒃᓴᖅᑐᑦ. (ᑐᓵᔨᒃᑰᖏᑦᑐᖅ) ᖁᔭᓐᓇᒦᒃ. 

(ᑐᓵᔨᑎᒍᑦ) ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ ᑲᔪᓯᕗᖅ. 

 

19. ᑐᒡᓕᐊᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᒃ. 

ᒪᓕᒐᓕᐅᖅᑎ ᑕᓯᐅᔭᕐᔪᐊᒧᑦ, ᒥᔅᑕ ᐋᓚᓐ ᕋᒻᐴᑦ. 

 

ᐱᒋᐊᖅᑎᑕᖅ 043 - 4(3): ᓄᖅᑲᕐᓂᖅ ᐅᓪᓗᒧᑦ 

(ᕋᒻᐴᑦ) 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ ᐊᑯᓂᐊᓗᒃ 

ᐅᓪᓗᖃᖅᑲᐅᖕᒪᑦ.  

 

ᐅᖃᖅᑏ, ᒪᓕᒡᓗᒍ ᒪᓕᒋᐊᓕᒃ 46, 

ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ 

ᒪᓕᒐᓕᐅᖅᑎ ᐊᒡᒍᒧᑦ, ᒪᓕᒐᓕᐅᕐᕕᒃ ᐅᓪᓗᒥᒧᑦ 

ᓄᖅᑲᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐱᖁᔨᕗᖔᕈᑦ 

ᓈᒻᒪᖕᒪᑦ ᐊᒻᒪ ᓂᓪᓕᐅᑕᐅᔪᓐᓇᕋᓂ. ᓈᒻᒪᒃᓴᖅᑐᑦ. 

(ᑐᓵᔨᒃᑰᖏᑦᑐᖅ) ᖁᔭᓐᓇᒦᒃ. (ᑐᓵᔨᑎᒍᑦ) 

ᓈᒻᒪᒃᓴᓐᖏᑦᑐᑦ. ᐱᖁᔨᕗᖔᕈᑦ ᑲᔪᓯᕗᖅ ᐊᒻᒪ 

ᑲᔪᓯᑐᐃᓐᓇᕐᓂᐊᖅᐳᒍᑦ 23 ᑲᑎᒪᔾᔪᑎᒃᓴᑦᑎᓐᓂ. 

 



ᐊᐃᑉᐱᖅ, ᕕᕝᕗᐊᕆ 28, 2017 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

(ᑐᓵᔨᒃᑰᖏᑦᑐᖅ) 23. ᑲᑎᒪᔾᔪᑎᒃᓴᑦ. ᑎᑎᕋᖅᑏ. 

 

ᑲᑎᒪᔾᔪᑎᒃᓴᖅ 23: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐃᖅᑲᐃᑎᒋᐊᕈᑎᑐᐃᓐᓇᖅ ᒪᓕᒐᓕᐅᖅᑏᑦ 

ᑕᖅᑳᓃᑦᑐᓪᓗ ᓄᓇᕗᒻᒧᑦ 

ᐃᓕᑕᕆᔭᐅᓂᖅᑕᖃᕐᓂᐊᕐᒪᑦ ᑲᑎᒪᕕᑦᑎᓐᓂ 

ᐅᓐᓅᓂᐊᖅᑐᒥ 7:00-ᒧᐊᖅᐸᑦ ᐊᒻᒪ ᖃᐅᒃᐸᑦ 

ᑲᑎᒪᔨᕋᓛᑦ ᒪᓕᒐᒃᓴᓕᕆᓂᕐᒧᑦ ᑲᑎᒪᓛᕐᒥᖕᒪᑕ 

9:00-ᒧᐊᖅᐸᑦ ᐅᓪᓛᒥ ᓇᓄᖅ ᑲᑎᒪᕕᖕᒥ. 

 

ᑲᑎᒪᔾᔪᑎᒃᓴᐃᑦ ᒫᑦᓯ 1-ᒥ: 

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᑭᐅᔾᔪᑎᑦ ᑮᓇᐅᔭᖅᑐᕈᑕᐅᔪᒪᔪᓄᑦ 

ᐅᖃᐅᓯᕐᒧᑦ 

11. ᐊᑎᓕᐅᕈᑕᐅᓯᒪᔪᑦ 

12. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᒥᓂᕐᓄᑦ 

13. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ 

ᐅᓂᒃᑳᖓᑦ 

14. ᑎᑎᖅᑲᓂᑦ ᓴᖅᑭᑎᕆᓂᖅ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

16. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

17. ᐱᒋᐊᖅᑎᑕᐃᑦ 

18. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

 ᒪᓕᒐᒃᓴᖅ 36 

 ᒪᓕᒐᒃᓴᖅ 42 

20. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᒃᓴᖅᓯᐅᕐᓂᖏᑦ 

 ᒪᓕᒐᒃᓴᖅ 32 

 ᒪᓕᒐᒃᓴᖅ 33 

 ᒪᓕᒐᒃᓴᖅ 34 

 ᒪᓕᒐᒃᓴᖅ 35 

21. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

22. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

23. ᑲᑎᒪᔾᔪᑎᒃᓴᐃᑦ 

 

ᖁᔭᓐᓇᒦᒃ. 

 

ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒎᓕᖅᑐᖅ) 

ᒪᓕᒐᓕᐅᕐᕕᒃ ᓄᖅᑲᖔᑲᐃᓐᓇᕐᓂᐊᖅᐳᖅ 

ᐱᖓᑦᑎᓐᖑᕋᓱᓐᓂᖓᓂ, ᒫᑦᓯ 1, 1:30-ᒥ 

ᐅᓐᓄᓴᒃᑯᑦ.  

 

(ᑐᓵᔨᒃᑰᖏᑦᑐᖅ) ᐃᖅᓱᖅᑎ. 

 

>>ᑲᑎᒪᓂᖅ ᓄᖅᑲᖅᑐᖅ 15:27ᒧᐊᖅᑎᓪᓗᒍ



 

 

 


